
        
            
                
            
        

    
	ТЕОДОР ДРАЙЗЕР

	 

	МУНДАГ ЭР – 1

	(1-13-р бүлэг)

	“УЛСЫН ХЭВЛЭЛИЙН ГАЗАР” Улаанбаатар хотноо 1977 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

«Мундаг эр» гэдэг роман нь америкийн алдарт коммунист зохиолч агсан Теодор Драйзерын «Хүслийн гурвалын» хоёрдугаар нь бөгөөд биеэ даасан зохиол юм. Үүний урьд манай уншигчид эхний хэсэг болох «Санхүүч» романыг эх хэлээрээ уншсан билээ. Одоо түүний үргэлжлэл энэ зохиолд өнөөх шунахай хөрөнгөтөн Каупервуд шоронгоос гарч Чикаго хотод очоод мөнгө, нэр алдар, авгайн хойноос хөөцөлдөх шунал тачаал нэн давран гаарч санасан зорьсондоо хүрэхийн тулд ов мэх, луйвар, хээл хахууль, айлган сүрдүүлэх мэт болох болохгүй бүхий л арга хэрэглэж, түмнийг мөлжин дарлах эзэрхэх бодолдоо өөрийн өрөөсөн дугуй бусад балмад хөрөнгөтний хамт ардчиллын эсрэг тэмцэж буйг зохиогч үнэн баримт сэлтэд түшиглэн уран сайхны аргаар үлэмж чадамгай гаргажээ.

	Энэ зохиолд нийгэм, улс төр, ёс суртахуун, гэр бүл, хайр дурлалын хамаг асуудлыг харгис хөрөнгөтнүүд гагцхүү хувийн эрх ашигт захируулдгийн дээр эцсийн эцэст тэд ангийнхаа ноёрхлыг бататгахын тулд хөдөлмөрчдийн эсрэг нэгдэн тэмцэхийг чухал болгодгийг зохиолч үнэмшилтэй харуулжээ.

	 

	Орчуулагч Д. Лхамжав

	 

	Theodore Dreiser

НЭГДҮГЭЭР БҮЛЭГ : ШИНЭ ХОТНОО

	Фрэнк Алжернон Каупервуд, Дорнод мужийн засан хүмүүжүүлэх шоронгоос суллагдан гарахдаа Филадельфи хотноо хар бага наснаас аж төрөн суусан тэр үе нь нэгэнт өнгөрснийг ухаарчээ. Залуу зандан нас нь харвасан сум шиг өнгөрөөд идэр насны өөдрөг явсан цаг ч өнгөрсөн мэт тул одоо юм бүхнийг дахин эхлэх хэрэгтэй гэж боджээ.

	«Жэй Кук» компани ихэд дампууран сүйрсний улмаас үүссэн нийтийн бачимдал хямралын үеэр Каупервуд ямар аргаар дахин хөлжин баяжсан тухайг энд дурдах хэрэг юун. Нэгэнт сэргэн хөлжсөний улмаас дотор нь онгойж хорсол гомдол нь тайлагдаж зан авир нь хүртэл зөөлөрсөн бололтой. Түүнийг аз хийморьтой одонд төрсөн хүн гэлтэй. Каупервуд, биржийн газраас нэгэнт залхсан учир түүнийг үүрд орхихоор шийджээ. Хотын зам тээвэр, газар эдлэнгийн аж ахуй эрхлэх юм уу аль эсвэл алс өрнө нутгийн хязгааргүй асар их нөөц боломжтой газар очиж хүч чадлаа, сорихыг хүсэмжлэх болжээ. Филадельфигаас аль хэдийн уйлан залхжээ. Өдгөө өөрийн толгой мэдэлтэй, эдлэх хөрөнгө чинээтэй болсон боловч өрсөлдөн сүвээрхэгч хүн амьтны хар хэл учиргүй их болж санхүү, ихэс дээдсийн хүрээлэнгийнхэн яавч тоож үзэхгүй шинжтэй байлаа. Бусдын тус дэмжлэгийг горьдох ёсгүй, гагцхүү өөрийн хүч чадал, боломжид шүтэн явахаас өөр домгүй ажээ. Тус дэм болохыг бодох хуучин зарим нөхөд нь санаа байвч ил дэмжиж чадахгүй бөгөөд голцуу л байдлыг нь ажин суухыг урьтал болгож байлаа.

	Тийнхүү Каупервуд санаа шийдэж галт тэргээр явах гэж буудал дээр ирэхэд дөнгөж хорин зургаан нас хүрч яваа залуухан нууц амраг хүүхэн нь үдэж гаргахаар буудал дээр ирэв. Бүсгүй хүний жинхэнэ нандин шинжийг биедээ шингээсэн түүнийгээ өхөөрдөн хайрын нүдээр харна. Галт тэрэг хөдлөх дохио өгөхөд:

	— За, хонгор минь баяртай, сайн сууж байгаарай. Хоёул дандаа ингэж байх гэж яаж болох вэ, чи минь битгий гуньж гутаарай, би хоёр-гурван долоо хоноод л эргээд ирнэ. Удмаар бол чамайг дуудуулна. Одоо ч гэсэн чамайгаа хамт аваад л явмаар байна. Гэвч урьдаар тэр нутгийн байдлыг мэдэж авъя. Суурьшиж төвхнөх газраа шилж сонгож аваад энэ хөрөнгө мөнгөө янзална даа, харж л байгаарай. Алийн болгон хоёул ингэж хүн амьтнаас нуугдаж үйлээ үзэж явах вэ. Би эхнэрээсээ албан ёсоор саллаа гэсэн баталгаа аваад хоёул гэрлэнэ. Тэр цагт санасан бүхэн маань сэтгэлчлэн бүтэх болно. Мөнгө л байгаагаас хойш болохгүй, бүтэхгүй юм гэж байх биш, хэмээн амгалан тайван том нүдээрээ шимтэн харахуй цаадах нь хацрыг нь хоёр гардан илж

	— Ээ Фрэнк минь, би чамайгаа санана, чамаас өөр юу ч надад хэрэггүй гэв. Фрэнк нь инээмсэглэж: 

	— Хоёрхон долоо хоног шүү дээ. Би чамтайгаа утсаар ярина. Эсхүл тэгсхийгээд буцаад ирнэ. Сайн сууж байгаарай, хонгор минь! гэж галт тэрэг хөдөлдгийн даваан дээр хэлэв. Угаас гэр орондоо эрх танхи өсөж бүгдийн хайрыг татаж явсан омголон халуун зантай бөгөөд нэгэнт сэтгэлээ өгсөн хүндээ үнэнч чанарыг хадгалж чаддаг Эйлин, Каупервудыг ухаан жолоогүй хайрын нүдээр талимааран харах агаад Каупервуд мэтийн дорвитой эрийн хайр сэтгэлийг гарцаагүй татах чадал түүнд буй ажээ. Эйлин алтан шаргал үстэй толгойгоо дохилон хий үнсэж гараар даллаад огцом эргэн бөгсөө ялимгүй хаялсхийн хол хол эрмэгдүү алхлан явах нь эрчүүдийн сэтгэлийг гижигдэнэ. 

	— Тэрийг харж байна уу? Өнөөх Батлерын охин гэдэг шүү дээ, мөн ч сайхан амьтан байгаа биз? Азтай эр л авна даа гэж төмөр замын ажилчин залуус нэг нэгэндээ ярьж халаг хоохой болж байлаа. 

	Шунал, тачаал, атаа жөтөө гэгч нь эрүүл чийрэг бие, гоо үзэсгэлэнд хэзээний эзтэй байсан биш үү. Хамаг хорвоо энэ л хөшүүрэг дээр дэнслэн байдаг бус уу. 

	Каупервуд, урьд өмнө нь Өрнөд нутгийн Питсбург хотоос цааш гарч ер үзээгүй байжээ. Түүний эрхэлж байсан худалдаа наймааны ажил нь их өөдрөг байсан боловч отог аймгаар бүлэгт хуваагддаг америк нийгмийн дээр нь гарах гэж оролддог, худалдаа наймааны ажилд хэзээний тэргүүлж явсан түүхтэй уламжлалт эд баялаг сан хөмрөг, нялуун эрхэмсэг зан чанарыг юман чинээд үл бодон эс тоомсорлож түүнийхээ улмаас есөн шидийн маяг таяг үзүүлдэг Филадельфи хотын уйтай явцуу хүрээлэн дотор эргэлдэхээс илүү гарч байсангүй. Фрэнк тэрхүү явцуу хавчуу ертөнцийг дотор гаднагүй таньж, сүйрэн унах үедээ түүний хамаг нууц нандиныг нь таван хуруу шигээ мэдэж авсан нь санаанаа илхэн. Үнэндээ ихэс дээдсийн хүрээлэнд багтаж чадсан байжээ. Гэтэл одоо сая долларын хөрөнгө байлаа ч нэмэргүй, тоох амьтан гарахгүй, бүгд л зэвүүцэн ад үзнэ. Каупервуд шорон орон дамжаад нэг ёсондоо Исмаил1 болжээ. Гэсэн ч мань эр: Бадарчин баярлах болоогүй «хөлгийн хурднаар түрүүлдэг хүчний ихээр давдаг2» гээд хүн амьтны дор орж улд нь гишгүүлэх эсэхээ үзээд алдана даа гэж дотроо байнга бодно. 

	Явсаар хоёр дахь хоногийн өглөө болоход Чикаго хотын бараа алсаас гэнэт барайн харагджээ. «Пульман» хоршооллын галт тэргээр явахад тохь муутай хэр нь ямаан хилэн, шил толиор гял цал болгохыг их оролджээ. 

	Уудам хээр нутгийн нийслэл болсон тэр хотын хавьцаах анхны ганц нэгэн байшин барилга онцгойрон энд тэнд харагдана. Тал тал тийш зурайсан зам, утасны мод замд тааралдах нь олширч модонд татсан төмөр утас нь аалзны шүлс адил багшран, хөндлөвчүүд нь эрвийн сэрвийнэ. Том хотын хөгжихөд нэг их биш ч гэсэн аяндаа амьдралд хүрэлцээд байх ашиг орлого мундахгүй орж ирнэ гэж бодсон овжин авхаалжтай хүмүүс тэр хотын хаяа түшиж зожигдуу барьсан ганц нэгэн байшин тийнхүү алсаас харагдаж буй нь тэр ажээ. 

	Ширээний тавцан шиг хавтгай газрын хөрсөнд ноднин жилийн сөлгүй болсон бараан өвсний ёзоор өглөөний сэрүүн жаварт турь муутай найгалзана. Дороос нь хаврын нялх ногоо соёолон байгаа. Өглөөний усан болор шиг тунгалаг агаарын дотор хол орших хотын бараа нь сав дотор орсон ялаа адил ирвэлзэн замын хүний сэтгэлд нэгийг бодогдуулна. 

	Филадельфид байхдаа цуглуулж, хожим хоосрон үгүйрэхдээ үнэ хаялцуулан худалдчихсан тэр сайхан зураг хөргүүд Каупервудад баярлах гонсойх сэтгэлийг төрүүлдэг байжээ. Угаас уран зурагт хорхойтой хүн болохоор одоо байгаль эхийнхээ энэ сайхан гоо үзэмжийг харахдаа бишрэн байна. 

	Хотод ойртох тусам төмөр замын тоо олшрон олширсоор байх ба тус орны газар бүрээс ирсэн ачааны улаан, ногоон, цагаан, цэнхэр өнгөтэй олон мянган галт тэрэг харагдана. Чикаго хотод гучин төмөр замын уулзвар байгаа болохоор чухам энд л хорвоо ертөнцийн шувтарга байгаа юм шиг санагдах ажээ. Шинэхэн шинэхэн дан буюу хоёр давхар дүнзэн байшингуудыг будаж ч амжаагүй атал утаанд харлаж шавар шавхай болж амжсан байна. Гол замын уулзвар газруудад гудамжны замын тэрэг, цүүцэн тэрэг, дугуй нь шавар шавхай болсон хурдан тэргүүд хүлээн зогсоно. Засаж тэгшлээгүй гудамж, овон товонтой явган хүний зам, зарим байшин үүдэндээ гишгүүр тавцантай байхад зарим нь хээрийн шавар намагт газар дээр нь дэвсэж тавьсан банзан дамнуургатай байхыг Каупервуд их л сонирхон ажиглана. Яасан ч хачин хот вэ? Бохир заваан мөртөө ихэмсэг, биеэ тоосон янзтай урсах Чикаго голын нэгэн салаа гэнэт харагдаад тос дааварлан харлах усанд нь чиргүүлүүд пор пүрхийн цовоолог эргэлдэнэ. Эргээр нь улаан, хүрэн, ногоон өнгөтэй өргөгч өндөр цамхаг хүрэнтэн шаргалтах хураалттай гуалин, уул овоо шиг буулгасан чулуун нүүрс харагдана. 

	Энд ёстой л ажил оволзож амьдрал буцлан, юм бүхэн шинээр бий болж байгаа нь нүднээ шууд тусна. Эндхийн амьсгалах агаар хий нь хүртэл цаанаа л нэг тааламжтай, хүний хүсэл мөрөөдлийг сэргээн гижигдэнэ. Филадельфигаас шал ондоо юм их олонтой, асар том нижгэр хот юм. Анхандаа учир нь олдомгүй хачин санагдаж байсан бол одоо харин ч дориун санагдаж эхэлжээ. Залуу хүнд хүч урмыг нь хөөргөх, идрийн зоригийг бадрааж, итгэл найдварыг төрүүлэхүйц газар ажээ. Хоёр хэсэг овоолттой чулуун нүүрсний дундуур өглөөний нарны хурц гэрэл тусах агаад тариа будаа, гуалин ачсан онгоц завинуудыг хоёр тийш нь өнгөрөөх гэж гүүр салгах үеэр голын дэргэдэх хураалттай гуалингийн дэргэд хэсэг ирланд хар ажилчин байгаа харагдана. Тэд бие эрүүл чийрэг, цэнхэр улаан өнгийн оодон цамц өмсөж өргөн бүс бүсэлжээ. Амандаа богинохон богинохон ганс зууж өнгө зүс гялалзан байна. Эд нар яагаад ийм аятайхан харагдана вэ гэж Каупервуд дотроо бодлоо. Энэ бохир түүхий хот дандаа уран зургаас бүрдэж дуу хуур эгшиглэнэ үү? Шинийг босгон бүтээж байгаа идэр залуу ертөнц юм, эндээс цааш баруун хойд зүг явах хэрэг байна уу даа? гэж бодогдох боловч хэрхэхийг дараа шийдэх болно. 

	Эндхийн алдартай хэдэн баян хүнтэй танилцах захиатай яваа болохоор тэдэнтэй танилцана. Эндхийн банкны эзэд, гурил будааны худалдаачин, комиссын худалдааны эзэд лүгээ уулзаж танилцах хүсэл бий. Санхүүгийн талаар сайн мэдэх учраас тус хотын фондын биржийг ихэд сонирхжээ. Энд гурил будааны хамгийн их худалдаа наймаа болдог газар юм. 

	Галт тэрэг, муусайн байшингуудын дэргэдүүр өнгөрөн явсаар олон модон тавцангийн нэгэн дээр зогсов. Буулгаж байгаа авдар савны тус пас хийх дуу чимээ, галт тэрэгний уухилах, хойш урагш язганалдан гүйлдэх зорчигч олны дундуур Каупервуд зүтгэн явсаар Кэнл гудамжнаа гарч нижгэр том хотын шинжийг илтгэн үй олноороо зээглэн зогсох хөлсний тэрэгний нэгийг нь дуудав. Гагцхүү баян чинээлэг хүмүүсийн буудаг «Грэнд Пэсифик» (Их номхон далай зочид буудал гэсэн үг) зочид буудлыг зорин явжээ. Замдаа тааралдах бүхнийг ажиглан харах нь эгээ л худалдан авах гэж байгаа уран зургаа шилж сонгож байгаа мэт ажээ. 

	Гудамжаар шар, цэнхэр, ногоон, цагаан өнгө бүрийн будагтай морин трамвай харагдана. Хөллөсөн морьд нь хүзүүндээ хонх хангинуулан явна. Ясан хэдрэг шиг туранхай, ухархай нь ширгэсэн хөөрхий адасга болсон тэр амьтдыг харахаас Фрэнк Каупервуд өрөвдөнө. Гудамжаар хөлхөх морин тэргүүдийг гаднаас нь харахад шил толь, зэс гуулиар гоёж, будаг шунх болсноос биш үнэндээ бол яахын ч аргагүй муудаж доройтсон муусайн эвдэрхий сарампай модон хайрцаг шиг өөдгүй юм байна. Гэвч хотын хүн ам олширч байгаа үед тэрүүн шиг хэрэгтэй ч юм алга, тэрүүн шиг олз ашигтай ч юм алга байжээ. Хотын тээврийн талаар л хөөцөлдүүштэй ажил байгаа юм байна. Юун банк, зуучийн ажил, юун бирж? Хотын төмөр зам шиг их хөлийн ирээдүйтэй ажил ер үгүй ажээ. 

	
ХОЁРДУГААР БҮЛЭГ : ТУРШУУЛ ХИЙСЭН НЬ

	Чикаго, Алжернон Фрэнк Каупервудын хувь заяа лугаа нягт холбоотой хөгжих тавилантай хот болжээ. Өрнө зүгийн Флоренц, галын дүрэлзэх дөл мэт энэ хот Америкийн бэлгэ тэмдэг, марал бугын арьсан өмдтэй, түүхий бүдүүн хэвээрээ байгаа мундаг эр шиг энэ хот олон хотын дундаас онцгой Бернс3 нь болсон энэ хотыг байлдан дагуулж чадаад инжрийн навчин чимгийг нь зүүх хувьтай хэн байна вэ? Навс нөхөөсөн хувцастай, хүсэл мөрөөдөлд автсан үлгэр домгийн үлбэр ноорхой тархиндаа Цезарийн4 хүслийг биедээ Евпридийн хүчийг5 хадгалсан энэхүү мэлтэлзсэн толь шиг эргийн хот ид залуу насандаа явна. Ердийн амьдралын шавар намагт гутлынхаа түрийг хүртэл шигдээд их үйлс их найдварын тухай эгшиг дуугаа өргөж байдаг дуучин хот гэлтэй. Грек орон Афин хотоороо бахархдаг, Итали Ромоороо бахархдаг биз дээ. Харин энэ хот эртний Вавилон, Трой, шинэ цагийн Нинева6 буюу? Мэл гайхсан Өрнө нутгийнхан ч, ихийг горилсон Дорно нутгийнхан ч энд ирж нүд хужирлах гэжээ. Тархи толгойдоо хүсэл мөрөөдөл дүүрэн ирсэн хот хөдөөгийн өлсгөлөн шунаг иргэд, алдар нэр нь арван зүгтээ тарах болсон нийслэл хотоо тийнхүү тэр их намаг шаврын дотор сүндэрлүүлэн босгож буй ажээ. 

	Нью-Йорк, Вермонт, Ньюхэмпшир, Мэн хотоос янз бүрийн хачин хүн энд иржээ. Зориг шийдэмгий, зүтгэл махруун, бүдүүн бааз тэр хүмүүс бүгд л тус тусдаа ямар нэгэн санаа өвөрлөж нэгийг бодож ирсэн нь лавтай боловч ач тус үнэ цэнийг нь амсаж чадаагүй алдар нэрийг хүсэмжлэн зүтгэвч түүндээ хэрхэн хүрэхийг үл мэднэ. 

	Тэдний дотор өмнө нутагт өв хөрөнгөө алдаад хоосон мөрөөдлөөр сэтгэлээ зогоон явагсад Ейл, Харвард, Принстоны их сургуульд суралцан төгссөн хүмүүс, алт мөнгө өвөр түрийндээ чихсэн Калифорний, Рокисын захиргаагүй явах дуртай уурхайчид байна. Бас унгар, польш, швед, герман, орос хүн үзэгдэх болжээ. Тэд тааралдсан хүн бүрээс айж цочин харь үндэстний хэл мэдэхгүйдээ гирвэшин үндэс угсааныхныгаа бараадан хаяа хаяагаа дагаж суурьшина. 

	Энд негр, янхан, луйварчин, дээрэмчид, ялангуяа адал явдал хийгч этгээдүүд зөндөө. Мянган хотын хог новш цуглаад төрөлх нутгийн хүмүүс нь цөөнх болж замхран байлаа. Янхны газруудын гэрэл гэгээ ямагт нүд гялбам асаалттай бөгөөд банжу хийл, мандолины эгшиг жингэнэнэ. Өрнө нутгийн нийслэл болж буй энэ хотод энэ зууны хамгийн хүслэнт, хамгийн тачаалтнууд цутган орж ирээд ханаж цадталаа ужид цэнгэл хөөцөлдөн байгаа ажээ. 

	Фрэнк Каупервуд, Чикаго хотноо ирээд хамгийн түрүү Лейк Сити Нэшнал гэдэг арван дөрвөн сая гаруй долларын гүйлгээний хөрөнгө бүхий тус хотын томхон банкны ерөнхийлөгч томхон хөрөнгөтөнтэй уулзахаар явжээ. Тэр нь Фрэнкийн буусан зочид буудлын газраас хоёр гуравхан хорооллын зайтай орших Мунро дахь Диаборн гудамжинд байдаг амуй. 

	Фрэнкийг гаднаас орж ирэхийг хүлээн авах өрөөнөөс харсан тэр банкны захиргааны ерөнхийлөгч Жуд Эддисон ноён, нарийн бичгийнхээ даргад юун хүн ир ээ юм бол, мэдээд ир гэжээ. Ноён Эддисоны албан тасалгааны хана нь цулдаа шил тул доторх хүн өлийсхийвэл гаднаас орж ирж байгаа хүн харыг олж харах бололцоотой юм. Тэгээд ч Каупервудын орж ирж буйг хараад ихэд зоримог, чадалтай хүн юм даа гэж боджээ. Банк санхүүгийн томчуултай байнга ажил хэргийн холбоотой байсан хүн болохоор Каупервуд долингоршиж хэр баргийн юманд үл ажирна. Одоо гучин зургаатай хүн гэхэд наснаасаа ахадсан гэмээр гярхай хашир эелдэг зан араншинтай хүн. Ньюфаундлэнд хэмээх буюу Шотландын колли хэмээх үүлдрийн хоточ нохойны нүд шиг тунгалаг нүд нь түүний гойд онцлог билээ. Түүний нүд заримдаа их л зөөлөн, тэр ч бүү хэл, хүний ёсны уужим сэтгэлээр гэрэлтэн байвч заримдаа оч цахилгаан аянгын гялбаа мэт гялалзан харагдана. Учир нь үл олдох хуурамч харцанд нь эр, эм, ихэс дээдэс ялгалгүй татагдах тал бий. 

	Нарийн бичгийн нь дарга тушаалыг гүйцэтгэн эргэж ирэхдээ Фрэнк Каупервудын нэрийн хуудсыг авчрав. Фрэнк ч араас нь орж ирлээ. Ноён Эддисон яагаад ч юм суудлаасаа босон харайв. Хэр баргийн хүн орж ирэхэд босохыг мэддэггүй хүн сэн. «Ноён Каупервуд, миний бие тантай танилцахдаа баяртай байна. Таны ирж явахыг би харсан. Миний тасалгааны цонхоор энэ орон даяр болж буй юмыг харж болдог юм шүү. Тийм байгаа биз? Та суу, алим идэх үү? гэж эелдгээр хэлээд ширээнийхээ зүүн гар талын шургуулгаас хэдэн ув улаан алим гаргаж нэгийг барин: «Би өглөөдөө яг энэ хэрд нэгийг иддэг юм» гэхэд Каупервуд. Үгүй, баярлалаа. Би хоолны хооронд ер юм иддэггүй. Би уг нь явуулын хүн, энэ хотоор дайраад л явж байна, харин энэ захиаг уулзсаных одоохон танд өгч орхиё. Та энд хөрөнгө оруулалтын талаар ямаршуу бодолцоотой байгаа тухайг над ярьж өгөхгүй юу гэж хэлээд тэр хүнийхээ зан ааш ухаан билгийн хэр хэмжээг дүгнэн цэгнэхийг хичээн суулаа. 

	Тагдгар боловч нүсэр биетэй, улаан хацартай, чихнийхээ гэдсийг хүртэл ургасан, буурал сууж яваа, хүрэн бор хуузтай, гялалзсан бор нүдтэй, ихэмсэг бардам давилуун маягийн байдалтай Эддисон алимаа мэрэхийн хамт гийчнийхээ яриаг сонсон бясалгаж байна. Хүнийг анх хармагцаа таньдаг хүн гэж байдаг. Эддисон өөрийгөө тэгж бодох бөгөөд түүндээ бахархан баярлаж явдаг хүн юм. Хэр баргийн юманд хуучнаараа зүтгэдэг энэ хүн Каупервудын ер бишийн нүдэнд нөлөөлөгдөн өөрөөсөө хавьгүй сүрхий хүн юм хэмээн бодож эрхэнд нь орсныг гайхууштай. 

	Каупервудыг санхүүгийн талаар авьяас билиг эргэлзээгүй төгс хүн гэж үзээд хэрэв танайхан энэ хүнийг тэндээ суурьшуулан ажиллуулах юм бол танай хотод ихийг бүтээж чадах хүн гэж Дрексел захидалдаа бичсэнээс ч тэгж бодсон хэрэг биш. Каупервудыг гаднаа хөдөлшгүй их, хатуу хүн шиг харагдавч цаанаа их л хүнлэг чанартай, хүний мөс сайнтай хүн гэж Эддисон яагаад ч юм бодсон хэрэг. Ер тэр хоёр хотын хоёр эрхэм бие биедээ оньсого таавар шиг улс боловч Филадельфийнх нь Чикагогийнхоосоо хавьгүй их зальжин ажээ. Эддисон шашин шүтлэгтээ тууштай, нутаг орондоо нэр сайнтай, хүндтэй хүн. Үзэл санаа нь Каупервудынхаас огт ондоо болой. Гэсэн ч хоёулаа л идэж цадахыг үл мэдэх ховдог шунахай, хүн хайрлахыг үл тэвчих хатуу сэтгэлтнүүд юм. Эддисон нь амьдрал яаж ч эргэж мэднэ хэмээн хаяагаа манан үргэлж айж хулчийж явдаг байхад Каупервудад тийм айх хулчийх зан огт үгүй. Эддисон буян үйлдэх ажилд оролцон нийтийн тогтсон журам ёсыг биелүүлэхийг хичээж явахдаа аль хэдийн хайр дургүй болсон авгайдаа сайн мэт дүр үзүүлэх авч хүсэл тачаалаа нууц хангана. Гэтэл Каупервуд ямар ч ёс журамд баригдахгүй. Оюун ухааныхаа ноёлолд байдаг хүмүүсээс бусадтай дэмий үл ярилцана.

	— Манай энд үнэхээр бололцоотой шүү, ноён Каупервуд. Манай Чикагогийнхон их бололцоотой гэж ярихаасаа зовдог юм. Онгироо улс гэж хэлэгдэж мэдэх юм. Бид чинь айлын хамгийн эрх дураараа, отгон хүүхэд л гэсэн үг. Одоохондоо манай хот нэг их хээнцэр ганган болж чадаагүй байгаа, ер нь жаахан хүүхэд тийм байдаг шүү дээ. Өмссөн өмд, цамц, дээл хувцас, малгай нь хагас жил болоход л хэдийнээ багтахыг больчихдог тийм л хүүхэд гэсэн үг. Гоё ганган биш ч гэлээ булиа бие булчин шандас шөрмөс ч бий шүү. Ноён Каупервуд та өөрөө гайгүй, нүдээрээ үзнэ, тэгээд хувцас хунарын зэрэг ч яамай гэж бодогдоно гэж Эддисон нэмж хэлэв. 

	Ноён Эддисон дугариг нүдээ онийлгоход харц нь даруй ширүүн болов. Дуу хоолойд нь ч төмөр металлын өнгө илрэх боллоо. Эддисон өөрийнхөө хотыг нууц амрагийн адил хайрладаг хүн болохыг Каупервуд мэдлээ. Банкны эзний зовхинд үрчлээ илэрч нүүрэнд нь мяралзсан инээмсэглэл бий болов. 

	Мэдэх бүхнээ танд дуртайяа хэлж өгье. Надад ярих юм бага сага бий гэхэд Каупервуд таалсан байдалтайгаар жуумалзав. Үйлдвэрийн энэ тэр салбар, худалдаа, олзворын талаар лавлан асууж, эндхийн байдал Филадельфийнхээс огт өмнөө болохыг мэдэж авчээ. 

	Энд хөл хөгжөөнтэй үлэмж бололцоотой мэт санагджээ. Өрнө зүгийн муж улсад өсөж хөгжих, орон нутгийнхаа бололцоог ашиглах гэсэн эрмэлзэл их байгаа явдал нь энд чухам ажиллах эсэхээ шийдээгүй байгаа ч гэсэн Каупервудад үлэмжхэн тааламжтай санагдаж байлаа. Энэ нь ч аргагүй байжээ. 

	Ямар ч байсан тийм эрмэлзэлтэй газар бол түүний хөлжин баяжихад хамгийн тохиромжтой ээлтэй нөхцөл болой. Фрэнк Каупервуд хөлжин баяжихын зэрэгцээ урьд шорон оронд орж байсан муу нэрээ хусах, эхнэр болон хоёр хүүхдээсээ ангижрах хэрэгтэй байсан ажээ. Гэр бүлээсээ салахдаа амьдралыг нь тэр чигээр нь харахгүй орхино гэж бодсонгүй, харин ч харж үзнэ гэж бодно. Орчин үеийнхээ ёс журмыг дагалгүй өөрийн дураар туйлж яваагаа Өрнө нутгийн нижгэр зориг төгөлдөр үйл ажиллагаа, амьдралын нөлөөгөөр тайлбарлах болно гэж биеэ цагаатгахыг бодно. Юуны өмнө би өөрийнхөө дур хүслийг хангах ёстой гэж нэгэнт зорьсон хойно бусдын ягштал баримталдаг мухар сүсэг бишрэлийг эвдэж тэднийг өөрийн эрхэнд оруулах хэрэгтэй аж. Фрэнк Каупервуд банкны тэр эзнийг их зөөлөн хоол гэж бодоогүй ч гэх нь ээ ер нь ойр дотнын түшигтэй хүн болж чадна гэж боджээ. 

	— Чикаго тун сайхан хот юм, Эддисон гуай. (Гэвч мань эр чин үнэнээсээ тэгж бодож чадсангүй, тэр эмх замбараагүй, эмхэрч цэгцрээгүй хотод ажиллах эсэхээ ч бүрэн шийдээгүй байв). Би галт тэрэгний цонхоор зах зухыг нь харсан. Ажил ч гэж ёстой оволзож байгаа газар юм даа. Тун их ирээдүйтэй хот байна шүү гэв. 

	— Та Форт Вейнээр явж ирсэн байх аа. Тэр чинь хотын хамгийн муухан хэсэг нь байгаа юм. Би танд хамгийн сайхан хэсгийг нь үзүүлэх юм сан. Мартсан, та хаана буусан бэ? гэж ноён Эддисон их л эелдгээр өгүүлэв. 

	— «Грэнд Пэсификт»,

	— Чикагод удах уу?

	— Ганц хоёр хоногоос хэтрэхгүй. 

	Ноён Эддисон халааснаас цагаа гарган харав. 

	— Та манай хотын нөлөө ихтэй томчуултай нүүр учрахаас татгалзахгүй биз ээ. «Юнион Лиг» гэдэг клубт зоог барьдаг юм. Тэндээ бид тусгай тасалгаатай. Таныг дургүйцэхгүй бол тийшээ нэг цагт хамт очъё. Тэнд очиход үйлдвэр худалдааны зарим эзэд, өмгөөлөгч, шүүгч мэтийн нэлээд хүнтэй уулзаж орхино шүү. 

	— Яасан сайн хэрэг вэ, та их сайн хүн юм. Харин би наана нь ганц хоёр хүнтэй уулзаж учрах ёстой гэж Филадельфийн зочин энгүүн хэлээд суудлаасаа босож, цагаа харангаа: «Юнион Лиг» клубийг тань би олоод очно. Харин Арнил компанийн контор хаана байдаг юм бэ? гэв. 

	Мах худалдаалагч том эзэн бөгөөд тэдний банканд хамгийн их мөнгө оруулсан хүний нэрийг түүний амнаас дуулсандаа Эддисон толгой дохин сайшааж дотроо: Надаас лав арваад нас дүү энэ залуу ирээдүйд санхүүгийн цадиггүй том хөрөнгөтөн болж чадах хүн юм гэж сэтгэлээ. 

	Нүсэр том биетэй, түрэмгий маягийн зантай «биржийн зальтай эзэн» Арнилтай уулзаад Фрэнк Каупервуд өнөөх «Юнион Лиг» клуб гэдэгт нь хүрэлцэн очиход тэнд гучин таваас жаран таван насны янз бүрийн хүн хушганы өнгөтэй тавилга бүхий тасалгаанаа ширээ тойрон суужээ. Тасалгааны хананд Чикаго хотын алдар цуутай иргэдийн хөргийг хадсан байх бөгөөд цонхыг өнгөт шилээр хийсэн нь урлагийн нэг маяг буюу. 

	Ширээ тойрон суугчдын дотор өндөр нам, эцэнхий туранхай хар, цагаан царайтай, нүд ам нь бар, шилүүс, баавгайнхаас өгсүүлэн үнэг, бух нохойнх шиг хачин янз бүрийн улс байлаа. Тэр сор хүмүүсийн дотор ганц ч хулчгар нялгар хүн байхгүй ажээ. 

	Ноён Арнил, Эддисон хоёрыг Каупервуд их ухааны сүрхий улс гэж дотроо их л тоов. Түүний сонирхлыг татсан өөр нэг хүн гэвэл жижигхэн давжаа биетэй, жигтэйхэн эелдэг нялуун зантай, харах царайнаасаа энэ лав үе улиран орд харшид сууж, зарц гоцго нарыг зарж, хээнцэр ганган явсан хүн гэмээр шинж тодорхой Энсон Мэррилл гэгч ажаам. Тэр бол барааны үйлдвэрийн том эзэн, Чикаго хотын бөөнөөр болон жижиглэн худалдааны хамгийн дорвитой эзэн хүн гэж Эддисон, Каупервудад зааж өгчээ. 

	Төмөр замын том эзэн, Чикагод тэр ажлыг үүсгэн явуулагч ноён Рэмбог Каупервуд бас их сонирхжээ. Эддисон тэр хүнд хандаж хөгжөөнтэйгөөр инээмсэглэж хэлэхдээ:

	— Ноён Каупервуд Филадельфи хотоос яваа хүн. Өөрийн мөнгөн хөрөнгөний зарим хэсгийг манай энд оруулах хүсэлтэй юм гэнэ. Та, харин баруун хойд зүгт авсан муу газраа бэлэн зэлэн худалдаж орхихгүй юм уу? Тохиромжтой завшаан бус уу? гэв. 

	Рэмбо туранхайвтар, цонхигор зүс царайтай, хар сахалтай тэнхээтэй маягийн, нямбай гэмээр, бусдыгаа бодвол илүү аятайхан хувцасласан хүн юм даа гэж Каупервуд ажив. Цаадах нь Каупервудыг гярхайлан харж байснаа учиртайхнаар инээмсэглэв. Каупервудын нүдний харц ямар ч үгнээс илүү их утга учрыг илтгэсэн мэт. Тэгээд уг нь ганц нэг алиа марзандуу үгээр далимдуулан өнгөрөөхийг бодож байсан хүн маань одоо харин тэр баруун хойд газар нутгийн тухай ярьж өгөхөөр шийдээд Филадельфи хотоос ирсэн гийчинд энэ нь сонин байх биз гэж боджээ. 

	Нэг хотод амьдралын хамгийн ноцтой тулалдаан хийж дөнгөж саяхан амсан туулж гарахдаа Америкийн хот бүхэнд хэрэг явдлыг шийдэж байдаг хүмүүсийн сайн муу элдэв занг биеэрээ амсаж үзсэн хүн өөр нэг хотын эрх баригчдын зан байдал, үйл ажиллагааг их учир холбогдолтой буюу эсвэл базаахгүй гэж үзэх болно. Аливаа цаг уур болон, бусад нөхцөл байдалд хүний төрөлх чанар өөрчлөгддөггүй гэж Каупервуд бодох болсон авай. Хүн төрөлхтний хамгийн онцгой шинж гэвэл цаг үе нөхцөл байдлын улмаас агуу их буюу арчаагүй өчүүхэн байж болох бөгөөд ерөнхийдөө хуурамч хувирамхай чанар мөн гэнэ. Ажил хэргийн хойноос хөөцөлдөнгүй хааяа тохиолдох завтай цаг мөчдөө ер нь амьдрал гэдэг чинь мөн чанартаа юу юм бэ? гэж бясалгана. 

	Хэрэв Каупервуд санхүүгийн, ялангуяа зохион байгуулах гайхам авьяас билиггүй байсан бол лав гүн ухаантан, тэгэхдээ нэлээд субьектив гүн ухаантан болох байсан байж мэднэ. Гэвч гүн ухаанаар жаал хөөцөлдөж байснаа ер нь энэ чинь огт дэмий хоосон ажил байна гэх байсан биз ээ. Каупервуд өөрийгөө биет эд юмсаар буюу бүр нарийвчлан хэлбэл материал эд юмсыг тооны болон логик аргаар эд бадыг нь хийж мөнгө хөрөнгө олох тавилантай хүн гэж бодно. Энд хүрч ирэхдээ Дундад Өрнийн үндсэн хэрэгцээг судлах, өөрөөр хэлбэл, хамаг баялаг эрх мэдлийг нь гартаа оруулан авч өөрийнхөө байдлыг бататгах санаа өвөрлөжээ. Өглөөгүүр уулзаж учирсан хөрөнгөтнүүдээс Чикагогийн мал нядалга, төмөр замын орлогын тухай, усан онгоцны компанийн тухай, газар болон үл хөдлөх хөрөнгө үнэд их орж байгаа тухай, үр тариагаараа панз ихээхэн гүйлгэцгээдэг тухай, зочид буудал болон төмөр эдлэлийн газар орлого ихтэй байгаа зэрэг чухал чухал мэдээ сонсжээ. Бас өргүүл, салхин тээрэм, галт тэрэг хөдөө аж ахуйн машин зэргийг үйлдвэрлэх буюу барьж байгуулж буй олон үйлдвэрийн компани ажилладгийг мэдэж авчээ. Чикагод ямар ч үйлдвэрийн шинэ салбар хөгжих бололцоо бүрэн бий мэт санагджээ. Каупервуд худалдааны танхимын захиргааны нэг хүнтэй очиж уулзаад авч ирсэн захидлаа өгч ярилцахдаа Чикагогийн бирж дээр орон нутгийн хувь нийлүүлсэн тэмдэгтийн наймаа бараг хийдэггүйг мэдэв. Голцуу улаан буудай, эрдэнэ шиш болон бусад үр тарианы наймаа явагддаг ажээ. Дорнод нутгийн хувь нийлүүлсэн тэмдэгтүүдийг энэ нутгийн хөрөнгөтөн нар гагцхүү Нью-Йоркийн бирж дээр наймаалдаг бөгөөд үүний тулд түрээсэлсэн цахилгааны шугамыг ашигладаг байжээ. Гаднаа ихээхэн эелдэг эвсэг зантай байх боловч хэтийн бодлоо хувь хувьдаа таг даран хадгалж ерөнхий тоймын юм ярилцахаас хэтэрдэггүй эндхийн тэр хүмүүсийг Каупервуд ажиглан харж суухдаа эд нар намайг ер ямаршуу янзтай хүлээж авдаг улс бол гэж бодлоо. Өөртэй нь худалдаа үйлдвэрийн асуудлаар санал нэлээд дүйж буй эдгээр ноёдын нэг нь ч түүнийг шоронгоос саяхан гарч ирсэн хүн гэж огт үл мэднэ. Үүнийг мэдсэн цагтаа тэд ямархуу янзын царай гаргах бол. Өөрөө эхнэр, хоёр хүүхэдтэй хэр нь эхнэрээсээ салаад өөр нэг хүүхнийг гэргийгээ болгох санаатай байгааг нэг нь ч мэдээгүй байна. Үдийн хоолны шувтаргаар ноён Рэмбо:

	— Та Баруун хойд нутгаар үнэхээр очиж үзье гэж бодож байна уу? гэхэд Каупервуд:

	— Эндэх ажлаа дуусгаад тийшээ явъя гэж бодсон юм. Тийшээ түр очоод ир юү гэсэн юм гэлээ. 

	— Фарго Дулут орох улсуудтай хамт явах уу? Тэд голцуу эндхийнх, зарим нь Дорно нутгийнх. Пүрэв гарагт гарна, зарим нь Фарго, зарим нь Дулут орох байх, хамт явбал би их баярлах байна. Би өөрөө Минеаполис орно. 

	Фрэнк Каупервуд талархлаа илэрхийлээд тэгье гэлээ. Дараа нь улаан буудай, мал, барилгын мод, материал, газрын үнэ өртөг, шинэ үйлдвэрийн газар байгуулахад хязгааргүй их бололцоо байгаа тухай, ер нь нэг үгээр хэлбэл, Баруун хойд нутаг юугаараа худалдаа үйлдвэрийн эздийн хорхой хүргэж байгааг тал бүрээс нь зөндөө ярилцжээ. Голцуу Фарго, Минеаполис, Дулут хотын тухай, тэнд үйлдвэр хөгжүүлэх, хөрөнгө оруулах боломжийн талаар ярилцжээ. Тэр нутагт хөндлөн гулдгүй төмөр зам тавьчхаад байгаа ноён Рэмбо ирээдүйдээ хатуу итгэлтэй байна. Каупервуд тэдний ярианаас өөртөө хэрэг болох юмыг дор нь гадарлан тогтоож их чухал мэдээ сэлтийг дуулж авлаа. Хотын төмөр зам, халуун хий, банк, газраар панз хийх ажлыг л голчлон анхаарч хаана хэзээ тийм боломж гарахаар байгааг нь сайн болгоон тогтоож байв. 

	Өөр хэд хэдэн хүнтэй уулзах учиртай байсан Каупервуд тэр клубээс гарч явсан боловч хүмүүсийн гайхшийг төрүүлж амжсан байлаа. Жишээ нь ноён Эддисон, ноён Рэмбо хоёр тийм сүрхий хүнтэй тааралдаагүйгээс хойш их уджээ гэж чин үнэнээсээ боджээ. Түүний бие ер олигтой юм ярьсангүй, голцуу бусдын ярих хэлэхийг л сонсож байжээ. 

	
ГУРАВДУГААР БҮЛЭГ : ЧИКАГОД ӨНГӨРҮҮЛСЭН НЭГ ҮДЭШ

	Каупервуд, Эддисоны банк дээр очоод дараа нь гэрт нь очиж үдийн хоол зооглож байхдаа энэ санхүүчид хэрхэвч худал хэлж болохгүй, ийм их нөлөөтэй ийм их танил талтай хүнд яавч худал хэлж болохгүй гэж бодов. Түүний зэрэгцээ Эддисон хүнийхээ хувьд ч итгэж болмоор гудиггүй, нуруутай эр мэт санагджээ. Каупервуд, Рэмбогийн зөвлөснөөр Фарго хот орж Филадельфи буцах замдаа Чикаго хотод дахин бууж маргааш өглөө нь Эддисон дээр очиж Филадельфид хэрхэн мундраа тарьж явсан тухайгаа аятайхан эвийг нь олж, өөрийгөө аль болохоор цагаатган гоёж гоодож ярихаар шийджээ. Банкны эзэн, Каупервудын ярианд бүрнээ автсан нь илт байх бөгөөд өнгөрсөн үүх түүхийг нь эс тоох буй заа гэсэн итгэлийг Каупервудад төрүүлжээ. Хөрөнгө мөнгө үрж таран шамшигдуулсан гэж Филадельфийн шүүхээр яллагдаад Дорнодын засан хүмүүжүүлэх гянданд сууж байсан тухайгаа ярьсны гадна эхнэрээсээ салж шинэ гэр бүл зохиох бодолтой байгаагаа ч ярьжээ. 

	Эддисон, Каупервудын энд хүрэхгүй ч гэсэн бас л нэлээд зоригтойд тооцогддог хүн болохоор түүний зоримог явдлыг их л гайхжээ. Энэ нь Эддисоны хувьд хэрээс нь хэтэрсэн зүйл тул гайхаш төрүүлэх ажээ. Саяхан доромжлогдон уланд унаж нухлуулан байсан хэр нь одоо харин сэхчхээд хүч чадалдаа итгэл төгс, эрэлхэг, шийдэмгий яваа нь түүний бахдалыг төрүүлжээ. Эддисон, үүх түүхийг нь сөхөн үзвээс гууль нь цухуйх иймэрхүү хүн Чикагогийн алдар цуутны дунд ч олон гэдгийг мэдэх бөгөөд урьд өмнө энэ талаар ер бодож үзсэн нь үгүй билээ. Тэдний зарим нь дээдсийн хүрээлэнд багтаж байхад зарим нь үгүй ажээ. Гэлээ ч гэсэн тэд нөлөө ихтэй жинтэй улс юм. Каупервуд ажил хэргээ ахиад л эхлэг л дээ. Үүнд ер болохгүй гэх юм юу байна вэ? Эддисон, гийчнийгээ дахин сайн ажиглаж түүний гярхай нүд, чийрэг бие, сахал хуузтай, цэвэрхэн гоо нүүр царайг нь ширтэн байснаа гараа сунгаж:

	— Ноён Каупервуд, таны ийнхүү итгэмжилсэнд баярласнаа хэлэх юун. Би бүгдийг нь мэдлээ, ингэж ярьж өгсөнд тань баярлаж байна. Энэ тухайгаа өөр хүн хард ярихын хэрэггүй шүү. Би анх орж ирж байхыг тань хараад л таныг онцгой маягийн хүн гэж тааварласан юм. Одоо бүр сайн мэдэж авлаа. Надаас зовох хэрэггүй. Би зуугийн талыг наслахдаа нэлээд юм гадарлах болсон байлгүй яах билээ. Та дуртай цагтаа манайхаар орж гарч байгаарай. Манай банктай л холбоотой ажиллаарай. Нөхцөл байдал юу болох нь гэдгээс хэрэг явдлын учир нь олдож юу хийх, яах чинь тодорхой болоод ирнэ. Таны бие Чикагод шилжин суувал сайн сан. Та бид хоёр аль алиндаа түшиг болох бус уу. Одоо харин урьдынхаа үүх түүхийг өөрөө мартах хэрэгтэй. Би хэзээ ч ямар ч үед тэр талаар үг цухуйлгахгүй шүү. Та тэмцэн явж зорьсондоо хүрэх болно. Үйлсийг тань бүтээмжтэй байх болтугай гэж ерөөе. Би танд өөрийн хүч чадлын хэрээр тус болохыг хичээнэ. Ингээд та над ярьсан зүйлээ мартах хэрэгтэй. Гэр бүлийнхээ асуудлыг нэг тийш болгосон хойноо манайхаар айлчлан ирж гэргийгээ бидэнтэй танилцуулаарай гэжээ. 

	Каупервуд зорьсон ажлаа бүтээгээд Филадельфи орох галт тэргэнд суужээ. 

	— Эйлин минь, миний бодоход Өрнө нутаг чинь чи бид хоёрт ёстой тохирох газар юм байна. Би бүр Фарго хот хүрээд тэндхийн орчин газраар нь ч явж үзлээ. Харин Чикагогоос нэг их хол явах хэрэггүй байх аа. Тэнд эзгүй, цөл, индиан хүмүүсээс өөр юм олж харсангүй гэж Каупервуд галт тэрэгний буудал дээр тосож ирсэн Эйлинтэйгээ уулзаж, ярихдаа алиалах байдлаар: Эйлин ээ! чи тэнд банзан овоохойд сууж өглөө дуут могойн махаар, өдөр нь зурмын махаар хооллоод байж чадах уу? гэж асуув. 

	Эйлин, Каупервудын гарыг чанга атгаж: 

	— Тэгэлгүй яах вэ, чи л чаддаг юм бол би ч чадна. Фрэнк минь, чамтайгаа л хамт байвал хаана ч очихоос буцахгүй. Би далайн хөөс, арьс, ширний өөдсөөр чимсэн индиан гоё дээл, тэдний өмсдөг өдтэй малгай хийлгэж өмсөнө... 

	— Тэр шүү, чи ийм л хүн дээ. Овоохойд суусан ч гоёл чимэг л хамгийн чухал гэж бодно. Яах ч арга алга. 

	— Намайг гоёж гоодохоо больчихвол чи мөдхөн хайргүй болчихно. Чамайг буцаж ирсэнд, би тун ч баяртай байна шүү гэж Эйлин, инээмсэглэн өгүүлэв. Каупервуд

	— Тэр нутаг даанч Чикаго хотоос доор санагдлаа. Тэгэхээр бид Чикагод л суурьшина даа. Харин мөнгөнийхөө хагасыг Фаргод хадгалуулсан болохоор тийшээ хааяа очиж байх юм шүү. Гэхдээ ер нь Чикагод л төвхнөнө. Би үүнээс хойш ийш тийш ганцаар явахгүй, залхаж гүйцлээ гээд гарыг нь чанга атган: эхнэр маань одоохондоо салж өгөхгүй бол би чамайгаа хүн хард миний эхнэр гэж танилцуулж байя гэв. 

	— Стежерээс сураг алга уу? гэж Эйлин асуув. 

	Стежер бол Лилианыг гэр бүлийнхээ баталгааг хууль ёсоор салга гэж Каупервудын өмнөөс ятгаж байгаа хүн билээ. 

	— Үгүй, огт сураг алга. 

	— Муу ёр уу? Тийм үү? гэж Эйлиний хэлэхэд цаадах нь:

	— Дажгүй, бүү гонсой; тэрнээс ч муу юм болдог шүү дээ гэв. 

	Каупервудад Филадельфийн гянданд байсан нь санагдахад тэр бодол Эйлиний толгойд ч орж иржээ. Тэд Чикагогийн тухай ярилцаж бололцоо нөхцөл бүрдмэгц өрнө зүгийн тэр хотод очиж суухаар шийджээ. 

	Каупервудын амьдралд тохиолдсон зүйлсийн тухай товчхон өгүүлсүгэй. Филадельфи дахь ажил явдлаа дуусгавар болгоод Чикагод бүрмөсөн шилжиж ирэх гэсээр байтал нь бүхэл бүтэн гурван жилийн хугацаа өнгөрөв. Тэр гурван жилийн дотор Өрнө зүгийн муж улсуудын нутагт очих ажил олон тохиолджээ. Эхний үед Каупервуд голцуу Чикаго хотод ирж очдог байснаа сүүлдээ Фарго руу ч явдаг болжээ. Тэнд түүний нарийн бичгийн дарга Волтер Вэпли, худалдааны район байгуулах, хотын төмөр зам барих, яармаг зохиох ажлыг удирдаж байлаа. Тэр бүх олон төрлийн ажлыг Фрэнк Алжернон Каупервудын удирдлагаар барилга тээврийн компани гэсэн ганц газар цомтгон явуулж байлаа. 

	Каупервудын Филадельфи дахь өмгөөлөгч Харпер Стежер гэрээ байгуулах ажлыг эрхэлж байв. 

	Каупервуд, Чикагод түр шилжиж ирээд байхдаа Эйлинтэй суугаагүй байсан учир анх тэр хотод ирэхдээ танилцсан нөлөө бүхий хүмүүстэй ажил хэргийн талаар түр уулзаж байхын тул «Гремонт» зочид буудалд нэг өрөө хөлслөн авсан байв. Фрэнк, Чикагогийн биржийн зууч хүмүүсийг анхааралтай судалж өөртөө контортой, нэг их юм шаардаад байдаггүй, их зан гаргадаггүй, Чикагогийн бирж болон түүний эздийн талаар ний нуугүй хэлж өгдөг, тэгээд бас орон нутгийн амьдралын талаар мэдээлээд байхуйц тийм нэгэн догь зуучтай болж авахыг эрмэлзэн хайсаар байлаа. Каупервуд нэг удаа Фарго руу Эйлинийг дагуулан явжээ. Эйлин тэр шинээр сүндэрлэн босож буй хотыг тоомсорлох янзгүй харин ч баахан голж байв. Дөрвөн давхар дүнзэн барилгатай нэгэн зочид буудалд буухлаар Эйлин:

	— Фрэнк ээ! Чи үнэхээр ийм газар ирье гэж бодож байгаа юм уу? гэжээ. Тоосго агуулах газар нь мод материал хадгалах газартайгаа бөөр нийлэн үргэлжилсэн худалдааны хорооллын урт муухай гудамжийг хараад л ой нь гутсан ажээ. Хотын бусад хэсэг нь ч түүнээс дээрдэх юмгүй харагджээ. Засаж цардаагүй гудамж талбайгаар барьж дуусаагүй байшин барилгууд сэртийн сарайн харагдаж үзэгдэнэ. Хэзээ ямагт нүдээ бүлтийтэл гоёж чимдэг, онгироо дээрэлхүү зантай Эйлин дэгжин гэгчийн пальтотой яваа нь тэр түргэн шуурхай хөгжиж буй хотын ажилдаа дарагдаж гоёж гоодохыг бодох зав чөлөө үгүй хүмүүсийн дэргэд ёстой цагаан хэрээ шиг харагдана. 

	Эйлин, эрх дархтай гэргий болсон цагтаа хаана хэнд гайхуулж явах болж байна даа. Фрэнк нь үлэмж баяжаад хэзээ хэзээнээс илүү их орлоготой хүн боллоо гэж бодъё. Гэтэл энэ нь тэр хүүхэнд ямар тус байна? Филадельфид сүйрэхээсээ өмнө Эйлинтэй нууц явж байхдаа том том хүлээн авалт зохиодог байсан сан. Тэр үед Эйлин Каупервудын эхнэр байсан бол ихэс дээдсийн хүрээлэнгийнхэн дуртай хүлээн авч хөл алдах байсан биз. Гэтэл энэ муу хотод уу... Өршөөлт бурхны минь аврал! Эйлиний дургүй хүрч хөөрхөн жижиг хамраа шантайлгав. «Яасан олиггүй газар вэ» гэж Эйлин Өрнө нутгийн оргилон хөгжиж буй тэр залуу хотыг ер ойшоож үзэх янзгүй байлаа. 

	Гэтэл хөдөлгөөн шуугиан ихтэй, өдөрт улам нүсэр болж буй Чикаго хот Эйлиний санаанд дүйжээ. Каупервуд, санхүүгийнхээ маш адармаатай ажилд толгой дээш татах зав чөлөөгүй зүтгэн байсан боловч Эйлинийг ганцаардаж уйдуузай гэсэндээ хоршоо дэлгүүрээр явж юу дуртайгаа ав, үзсэн харсан сонин юмныхаа тухай надад ярьж байгаарай гэж хэлэхэд Эйлин дуртайяа «за» гээд цагаан ягаан өнгөт царай, алтлаг зүстэй үсээ сүүдэрлэсхийх өргөн хүрээтэй хүрэн бүрх малгай өмсөж гоё ганганаар хувцаслаад задгай тэргээр хотоор хэсэх болжээ. Каупервуд зарим орой Эйлиний хамт хотын гол гол гудамжаар тэрэгтэй зугаална. 

	Өргөн цэлгэр, баян тансаг Прери гудамж7, Норс Шо Драйв8 Мичиган гудамж, бас Эшлэнд9 цэцэрлэгт гудамж дахь ногоон зүлгээр эргэн тойрон чимэглэгдсэн орд харшуудыг Эйлин анх үзээд Каупервудын нэг адил хорхой нь асаж, тэр хотын хүсэл мөрөөдөл, эрмэлзэл, мах цусыг нь галын дөлөөр төөнөх шиг болжээ. Тэр хээнцэр орд харшийг саяхан барьж босгосон нь нүднээ илхэн. Чикаго хотын эрх баригч дээдсийнхэн Каупервудын адил саяхан хөлжсөн шинэ баячууд гэнэ. Эйлин, Каупервудын эхнэр биш гэдгээ ч мартчихаад, өөрийгөө хууль ёсных нь гэргий мэт бодож явлаа. 

	Хүрэн шаргалдуу хавтгай хавтгай чулуу дэвсэж, захаар нь залуу зулзаган мод суулгасан гудамж, явган хүний зам, тэв тэгшхэн хайчилж морины дэл шиг жигдлэн зассан ногоон зүлэг, нарны хурц гэрлээс хамгаалсан эрээн зотон даавуу татаастай зургаан сарын зөөлөн салхинд намирах шаа хөшигтэй цонх энэ бүгдийг Эйлин үзээд хүсэл мөрөөдлийн далайд шумбах болжээ. Хоёул нэг удаа нуурын эргээр зугаалан явахдаа Эйлин ногоовтор туяатай цагаан цэнхэрдүү ус, цахлай шувуу, алсад цайран харагдах далбаат онгоц, эрэг дагуу ярайх шинэ шинэ гоёмсог байшин барилгыг хараад нэг цаг тийм сайхан орд харшийн нэгэнд эзэгтэй болон суух юм сан гэж мөрөөдөн боджээ. Тэр цагт яасан их зантай авирлаж, яасан их гоёж гоодох бол! Филадельфид Каупервудын бариулсан байшингаас зуу дахин илүү гоё байшин бариулна. Асар том уудам цэлгэр өрөө тасалгаануудтай бариулаад байн байн хүлээн авалт, найр хурим хийж Чикагогийн хамаг ихэс дээдэс, баячуудыг урьж байх болно!

	— Фрэнк ээ! Манайх ийм сайхан байшин бариулна биз! гэж Эйлин атаархан хэлсэнд Фрэнк:

	— Би чамд бодож байгаагаа хэлье. Энэ хороолол сайхан санагдаж байгаа бол Мичиганд нэг хэсэг газар авчхаад байшин бариулахаа жаал азная. Би энд хүн хартай ажил төрлийнхөө холбоог зузаатгаад чухам юуг голчлохоо мэдэж авъя, тэгсэн хойно л байшингаа бариулъя. Ёстой сайхан байшинтай болж авна даа. Эхнэрээсээ албан ёсоор салаадахъя, тэгсний дараа хоёул жинхэнэ ёсоор аж төрнө. Одоохондоо ер нь энд бүр суурьших болбол, хоёул хүн харын нүдэнд нэг их онцгой харагдахын хэрэггүй юм шүү. Тэгвэл дээр биз дээ гэв. 

	Тав зургаан цагийн алдад л зуны өдрийн үзэмж бүрдэх бөгөөд өдөр нь халуун шатаж байсан бол одоо сэрүү татан гудамжны баруун талын сүүдэр хүүшлэн, халаасан дарс шиг анхилуун сайхан үнэртэй агаар гудам талбайгаар нэг түгнэ. Гудамжаар үзүүр төгсгөл нь үл харагдах үй олон тэрэг сүлжилдэнэ. Чикаго хотын баячуудын хувьд эд хөрөнгөөрөө гайхуулах хийгээд зугаацан цэнгэх ганц бололцоотой юм нь тэргээр зугаалах нь болой. Тэр үе хотын дээдэс баячууд хоорондоо их ялгагдаагүй, зааг багатай, хөллөсөн морьдынх нь хазаар хударгад жингэнэх зэс, мөнгө, алтан тоног хэрэгслийн дуу чимээ нь эздийнхээ баян чинээлгийн хэр хэмжээг илтгэдэг байсан цаг байжээ. Тус хотын гол гудамж, өмнөд хэсгийнх нь Виа Аппиа10 болсон тэр өргөн гудамжаар явж буй хүмүүс албан тасалгаанаас буюу ажлын газраас гэр гэрийн зүг явж буй, бүгд ялгаагүй баяжиж хөгжихийн дон туссан улс юм. Ажил хэргийн талаар хааяа уулзалдах хотын баячуул бие биеийн барааг харахдаа ёсорхог нялуунаар бөхөлзөн нахилзан мэндэлнэ... Янз янзын тэрэг сүйхэнд суусан гоо сайхан эмс, догь царайлаг хар хүү, цэвэр хээнцэр охид хүүхнүүд, ажилдаа алжааж ядарсан эр, нөхөр, эцэг, ах дүүс, найз нөхдөө очиж авахаар тийш жирийлгэх ажээ. Энд амьдрал нь өөдрөг байгаадаа сэтгэл нь амгалан, дутах гачигдахын зовлон мэдэхгүй өег цатгалан хүмүүс зорчин байгаа нь илт болой. Сайн үүлдрийн тарган цатгалан хатирч хөлгүүд дан буюу хосоор хөллөгөөнд орж урд хойноо орон ногоон зүлгэн эмжээрт урт өргөн гудамжаар эд агуурсаараа гайхуулж бардамнан маяглах мэт орд харшийн дэргэдүүр давхилдан өнгөрнө. 

	— Аа, ийм сайхан газар байсан юм бий! Би Чикагод л байгаад баймаар санагдана. Энд чинь Филадельфигаас хол дээр юм байна гэж Эйлин дуу алдсан нь энд тэндгүй харагдах итгэл төгс ихэмсэг бардам эрүүл чийрэг эрчүүл, хээнцэр залуус, хөөрхөн царайлаг охид хүүхнүүд бие биетэйгээ тааралдаж хөгжилдөн инээж баясаж байгаа энэ бүхий байдалд сэтгэл булаагдсаных биз ээ. 

	Каупервуд хэчнээн их арга чаргатай хүн байгаад ч нэмэр бололгүй сүйрч байсан тэр хотын нэрийг чихэндээ сонсохоос зэвүү нь хүрч шүдээ тас зуухад сайхан сахал нь зэвүүтэйхэн сөрвийх аж. Түүний хөллөсөн хос морь зэгзгэр биетэй, ам хатуутай, агсам дошгин зантай ижилгүй адгуус ажээ. Тэр ер хэр баргийн морийг тоож үзэх хүн биш билээ. Каупервуд морь эдэлж мэддэг хүн учраас зөв тэгш суугаад амыг нь залж явахад адгуус нь арга буюу аяыг нь дагана. Хажууд нь Эйлин хэзээний ганагар, омог бардам, цээж өргөн сууж яваа харагдана.

	Каупервудын сүйх тэрэг өөр нэг хүнийхтэй зэрэгцэн очиход нэг хатагтай:

	— Аюулын догь хүүхэн байна шүү гэх нь дуулдав. Юун ийм хүүхэн хаанаас гэнэт гараад ирдэг билээ гэж зарим эрчүүл бодож зарим нь бүр тэгж ч хэлэх нь сонсогдох аж. 

	— Чи энэ хүүхнийг мэдэх үү? гэж нэг залуу эгчээсээ асуув. 

	— Эйлин минь тайван л бай. Энд чи бид хоёр зохих байр сууриа эзлэх цаг ирнэ. Чикагод чиний хүсэж мөрөөдсөн бүхэн сэтгэлчлэн бүтнэ, илүү ч гарна, чи миний үгэнд итгэ гэж Каупервуд сэтгэлээр өчүүхэн ч унах шинжгүй эрс шийдэмгий хэлэв. 

	Тэр хоромд бүх бие цогцсоос нь илч хүч ялгаран гарч тэр нь цахилгаан цэнэг мэтээр хуруунуудынх нь үзүүрээр дамжин гарт байгаа жолоо, тэргэнд хөллөөтэй морьдод хүрч шавдуулан гуядах шиг болов. Морьд ухасхийн зүтгэж толгой хаялан давхив. 

	Хүсэл мөрөөдөл, горьдол, бардам зан нь оргилсон Эйлиний цээж арай л дэлбэрчихгүй байгаа бололтой. Чикаго хотын нэг сайхан орд харшид Каупервудын гэргий болчхоод сууж байх тийм сайхан цаг бушуухан л ирээсэй! Тушааж байгаагаас өөрцгүй урилга заллагыг тал тал тийш нь тарааж байх юм сан! «Ээ дээ...» гэж сэм санаа алдаад энэ бүхэн бушуухан биелээсэй бушуухан шиг л..! гэнэ.

	Тийнхүү амьдрал гэдэг чинь хүнийг жаргал цэнгэлийн оргилд гаргаад ч бас л тарчлаан зовоосоор хэзээ ч хүршгүй мөнхийн хүсэл мөрөөдөл, сэтгэл үүрд шаналгасаар байдаг ажээ. 

	Аяа амьдрал! Залуу нас! Хүсэл мөрөөдөл! Урсан өнгөрөх он жил! Шаналлаар жигүүрлэсэн дур сэтгэл! Үргэлж урагшаа үл мэдэг түгшүүртэйхэн ахин ахисаар л.

	
ДӨРӨВДҮГЭЭР БҮЛЭГ : ПИТЕР ЛАФЛИН КОМПАНИ

	Худалдааны танхимын хуучин зууч Питер Лафлин гэдэг хүнийг Каупервуд шилж сонгон авсан нь сэтгэлд нь маш их таалагджээ. Янхигар өндөр, өвгөн Лафли бүр хүүхэд ахуй цагтаа Миссурийн баруун зүгийн нутгаас энд ирж амьдралынхаа ихэнх хугацааг Чикаго хотноо элээжээ. Тэр бол хуучин цагийн Чикагогийн биржийн жинхэнэ зууч бөгөөд царай зүсээрээ талийгаач ерөнхийлөгч Эндрю Жэксон11-тэй маш адил, галбир төрхөөрөө Хэнри-Клэй12, Дэви Крокет13, өндөр жон Вентворт14 нартай төстэй хүн юм. 

	Каупервуд яагаад ч юм багынхаа бүр адайр зан ааштай хүнд дуртай, тийм улс ч өөрт нь ээлтэй байжээ. Тэгээд ямар ч хачин адайр зантай хүний аргыг олъё гэвэл чаддаг байж- Каупервуд, Ла Саль гудамж дахь биржийн газраар анх очиж байхдаа сайн төлөөлөгч болж чадах хүн сураглаж туршин мэдэхийн тулд тэдэнд жижиг сажиг даалгавар өгдөг байв. Тэгсээр байгаад улаан буудай, эрдэнэ шошийн комиссын худалдааны Питер Лафлин гэдэг хүнтэй учирдаг байна. Тэр өвгөн, биржийн газраас холгүй өөрийн контортой юм санж. Үр тариа, Дорнодын төмөр замын хувь нийлүүлсэн тэмдэгтээр панз гүйлгэж, өөрийнхөө түнш нарын даалгавраар дандаа тиймэрхүү ажил эрхэлж байдаг ажээ. Шотланд удамтай, овжиндуу, харамч зантай Лафлин, америк хүнд байдаг хэд хэдэн согогийг биедээ яг шингээсэн нь: болхи бүдүүлэг, хэрцгий авир, харамч хомхой сэтгэл. тамхи зажлах зуршил зэрэг болой. 

	Каупервуд, түүнийг анх хармагцаа энэ лав Чикаго хотын хамаг худалдаачин, панзчин нарыг андахгүй мэдэх биз, тэгэхлээр надад муугүй олз болох бус уу гэж боджээ. Бас Лафлин бол хараажийн шулуухан зантай, даруу, бас ч цаашлах зангүй мэт. Төлөөлөгчөөр ажил лах хүнд иймэрхүү чанар шингэсэн байхыг Каупервуд юм юмнаас эрхэм үзэх ажээ. 

	Лафлин сүүлийн гурван жилийн турш «корнер15 гэгчийг зохиох гэж оролдоод хэд хэдэн удаа сүрхий их бүтэлгүйтсэн юм санж. Тэрнээс хойш биржийнхэн, өвгөнийг зүрхээ зүсүүлж айгаад хулчийгаад байх болжээ гэж ярилцах болжээ. «Над чухам л ийм хүн хэрэг болно» гэж Каупервуд бодоод нэг өглөө бага зэргийн тооцоо нээх аян шалтгаар тэднийд очихоор явжээ. 

	Каупервуд түүний нэлээд цэлгэр уудам боловч шороо тоос ихтэй конторт нь ороод очиход өвгөн өөртөө ихэд таарсан баймаар, харахад баахан урвагар, дэндүү хичээнгүй юм уу гэмээр туслах залуудаа

	— Хэнри, чи Питсбург-Ирийн хувь нийлүүлсэн тэмдэгтийг аваад аль гэснээ Каупервудыг орж ирээд үүдэнд зогсож байхыг хараад түүнд хандаж

	— Би танд юугаар тус болж чадах сан бол? гэв. Хувь нийлүүлсэн тэмдэгт гэхийг буруу хэлж байгааг нь Каупервуд ажиглаад яана гэх вэ! гэж бодон инээвхийлснээ энэ өвгөн ерөнхийдөө аятайхан хүн гэж боджээ.

	Каупервуд өөрийгөө Филадельфиэс ирсэн хүн гэж танилцуулаад би бол Чикагогийн үйлдвэрийн газруудыг мэдэж авахыг хүсэх бөгөөд үнэ, өртөг нь дээшлэх горьдлоготой аливаа мөнгөн тэмдэгтийг ялангуяа хотын хөгжлийн дагуу хэмжээ цар нь яриангүй нэмэгдэн дээшлэх ирээдүйтэй нийгэм олны хэрэгцээний үйлдвэрийн газруудынх бол бүр ч сайн, тийм ямар нэг компанийн хяналтын пакетыг олж авахыг л онцгой хүсэж байгаа хүн дээ гэв.

	Худалдааны танхимын гишүүн, дор хаяад хоёр зүүн мянган долларын хөрөнгөтэй жаран нас хүрч яваа Лафлин өвгөн, Каупервудыг сониучлан харлаа. 

	— Ноёнтон минь, хэрэв та наашаагаа арав юм уу арван таван жилийн өмнө ирсэн бол уу, ямар ч ажлыг сэдэн явуулж болох байв. Халуун хийн үйлдвэр гээд л гарч байлаа. Сүүлд нь Отвей, Аперсон гэдэг хоёр сүрхий эр түүнийг гартаа оруулаад авах нь тэр. Бас гудамжны төмөр зам тэрэгний ажил гэж байлаа. Би, өөрөө Эдди Паркенсоныг ятгаж Умард Стейт Стритийн шугамыг* бариул, тэгвэл олз омог их болно гэсэн юм. Хэрэг явдлаа бүтэлтэй болбол над баахан тэмдэг өгөх юм хэлж байсан, гэвч юу ч хялайлгаагүй. Өгнө байх ч гэж би түүнээс юм горьдоогүй гэж тэр өвгөн яриад Каупервудыг нүднийхээ булангаар харж: Би чинь тэр зэргийн юманд хууртахаасаа өнгөрсөн хүн шүү дээ өөрөө харин тэндээсээ шахагдаад гарчихсан. Майкл-Кэннелийн бүлгийнхэн чинь тэрийг бүр цөлмөж орхих нь тэр. Арав, арван таван жилийн өмнө та ирсэн болчиг их л учиртай байх байсан даа. Одоо даанч шалих юм үгүй болжээ. Одоо тэмдэгтийг нэг бүрчлэн зуун жаран доллароор худалдаж байна. Ийм л байна даа, ноёнтон минь гэхэд Каупервуд өөдөөс нь эелдгээр инээмсэглэж:

	— Лафлин гуай, Чикагогийн бирж дээр аль хэдийн байсан хүн гэдэг чинь илт байна. Та энд арван таван жилийн өмнө болж байсан юмыг андахгүй байна шүү дээ гэвэл тэр өвгөн:

	— Бүр мянга найман зуун тавин хоёр оноос шүү, ноёнтон минь гэв. 

	Өтгөн хар үс нь духан дээр нь азарган тахианы цацаг залаа шиг сэрвийн Панч-Жудийнх16 шиг урт шөнтгөр эрүү нь мөөрөн хамрынхаа өөдөөс тэмүүлэх адил матийж, шанааны яс нь ёрдойн хацрын нь арьс үрчийж унжжээ. Нүд нь ирвэсийнх шиг хурцаар гялалзана.

	— Үнэнийг хэлэхэд, Лафлин гуай, Чикагод ирсний маань гол зорилго бол хамтран ажиллах нэг сайн гэгчийн хүнтэй болж авъя гэж бодсон юм. Би өөрөө Дорно зүгт банк, зуучийн ажил явуулдаг хүн. Миний пүүс Филадельфид байдаг, би өөрөө Филадельфи, Нью-Йорк хоёрын фондын биржийн гишүүн хүн. Фаргод ч бага сага хөрөнгө бий. Та ямар ч банкны контороос намайг асуусан миний тухай танд нэгд нэггүй хэлээд өгөх байх. Та эндхийн худалдааны танхимын гишүүн, бас Нью-Йорк, Филадельфийн бирж дээр ажил явуулдаг хүн шиг байна. Хэрэв та миний түнш болохыг хүсэх бол шинэ пүүс маань ажил төрлөө шууд орон нутаг дээр нь явуулах болно. Би Чикагод ирээд удаагүй байна, гэхдээ миний хөрөнгө муугүй их, ер нь ч тэгээд энд суурьшъя гэж бодох боллоо. Та миний түнш болохгүй юу? Та бид хоёр нэг конторт эв түнжинтэй байх бол уу гэж бодох юм, та юу гэж бодож байна даа?

	Каупервуд хэн нэгэн хүний сэтгэлд нийцэхийг хүсвэл гарынхаа алгыг хавсраад хуруунуудынхаа үзүүрийг хооронд нь ноцолдуулдаг зантай. Чингэхдээ бас маш эелдэг инээмсэглэх бөгөөд харц нь халуун дотно сэтгэлээр гийн гэрэлтэнэ. 

	Питер Лафлин нас сүүдэр талийгаад ирэхлээр ганцаардмал зожиг байдлаасаа баахан залхаж хэн нэгэн хүн иймэрхүү саналтай орж ирдэг ч болоосой гэж хүсэмжлэх болсон байжээ. Өөрийнхөө баахан адайр занг аливаа нэг бүсгүй хүний мэдэлд даатгаж зүрхлэхгүй байсаар бүх насаараа гон бие гозон толгой явж буй хүн юм. Ерөөс бүсгүй хүнийг учир нь үл ойлгогдох амьтан гэж бодоод тэдэнтэй харьцаж байсан ёс журам нь гагцхүү мөнгө тооцооны хүрээнээс халиагүй тийм бузар өөдгүй завхайрлаас өөр юм биш байсан бөгөөд Лафлин тиймэрхүү зардалд сул гартай байж бас чадсангүй. Хотын баруун захын Харисон гудамжны гурван тасалгаатай нэг жижигхэн байшинд сууж, хоол ундаа хааяа өөрийн гараар бэлдэж иднэ. Түүний ганц найз нөхөр болж явдаг амьтан нь Женни хэмээх нэртэй, оспаньед үүлдрийн жижигхэн, номхон, эзэндээ үнэнч, гичий ажээ. Өвгөн түүнтэйгээ нэг орон дээр унтана. Женни гичий нь эзэндээ хайртай номхон амьтан болохоор өдрийн туж конторт нь хүлээж байсаар ажил тарахад хамт гэрийн зүг явна. Лафлин нохойтойгоо эгээ л хүнтэй ярих адилаар үргэлж ярих бөгөөд нохойн ухаалаг нүд, сүүлийнх нь шарвалт түүнд хариу үгийг орлоно. Өвгөн хөнгөн нойртой хүн тул өглөө таван цагт магадгүй, дөрвөн цагт ч босчхоод жингэртэйгээ яриа дэлгэнэ. (Усанд орно гэдгийг аль хэдийн мартаад, үсчинд очиж үсээ засуулах үедээ л толгойныхоо хирээс нэг салдаг болжээ)

	— Бос, Женни минь, босох цаг болсон байна шүү. Одоо хоёул кофе цайгаа ууя, өглөөнийхөө хоолыг ч идье. Чиний аль хэдийн сэрснийг би мэдэж байна шүү. Унтаж байгаа царай гаргаад байхын хэрэг алга. За, за бос! Дэмий хэвтээд юу хийх бил ээ? Өчигдөр надаас түрүүлж унтчихаад гэнэ. 

	Женни жингэр эзнийгээ нүднийхээ булангаар хараад сүүлээ орон дотроо шарвасхийн өрөөсөн чихээ соотолзуулна. 

	Лафлин нүүр гараа угааж хувцсаа өмсөөд эрчилсэн дээс шиг болсон зангиагаа том гэгч нь зангидаад үсээ сайтар самнасан хойно л нөгөө нохой нь орон дээрээс сэмбийтэл үсрэн буугаад өрөөн дотуур хурдан хурдан үсчих нь: «Би мөн ч хурдан амжуулж байгаа биз?» гэх шиг харагдана. Лафлин уцаарлаж буй дүр гаргаж

	— За, за дандаа надаас сүүлдэж байж их юм болоод байхдаа яах билээ. Чи ядаж ганц ч удаа гэсэн надаас түрүү босож үзмээр юм даа. Хөгшин хүнээс дандаа хожуу босож байх юм гэнэ. Чихний омог, хурууны өндөг чимчигнэтэл хайрах, тэрэгний дугуйнд цас наалдан хяхтнах тэсгим хүйтэнд Лафлин хуучин загварын драп пальто өмсөж, үстэй малгайгаа дангинатал бүчлээд нохойгоо хар ногоон өнгийн дулаан хүүдийд оруулна. Тэр хүүдий дотор түүний ухаан бодлыг өдөржин эзэмдэгч мөнгөн тэмдэгтүүд нь байна. Хотын төв рүү тэгж хөдөлдөг байжээ. Женниг вагонд оруулахгүй учир ингэхээс өөр арга үгүй аж. Ер нь өвгөн явгаар явах баахан дуртай хүн болохоор үргэлж л нохойгоо дагуулан алхаж явах нь харагдана. 

	Ажил нь өглөөний есөөс нааш эхэлдэггүй хэр нь Лафлин өглөө долоо хагас, найман цагийн алдад хүрч ирчхээд оройн тав хүртэл контортоо сууна. Хүн хар ирж өгөхгүй бол сонин унших юм уу ямар нэгэн тооцоо бодож суух бөгөөд эсхүл Женнигээ дагуулж гадуур зугаалах юм уу ажил хэргийн холбогдол бүхий таних мэдэх улстайгаа уулзана. 

	Лафлин ерөөс бирж, гэр орон, контор, гудамж, оройн сониноор л хамаг амьдралаа хязгаарласан хүн. Театр, ном, зураг, хөгжмийг өчүүхэн төдий ч үл сонирхоно. Бүсгүйчүүдийг их л өрөөсгөл талтай ухаарна. Түүний хүсэл сонирхлын тийм явцуу байдал нь угаас адайр зантай хүнд дуртай Каупервудад сайхан олз болжээ. Гэвч Каупервуд тиймэрхүү хүний сул талыг л ашиглахаас биш сэтгэл санааных нь байдлыг нарийнаар судалж мэдэх гэж цаг гарздах хүн биш. 

	Каупервудын бодсончлон, Лафлин, Чикаго хотын санхүүгийн амьдрал, тэндхийн хөрөнгөтөн баячуул, наймаа панзны ажил, хөрөнгө оруулах боломжийн талаар бүгдийг нь мэдэж байх бөгөөд өвгөний мэдэхгүй бага сага зүйл бол мэдэхийн ч хэрэгцээгүй учир холбогдол багатай зүйлүүд байлаа. Лафлин төрөлхийн наймаачин панзчин авьяастай мөртөө бусдыг захиран ажиллуулах увдис мөчид тул өөрийнхөө мэдлэг туршлагад дулдуйдан ямар ч ашиг хонжоо гаргаж чадахгүй, хожиж хожигдохыг нэг их юманд бодохгүй. Хонжигдсон цагтаа хуруугаа инчдэн «Ээ, чөтгөр, дэмий л орлоо» гэж үглэнэ. Хожсон буюу гарцаагүй хожих болсон цагт бол сайхан гэгчээр инээд алдан, тамхиа зажилж, наймааны яг ид дундуур гэнэт «Түргэлж үз, хүүхдүүд ээ! Олдсон завшааныг ашиглаарай!» гэж хашхирна. Биржийн аар саар панз хийнэ гэж бараг үгүй, дандаа л их хөлийн панз үсэргэхийг бодно. Тийм юманд л алдах хожихоо үзэж азаа туршихыг хичээнэ. Их хөлийн ил панзанд хорхойтож өөрийнхөө бодож боловсруулсан ов мэхийг сорьж үзэхийг дурлана. 

	Каупервуд, Лафлин хоёр дүн нуруу алдаагүй байсан боловч тийм ч амархан ам хэлээ ололцсон улс гэж хэлж хараахан болохгүй. Каупервуд анхнаасаа аятайхан хүн шиг харагдсан боловч, өвгөн юмыг яаж мэдэх вэ, сайн бодож үзэх хэрэгтэй гэж боджээ. Каупервудын эрхэнд орж түүний дуулгавартай зарц болон хувирах нь бүр эхнээсээ тодорхой байсан юм. Тэр хоёр бараг өдөр болгон уулзалдах болж хэрхэн тохиролцох тухайгаа хэлэлцэн байсаар сүүл сүүлдээ Лафлин тэн хагасын орлогыг авна гэсэн нь ерөөс гэм биш зан байжээ. 

	— За хаанаас даа, та үнэхээр тэгж байгаа биш биз дээ? гэж Каупервуд зөөлнөөр хэлэв. 

	Тэр яриа Лафлины албан тасалгаанд ажил тарахын үед болжээ. Өвгөн одоо их сонирхолтой нэгэн чухал асуудлыг нэг тийш болгон шийдэх болоод байгааг мэдэн тамхиа шунагаар зажилж байв. 

	— Би Нью-Йоркийн бирж дээр суудалтай хүн. Ганц тэр маань л дөрвөн түмэн доллар. Бас Филадельфийн бирж дээр бий. Тэр бол танай эндхийнхээс дээгүүр үнэлэгдэх суудал байгаа юм. Пүүсийн маань актив, үндсэн хөрөнгө гэдгийг та мэдэж байгаа биз. Түүнийг таны нэр дээр болгоно. Би ер нь нарийлахгүй шүү. Жинхэнэ ёсоор танд гуравны нэг оногдох ёстой боловч би дөчин есөн хувийг өгөөд пүүсээ «Питер Лафлин компани» гэж нэрлэнэ. Ингэж ажиллавал танд ч надад ч ашигтай бус уу. Та надад нэн их тус дэм болох хүн. Надтай түнш болсноор олз омог тань арвижна. Бирж дээр байгаа тэр олон залуусаас түнш болгох хүнийг шилж олъё гэвэл болох л байсан, гэтэл над тийм хүсэл алга. Та одоо л шийдээ хэлчихмээр юм даа. Тэгээд хоёул шууд ажил төрөлдөө орвол яасан юм бэ?

	Каупервуд тийнхүү өөрийг нь түншээ болгож авахаар сонгосонд Лафлин их баярлажээ. Биржийн ганган хээнцэр зууч залуус сүүлийн үед өвгөнийг зөнөж яваа адайр амьтан гэж баахан басаж доромжлох янзтай болсныг өвгөн өөрөө гадарлах болжээ. Гэтэл өөрөөс нь хавьгүй дүүмэд, овжин сэргэлэн, хүчтэй зоригтой залуухан хөрөнгөтэй эр Дорно нутгаас ирэнгүүт өөрийг нь түнш болгоно хэмээн шалгаахыг үзээд дотроо бас сэргэмжлэн авай. Түүний хажуугаар Каупервудын биедээ төгс итгэсэн эрчимтэй шаргуу шуурхай байдал нь өвгөнд хаврын сайхан салхи бие сэтгэлийг гижигдэн сэргээн тэнхрүүлэх адил санагджээ. 

	— За, тэр нэр төр ч яамай, угаас нэг их сүйд болдог хүн биш. Өөрөө л мэд. Танд нэгэнт л тавин нэгэн хувь нь очих болохоор та эзэн нь гэсэн үг шүү дээ. За яах вэ, би хүний үгнээс зөрдөг хүн биш. Маргаад хэрэг байхгүй. Гэхдээ өөрийнхөө хувийг ч амар алдчихдаггүй хүн л дээ гэж Лафлиныг хариу хэлэхэд Каупервуд:

	— Тэгвэл та бид хоёр санаа нийллээ. Одоо байраа л солих хэрэгтэй байна. Таны энд нэг л тааруухан юм гэвэл Лафлин:

	— Энэ бол таны л мэдэх ажил, ноён Каупервуд. Надад яасан ч ялгаагүй. Соливол ч сольё л доо гэв.

	Түүнээс хойш долоо хоног өнгөрөхөд бүх албан ёсны юм нь бүрэлдэж бас хоёр долоо хоногийн хугацаа өнгөрөхөд тус хотын хамгийн хөл ихтэй хэсгийн Ла Саль, Медисон гудамжны өнцгийн байшингийн доод давхрын гоёмсог байрны үүдэн дээр:

	гэсэн хаяг бий болжээ. 

	Шинэхэн байшингийн буланд үүдний хоёр талд хадсан хоёр зузаан хүрэл самбар дээрх пүүсийн нэр хаягийг уншиж, асар том сайхан шилэн цонхыг нь харсан нэгэн зууч хүүе өвгөн Лафлиныг хараач гэм! гэж нөгөөдөө хэлээд тэр өвгөнийг юу хатгачих нь энэ вэ? Би бүр хөг нь өнгөрсөн хөөрхий амьтан гэж бодож байсан юм. Түнш нь ямар хүн юм бол? гэжээ. 

	— Бүү мэд. Дорно нутгаас ирсэн нэг хүн бий гэнэлээ гэлцэх юм.

	— Ямар ч болтугай өөдрөг л яваа хүн юм. Үгүй мөн сайхан шил ээ!

	Тийнхүү Фрэнк Алжернон Каупервуд, Чикаго хотод очоод санхүүгийн ажлыг эхэлжээ. 

	 

	
ТАВДУГААР БҮЛЭГ : ГЭРГИЙ БА ГЭР БҮЛ

	Каупервуд, Лафлинтай хоршин нэгдсэн явдлыг дэндүү яарсан, бодлогогүй алхам гэж бодож буй хүн бол тэр хүний зөн бэлгэч, тооцоолон төсөөлөгч ухааныг ойлгоогүй хэрэг. Каупервуд, Филадельфийн гянданд сууж байсан нэг жил нэг сарын дотор бүхнийг бясалган бодож амьдралын талаар нийгэмд ямар хүн ноёрхож байдаг талаар өөрийнхөө ойлгож авсныг дахин дахин хянан тунгааж чиг шугамаа тодорхойлохдоо ганцаараа л ноёрхох ёстой юм байна, тэгэх ёстой, тэгэх ч болно гэж хатуу шийдсэн байв. Хэзээ ч хэний ч эрхэнд орохгүй, харин бусдыг л эрхэндээ оруулах болно. Филадельфид Стинертэй хамсан хийсэн тийм арандагтай юм ч хийхгүй. Санхүүгийн талаар авьяас билиг байдаг бол түүнийгээ харуулна даа гэж бодно. Од гарагууд нарыг тойрон эргэлдэхийн нэг адил бусад хүн амьтан, миний аяыг дагах ёстой гэж бодно. 

	Каупервуд, Филадельфид шившгээ тарьчхаад нааш харах хүнгүй болоход тэр ихэс дээдсийн хүрээлэнгийн дотор нэрээ нэгэнт хөөдөж дахин сайн нэр олж авч чадах эсэхийг ер мэдэхгүй болжээ. Завтай цагтаа тэр тухайгаа нэхэн санахдаа: Үүнээс хойш түүнээс цааш л тэр муусайн бүүрэлхүү хөгийн баячуул, эрхтэн дархтнуудтай л хүзүү сээр холбож явахаа больё, харин дөнгөж саяхан хөлжиж байгаа юм уу, хөрөнгөжиж яваа боловч дээдсийн хүрээлэнд багтах горьдлогогүй байгаа тийм авьяастай, санхүүгийн хувьд хүчирхэг хүмүүстэй л ойр дотно явдаг хэрэг гэж шийджээ. Тийм хүн ч бишгүй байх аж. Өөрийнх нь ажил өөдрөг болоод санхүүгийн талаар хүчирхэг болж чадвал бусдыг өөрийнхөө санасан зоргоор захирахгүй хаачих вэ. Каупервуд аминчхан үзэлтэй, хэнээр ч толгойгоо мэдүүлэхгүй явах дуртай, үнэн ардач санаа сэтгэлгүй хүн боловч эгэл доордсыг ойлгох талаараа эрх ямбат ангийн хүнийг бодох нь ээ арай нааштай, тэдний зовлон зүдүүрийг илүү ухаардаг хүн юм. Тийм ч учраас Питер Лафлин мэтийн тийм гэнэн хачин хүнийг өөрийн түнш болгон шилж авсан байж мэднэ. Чухам түүнийг шилж авсан нь мэс заслын эмч хагалгаа хийхдээ олон хутганы дотроос аль тохирохыг нь шилж авсантай төсөө бүхий юм болжээ. Тэр өвгөн өөрөө овоо овжиндуу сэргэлэн гэмээр хүн боловч одоо нэгэнт Каупервудын хатуу гарт орж тэр хурдан шаламгай ухаан сэргэлэн этгээдийн гар хурууны үзүүрт зарагдаж, тушааж даалгасан бүхнийг биелүүлэн гүйцэтгэж байх жирийн төлөөний хүн болох учиртай аж. Каупервуд нэг хэсэгтээ бусдын анхаарлыг таталгүй байж ганц хоёр гайхалтай алхам хийж түүнийхээ хүчээр Чикаго хотын санхүүгийн ирээдүйн амьдралд баттайхан байр суурьтай болж авахын тулд л «Питер Лафлин компани» гэсэн нэрийн дор ажиллах нь зүйтэй гэж бодсон хэрэг. 

	Чикаго хотын санхүү болон ихэс дээдсийн дотор Каупервуд Эйлин хоёр амжилт олох явдалд хуучин эхнэрээсээ салах нь их чухал байлаа. Тэр хэргийг нь бүтээх гэж Каупервудын хуулийн зөвлөгч Стежер их хүч чармайлт гарган Лилианыг ятгасаар байжээ. Лилиан, хүний үгэнд ордоггүй нөхөртөө үл итгэхийн адил мөн шүүхийнхэнд итгэхийг байсан хүн аж. Одоо Лилиан бие нуруу өндөр, зан авир баахан хатуудуу, хүний нүдэнд дур сэтгэлийг булаахуйц эс харагдавч анх Каупервудын дур сэтгэлийг татаж байсан налгар ноомой байдал, гоо үзэсгэлэнгийн ул мөр бас ч огт алга болон арилаагүй байлаа. Нүдний булан, хамар завжинд нь нарийхан нарийхан атираа үрчлээс суух тэмдэг оржээ. Азгүй хувь тавиландаа гонсойж, буруутнаа зэмлэн өөрийгөө зөвд үзсэн хүний тоглоом болж доромжлуулсандаа гутарсан шинж тэмдэг нүүр царайд нь илэрхий. Чимээгүйхэн гэтэн мяраадаг эр муур шиг Стежер л Лилианы хөлд суун аргыг нь олох найдвартай ажээ. Тэрүүн шиг муу санаатай, арга бааштай хүн байх ч үгүй биз. Бал бурмаас дутахгүй сайхан үгээр билбүүрддэг, муур зааны явдлаас сэмхэн явж чаддаг байхыг тэр өөрөө ихэд эрхэмлэдэг бололтой. 

	Хаврын нэгэн орой Филадельфийн баруун хэсэг дэх жижиг байранд нь Стежер орж ирээд сууж байхдаа:

	— Каупервуд авгай минь, би таны нөхрийг гайхалтай сайхан хүн гэж магтаад ч яах вэ. Түүнтэй сээрэлхэх талаар бол ярихын ч хэрэгцээ алга. Харин таны өмнө олон гэм хийсэн хүн. Би л лав үгүйсгэхгүй, маш олон талаар буруутай хүн гэхэд, Лилиан тэвчиж ядсан байдалтайгаар мөрөө хавчгануулав. 

	— Гэвч миний бодоход та дэндүү хатуурхаад байна. Та Каупервуд гуайг ямар хүн болохыг сайн мэднэ ээ гээд Стежер нарийхан чөргөр гараа арчаагүй байдалтайгаар сажаад түүнийг хүчээр давна гэвэл яагаад ч барахгүй. Энгийн бидэнтэй эгнэх хүн биш шүү, хатагтай минь. Хэр баргийн хүн тийм юманд ороод ийм амархан сэхнэ гэж байхгүй дээ. Хэрэв та миний үгэнд оръё гэж бодож байгаа бол цаадахтайгаа зууралдаад байх хэрэггүй. Дуртай зүгтээ яваг цаашаа. Салаад өг. Танд ч, хоёр хүүхдэд чинь ч хувь хөрөнгө өгөх байх. Өгье ч гэж бодож байгаа. Хүүхдүүдийнхээ амьдрал ирээдүйг бодох байх л даа. Харин таныг хууль зүйн дагуу салах зөвшөөрлөө өгөхгүй зууралдаад байхлаар зэвүү нь хүрээд хамаг хэргийг шүүхээр шийдүүлэх гэж магадгүй хэмээн би таны өмнөөс айж байна. Тийм юманд хүрэхийн урьд санаандаа тохирох болзол тавивал яасан юм бэ? Би танд дуртай тусална шүү. Ер нь та хоёрыг иймэрхүү байдалтай болсны тань бодохоос дотор харлах юм даа. 

	Ноён Стежер хэлмэгдсэн хүний байдалтай нүдээ гөлсхийлгэх нь энэ түгшүүрт хорвоогийн явдал даанч итгэхийн аргагүй хуурамч хувирамхайд нь гүнээ харамсан гашуудаж буй мэт ажээ.

	Каупервудын авгай түүний энэ мэтийн ятгалгыг арав юм уу, хорь дахь удаагаа тэвчээрлэн сонсож буй хүн.

	Каупервудын зан нэгэнт эргэлтгүй хувирчээ. Стежер тэр авгайд бусад хуульчдын л адил хандана. Гэвч Лилианд чухам Стежер л хэн хэнээс илүү эелдэг зантай сайн санаатай мэт санагдана. Лилиан түүний Макиавеллын талыг баримталдгийг нь эс хайхран түүнд итгэхэд бэлэн байлаа. Стежерийн амнаас гарах эелдэг нялуун учир утгатай үг ч барагдана гэж байхгүй. Тэгж тэгж тэднийхээр хорин нэг дэх удаагаа орж ирэхдээ их л гутруу царайлан Каупервуд одоо шүүхийн шийдвэр гартал надтай эд мөнгөний талаар ярилтгүй, шүүхээс хэдийг төл гэнэв тэрний нь л төлнө дөө гэж байна, би ч одоо энэ талаар та хоёрын дунд явдгаа больё доо гэв.

	Ийм үгийг Лилиан сонсоод арга буюу шантран сүрдэж өөрийнхөө шаардлага болзлыг тавих болов. Бидэнд хоёр зуун мянган доллар өгөөд (Каупервуд өөрөө ч өдий мөнгө өгье гэж байв) ганц хүүгээ насанд хүрсэн цагт ажил төрөлтэй болгож өгнө гэвэл зөрөөд байх юм надад алга гэжээ. Лилиан, нөхрөөсөө салахад дургүй байсны хамгийн гол шалтгаан нь Батлерын охинд тийнхүү бууж өгнө гэдгийг бодохоос гол нь харладаг байснаас болой. Тэгээд тэр золгүй бүсгүй Филадельфид нэр хүндээ алдаад өөр хаа ч сэхэх тавилангүй болно. Гэвч Лилиан арга буюу Стежерийн төлөвлөсөн бичигт гарынхаа үсгийг зурж, тэр арга чарга ихтэй эрийн ачаар орон нутгийн шүүхээр нэг их үймээн дэгдээлгүй хэрэг явдлаа тэгсхийгээд нэг тийш болгож орхих нь тэр. Түүнээс хойш сар хагасын хугацаа өнгөрөхөд Филадельфийн гурван сонинд тэдний гэрлэлт цуцалсан тухай нийтлэгдсэн байв. Лилиан тэр мэдээг олж уншаад ийм юмны тухай яасан жаахан юм бичиж вэ гэж гайхжээ. Уг нь их л үймээнтэй сүржин юм болох биз гэж санаа нь зовж байжээ. Хуулийн тэр хүн сонин хэвлэлийнхнийг хэрхэн аргалсныг Лилиан яахан мэдэх билээ.

	Каупервуд нэг удаа Чикаго орохоор явж байхдаа тэр мэдээг олж үзээд дотор нь онгойж сүүрс алдсан байна. Сая л нэг юм бүтэхчээ болов бололтой. Одоо ч Эйлинтэйгээ сууна даа гэж баярлан түүндээ баахан битүү утгатай цахилгаан явуулав. 

	Эйлин тэр цахилгааныг уншмагцаа учрыг ойлгож хөл газар хүрэхгүй их баярлаж, одоо удахгүй Чикаго хотын нэртэй том санхүүчийн зартай эхнэр болно гэж бодлоо. Эйлин уг цахилгааныг дахин дахин уншиж байлаа... Мөн ч сайхан аа, би одоо Каупервуд хатагтай гэгдэх болно! Хайрт минь, мөн ч сайхан аа гэж тэр хүүхэн Филадельфи хотод дэвхцэн баярлаж байлаа. 

	Гэтэл Каупервудын түрүүчийн эхнэр Лилиан, нөхрийнхөө садар самуун явдал, сүйрэн дампуурч шорон оронд орж байсан мөртөө Жэй Кук компани сүйрэн унах үеийг овжиноор ашиглан хагартлаа баяжаад одоо тийм өөдрөг явааг нь нэгд нэгэнгүй дэс дараалан бодоод хүний амьдрал гэдэг жигтэйхэн юм даа хэмээн гайхаж байна. Бурхан гэгч лав байж таарахаас зайлахгүй. Хөлгөн сударт бурхан бий гэсэн байдаг. Нөхөр хань маань даанч хүний мөс муутай эр юм, гэхдээ бидэнд амь зуух хөрөнгө өгч байгааг нь бодохлоор тийм ч их муу гэмээргүй. Бас хүүхэд нь ч эцэгтээ сайн шүү дээ. Шоронд орчхоод байхдаа ч гэсэн наранд өөрийн толгой мэдэлтэй яваа зарим хүнээс доргүй байсан. Шийтгэгдэж муугаа үзэхэд нь өрөвдөж байлаа. Хожим хойно нь ч өрөвдөж байсан сан. Хүний мөс муутай ч гэсэн ухаантай л хүн юм даа. Яахлаараа ийм болдог байна вэ? Ер нь хамаг хэрэг тэр муу онгироо, хоосон цээж оргисон нүгэлт Эйлин гэдэг эмээс боллоо. Нөхөрт минь сээтгэнэсээр байгаад бүр толгойг нь эргүүлж, одоо бодвол бүр суух байлгүй. Гэсэн ч бурхан чамайг зүгээр өнгөрөөхгүй дээ, заавал залхааж таарна гэх мэтээр дотроо бодсоор байв. Лилиан ням гараг болгонд сүмд очиж мөргөл хийх болж ямар ч болтугай энэ хорвоо сайн зүг рүүгээ яваа юм гэж итгэхийг эрмэлзэнэ. 

	 

	
ЗУРГААДУГААР БҮЛЭГ : АЙЛЫН ШИНЭ ХАТАН

	 

	Каупервуд, Эйлин хоёр гэрлэсэн тэр өдөр Баруун Пенсильваний Питсбург хотын ойрх нэгэн муу тосгонд очсон бөгөөд тийш явж байх зам зуураа Каупервуд Эйлинд

	— Хайрт минь, чи бид хоёр ёстой цоо шинэ амьдрал эхэлж байна. Энэ амьдрал маань ямар байхыг чи бид хоёр л мэднэ. Хоёул Чикагод эхлээд нэг их сүртэй хөдлөхгүй юм шүү. Цөөвтөр хүн хартай уулзаж учирч байя. Тэгэхээс өөр домгүй. Эддисон, авгайтайгаа чамтай уулзаж танилцах юм сан гэдэг. Би худал үнэн хэлээд хойшлуулаад байдаг юм. Олон хүнтэй учиргүй их танилцах хэрэггүй. Танил олширвол элдэв дээдийн юм шалаад байх хүн бишгүй гарч ирнэ. Ер нь жаал азнаж байгаад л нэг сайхан гэгчийн байшинтай болж авъя. Ажил төрөл маань амжилттай өөдрөг байвал хоёул ирэх хавраас Европоор явж ирье. Тэгээд цааш нь яамаар байна, хоёул үзэн байж л болъё. Байшиндаа зургийн томхон булантай болмоор байна. Энэ тэрүүгээр явахдаа сайхан зураг хөрөг цуглуулъя гэж хэлжээ. Эйлин ийм үг сонсоод хэзээ тэр бүгд нь хэрэгжих бол хэмээн тэсэж ядан байх бөгөөд

	— Фрэнк минь, чи ёстой гайхалтай хүн! Чи санасандаа заавал хүрдэг, тийм биз? гэж сэтгэл ихэд хөөрөн хэлсэнд Каупервуд:

	— Хаанаас дандаа тэгж санааны зоргоор бүтэх вэ, ганц хүслээр болох юм гэж хаа байх вэ. Заримдаа аз гэж нэг юм байна, Эйлин минь, гэж урам зориг муутайхан хэлэв.

	Эйлин, Каупервудын өмнөөс харж зогсоод бөгж бугуйвч болсон булцгар гараа мөрөн дээр нь тавиад жишимгүй эргэлдэх гүн цөөрмийн ус шиг нүд рүү нь ширтэх зантай билээ.

	Каупервуд мэт арга чаргатай боловч хүч чадал зоригоор ялимгүй дутмаг хэн гуай боловч түүний тэр сорих харцанд тэсэж үл чаднам буюу. Гэтэл Каупервуд, тийм сорин турших харцыг жинхэнэ гэнэн хонгор хүүхдийн харцаар хариулж чаддаг хүн болохоор хэнийг ч уярааж дөнгөнө. Яагаад гэвэл өөртөө, өөрийнхөө явдалд бүрэн итгэж чаддаг байснаас тэр болой. Тэгэхлээр тийм хүн өөрийнхөө таалалд нийцүүлэн бодох сэтгэх зориг зүрхтэй болдог байна. Эйлин хэчнээн гайхавч учрыг нь ухаарч үл чадах ажээ. 

	— Ай яа, Фрэнк минь, чи чинь арслан бар шиг хүн юм даа! гэж Эйлиний хэлэхэд Каупервуд хацрыг нь зөөлхөн чимхэж инээмсэглэж, хөөрхий ч амьтан юм даа чи гэж бодов. 

	Бараг өөртөө таагдашгүй оньсого мэт ийм хүнийг Эйлин мэт нь яаж ч таньж мэдэх билээ. 

	Каупервуд, Эйлин хоёр гэрлэн суусан даруйдаа шууд Чикаго руу явж Тремонт гэдэг зочид буудалд хамгийн дөмөг хэдэн өрөө хөлслөн авчээ. Төдий л удаагүй байтал нь хорин гуравдугаар ба Мичиганы өргөн гудамжинд иж тавилга хэрэгсэлтэй, тэр ч бүү хэл, морь, тэрэгтэй тийм нэг жижгэвтэр харшийг нэг хоёр улирлын хугацаагаар хөлслөх юм дуулдсанд мань хоёр түүнийг нь тэр даруй хөлслөн авч зарц гоцго нар хөлслөн жигтэйхэн сайхан төвхнүүлжээ. Каупервуд, Чикаго хотын ихэс дээдсийн хүрээлэнг довтлон дайрах цаг болоогүй, харин сайхан танилцсан зарим нэгийг л гэр орноороо урьж байя гэж шийдээд Эддисоныг гэргийнх нь хамт, бас заавал ирүүлбэл зүйтэй, урихад ч өөрснөө татгалзахгүй байх гэж бодсон хэд хэдэн хүнийг урьсны дотор: Чикаго хотын Баруун Умард төмөр замын захиргааны дарга Александр Рэмбог гэргийнх нь хамт, уран барилгын мэргэжилтэн Тейлор Лорд нарыг урьжээ. Каупервуд түрүүхэн нь Тейлор Лордтой танилцаж санал зөвлөгөө авахад тэр хүн олны дотор яггүй их нөлөөтэй мэт санагджээ. Тейлор, Эддисоны адил дээдсийн хүрээлэнд багтдаг боловч нэг их газар авч амжаагүй ажээ. 

	Каупервуд аливаа зүйлийг санасан бодсоноороо бүтээж чадах хүн гэдэгт эргэлзэх юун. Түүний хөлслөн суусан бор саарал чулуун байшин нэн догь. Дүрс хэрсэгтэй гантиг чулуун шат нь нуман хаалганаа орших ёслолын өргөн хаалга хүртэл үргэлжилнэ. Өнгө өнгийн шилийг чадамгай хослуулснаас байшингийн гудамд нүднээ тааламжит зөөлөн гэрэл тусна. Түүний аз болоход байшингийн тавилга хэрэгсэл нь тун зохимжтой Каупервуд, хоол, зуушны зүйл бэлдүүлэхээр тогооч, аягач нарыг хөлслөн авсан тул Эйлинд гийчдийн ирэхийг хүлээн гоёж гоодон суухаас өөр ажил байсангүй. 

	Каупервуд, өглөө гарч явахынхаа өмнө Эйлинд

	— За, хонгор минь, чи өнөө орой ёстой байдгаараа гоёж гоодно биз дээ! Эддисон, ноён Рэмбо нарын харцыг булааж, хайрыг татахыг бодоорой гэжээ. Тэгж хэлэхийн ч хэрэг байсангүй. Эйлин тэртэй тэргүй гоёж гоодох гэгчийг үзүүлээд өгөх хүүхэн. Чикагод ирснээсээ хойхно Эйлин нэг франц шивэгчин хүүхэнтэй болсон билээ. Тэр Филадельфигаас зөндөө их хувцас хунартай ирсэн хэр нь Чикагогийн хамгийн чамин гоё, хамгийн үнэ хөлс ихтэй хувцас хийдэг оёдолчин Тереса Донованнаар өвлийн хувцас хунар нэмж хийлгэсэн байлаа. Дөнгөж өчигдөрхөн алтлаг саан хажлагатай ногоон торгон бошинзыг хувцас захиалгын газраас гэрт нь авчирч өгсөн нь Эйлиний улаавтар алтан шаргал үс, мөлгөр цагаан хүзүү, гартай нь тун ч сайхан хослон нийцжээ. Тэр будаалгын орой Эйлиний өрөө торго, сатин, сүлжмэл, нэхмэл эд, сам шүүр, нүүрийн тос, хумс хурууны будаг, үнэт чимэг зүүлтийн зүйлээр буюу эмэгтэй хүн хүний нүдэнд хөөрхөн харагдахад юу юу хэрэгтэй байдаг вэ тийм зүйлээр дүүрчээ. Эйлин гоёл чимэглэлээ шилж сонгох гэж ухаан чадлаа шавхнам бөгөөд адгах тэвдэх нь үлэмж тул шивэгчин Фадета нь аяыг нь дагах гэж үйлээ үзэж байлаа. Эйлин халуун усанд ороод хаш цагаан цолмон бурхан шиг туяаран гарч ирмэгцээ торгон цамц, оймс, гутлаа өмсөөд үс гэзгээ аялуулж эхлэв. Фадета, эртээдхэн олж харсан нэг маягаар үсийг нь янзлан самнах гэхэд хатагтай нь «за тэгье» гээд алтан шаргал үсээ янз янзаар оролдуулахдаа санаанд нь таарах хэлбэр ганц ч гарч өгөхгүй их л зовлоо. Тэгэхлээр гэзэг болгон сүлжээд үзэхэд бас л болсонгүй. Дух руу нь хоёр салаалж унжуулсхийн хар ногоон туузаар зөрүүлэн сойж дунд нь доржпалам шигтгээтэй зүү хатгаж нэг үзэв. Саатай ягаан торгон бошинз өмссөн Эйлин том толины өмнө очиж биеэ шинжин толгойгоо ийш тийш болгон эргүүлж баахан харж байснаа

	— За болжээ гэв. Тэгснээ Тереса Донованы оёсон бошинзыг өмсөж үзэх болов. Бошинз нь гарт нь шажигнан гулсана. Эйлин таарах бол уу, үгүй бол уу гэж баахан сэжиглэсээр итгэж ядан өмсөж үзэхэд Фадета ар, хажуу, хормойн нугалаас сэлтийг засаж янзлаад

	— Өө, хатагтай минь, танд гайхалтай сайхан зохиж байна гэж дуу алдав. Эйлин магнай тэнийн баярлах боловч инээмсэглэсэн ч үгүй сэтгэл нь зовуурьтай мэт харагдана, учир нь юу гэвэл Эйлинд гоёж чимэх юм дутуугүй боловч тэр ихсийн хүрээлэнд хүндтэй баян Эддисон, бас Рэмбо ноёнд заавал хөөрхөн харагдахуйц гоёорой гэж Каупервудын хэлсэн үгийг бодохоос тийм ч амаргүй санагдана. Яавал хамгийн хөөрхөн харагдах билээ гэхээс сэтгэл нь зовно. Тэр улсад цогцсоороо ч, оюун ухаанаараа ч, ааш зан ёс горимоороо ч тоогдох хэрэгтэй байжээ. Гэтэл энэ бүгд Эйлинд амаргүй санагдана. Филадельфид мөнгөтэй бол мөнгөтэй, юмтай бол юмтай байсан ч гэсэн дээдсийн хүрээлэнд орж том эрхэм зочдыг гэр орондоо урьж байсангүй. Өөрийнх нь уулзаж учирч байсан томчуул гэмээр улсын дотроос хамгийн том нь Фрэнк Каупервуд юм. Рэмбо ноёны гэргий лав хатуухан, хуучин ёс журам их баримталдаг хүн байгаа байх даа, ямаршуу янзаар ярьж хөөрвөл таарах вэ, Эддисоны гэргий гэж бас байна! Түүнд лав мэдэхгүй үзэхгүй юм гэж үгүй биз. Эйлин, толины өмнө гоёж гоодон хувцаслах хоорондоо иймэрхүү юм бодоод за ямар ч гэсэн болгохыг бодно гэж арай л хэлж орхисонгүй. Эйлин гоёл чимэглэлийнхээ хөглөрөн үлдсэн элдэв зүйлийг шивэгчиндээ хурааж янзал гэж хэлээд доош бууж гал тогоо, зочдын өрөөгөөр оров. Эйлин нүд гялбам гоё ганган хөөрхөн харагдана. Шаравтар ногоон торгон бошинз өмссөн хөөрхөн бие, хээнцэр ганган аялуулсан үс гэзэг, зааны яс шиг өнгөлөг булцгар зөөлөн хөөрхөн гар, хуруу, ганагар хүзүү, бондгор цээж, бие цогцсын зохимжтой галбир нь хэн хүний нүд булаам авай. Өөрөө их л хөөрхөн харагдаж буйгаа мэдэвч бас л сэтгэл түгшсээр байлаа. Фрэнкийн санаанд таарахгүй юм гарах бол уу? гэж бодно. Эйлин, будаалгын өрөөгөөр шагайвал тэр нь гуанзны мэргэжлийн хүний гарын аяар, цэцэг, алт, мөнгө, усан болор, цас шиг цагаан дэвсгэр дээр гялалзах эрдэнэсийн хайрцаг юм уу, гэрэлт чимэд эрдэнэ чулуу солонгорох мэт санагджээ. Тэндээс том өрөө рүүгээ ороход алтлаг ягаан өнгөтэй төгөлдөр хуурын дээр урьдаас бэлдсэн өдий төдий дууны ном харагдана. Эйлин, өмнөө барьдаг ганц авьяас чадлаараа гайхуулахыг бодож өөрийнхөө хамгийн дөнгүүр тоглож чадах романс жүжгийн зүйлийг шилж авчээ. Үнэндээ бол Эйлин төгөлдөр хуур дээр дунд зэрэг л тоглож чаддаг хүн юм. Өнөөдөр Эйлин амьдралдаа анх удаа айлын охин биш хүний эхнэр, айлын эзэгтэй гэдгээ ойлгоод гэрийн бүсгүй хүнд оногдох үүрэг ямар их болохыг ухаарч яаж давж гарах бил ээ? гэж зовнино. Үнэндээ Эйлин, амьдралын зөвхөн өнгөц талаар хөөцөлдөж байсан болохоор олигтой гүнзгий тууштай мэдэх юмаар маруухан, аливаа юмны талаар тодорхой мэдсэн юм уу, олигтойхон анхаарсан зүйлгүй, хөнгөн хуудуу байх бөгөөд гагцхүү хүсэж мөрөөдөх, ухаан жолоогүй хүслэн болохыг л чаддаг хүн юм. Зургаан цаг нэгэнт болж байхад үүдний цоож торжигнон хэзээний тайван явдаг Фрэнк инээмсэглэсээр орж ирэв. Түүний хамт тэднийд амгалан тайван амьсгал ороод ирэх шиг болов. Фрэнк Эйлинийг ханан дахь алтан суурьт дэнлүүнүүдийн тод гэрэлд шинжин харахдаа

	— Их догь болжээ, ёстой л лусын дагина шиг байна! Би, чиний биед хүрэхээсээ ч айж байна. Үгүй мөн хөөрхөн өө! Мөрөндөө оо их тавиа юу? гээд өөр лүүгээ татахад хүүхэн нь санаа амрав бололтой хошуугаа үнсүүлэхээр цорвойв. Каупервуд, эхнэрийгээ үнэхээр гоо үзэсгэлэнтэй байна гэж бод оо биз. 

	— Мэдээтэй байгаарай, би оо их тавьсан шүү, гэсэн ч чи хувцсаа тэртэй тэргүй солихоос хойш гээд булцгар чадалтай гараараа хүзүүгээр нь тэврэв. 

	Каупервуд тийм хөөрхөн эхнэртэй болсондоо сэтгэл өег байх аж. Хүзүүнийх нь цагааныг зүүсэн оюу сондор сүүдэртүүлж, хуруунд хийсэн олон бөгж сайхан гарыг нь арзайлган гутаах шиг болсон авч түүний үзэсгэлэн гоо нь хэнд ч гологдохгүй хэвээр байлаа. Арц хүжийн сайхан үнэр биеэс нь ханхална. 

	Каупервудад Эйлиний үс гэзгээ аялуулсан янз маяг ихэд таалагдсан боловч сайхан гоёл чимэглэл, сүлжмэлийн цаанаас цухуйх ногоон торгон бошинз этгээд сайхан харагджээ. Тэр л хамгийг өөд татсан мэт. 

	— Гайхалтай догь болжээ, хүү минь. Ийм хөөрхөн амьтан гэж би ч гэсэн өнөөдрийг хүртэл бүрэн гүйцэд мэдэрч чадаагүй явжээ. Энэ бошинзыг чинь ч үзээгүй юм байна, чи хаанаас ийм аятайхан юм ав аа вэ?

	— Эндээс, Чикагод ирсэн хойноо. 

	Каупервуд Эйлиний халуун гарыг атгаж энд тэндээс нь эргүүлж тойруулан харав. 

	— Чи ч хүнээр заалгалтгүй харин ч бусдад багшилмаар хүн юм даа. 

	— Тэгвэл сэтгэлд чинь таарлаа гэсэн үг үү? гэж Эйлин урамтай асуувч цаанаа, Ай бүү мэд дээ, энэнийхээ санаанд үнэхээр хүрч чад аа бол уу гэж эргэлзэнэ.

	— Үүнээс илүү гоёно гэдэг хэний ч санаанд багтахгүй хэрэг, ёстой гайхалтай болжээ. Эйлин ийм үг дуулаад урам оров. 

	— Тэр найз нөхдийн чинь нүдэнд л тийм харагдаасай, түргэлж үз. 

	Каупервуд, Эйлинийг дагуулан будаалгын өрөөгөөр орсноо дээш гарав. Өө хэлэх юм олдсонгүй, үнэхээр юм бүхэн нь тааламжтай байлаа. Ер нь Фрэнк тал талаар мэргэжсэн хүн шүү дээ. 

	Долоон цаг болоход тэргэнд хөллөсөн морьдын төвөргөөн, бойдаа Луйс хаалгаа онгойлгох чимээ сонстов. Эйлин шатаар уруудаж явах зуураа зочдынхоо сэтгэлд олигтой нийцэхгүй бол яана даа хэмээн нэлээд сэтгэл зовуурилан зүрх алдасхийн явлаа. Хойноос нь яваа Каупервуд нэн итгэлтэй цовоо сэргэлэн харагдана. Мань эр өөрийн ирээдүйд итгэл төгс бөгөөд хэрэв өөрөө л хүсэж гэмээж нь Эйлинийг ч баттай ирээдүй бүхий болгож чадна гэж бодох аж. Ихсийн хүрээлэнд хүрэх замын өгсүүр гишгүүр шат Эйлинд их зовуурьтай санагдаж байхад Каупервуд түүнийг юман чинээд үл тооцно.

	Тэр хүлээн авалт нь бэлдсэн хоол ундаан, засал чимэглэлийнхээ хувьд өө хэлэхийн аргагүй сайхан болжээ. Каупервуд олон юманд дурлаж сонирхож явдаг хүний хувьд Рэмбо ноёнтой төмөр замын тухай, Тейлор Лордтой уран барилгын талаар мөр зэрэгцүү биш ч гэх нь ээ багш, сайн шавь хоёрын дайтай яриа дэлгэж чадах бөгөөд гэргий нартай нь ч гэсэн аятайхан сэдвээр хошуучлан яриад байж чадна. Харин Эйлинийг гаднаас ирсэн хүн бишүүрхэж байна гэх сэн. Нэг л биеэ бариад байгаа нь бусдаасаа ухаанаар дорой юм уу, болхидоо биш, амьдралыг нэг их базаалтай гүн ойлгодоггүйгээс болжээ. 

	Ярианы явцад дөнгөж сонссон төдий үл мэдэх оньсого таавар шиг юм түүнд олон тохиолдлоо. Уран зохиол гэхэд л уншсан үзсэн хэдэн ном нь утга зохиол их уншдаг мэддэг тэр хүмүүст гологдох тийм ном байлаа. Уран зургийн талаар гэхэд Каупервудын ярьдаг байсан хэдэн нэрээс өөр юу ч мэдэхгүй байв. Гэвч Эйлин өөрөө гэрэл гэгээ цацраагч, баяр баясгаланг төрүүлэгч урлагийн тийм бүтээл шиг өө сэвгүй хөөрхөн байснаар тэр бүх дутагдлаа нөхөн чаджээ. Жишимгүй, хэзээний гүн бодолтой Рэмбо ч Эйлин шиг хүүхэн Каупервудын амьдралд ямар байр эзлэхийг нь ойлгож Эйлин мэт тийм хүүхний зарим чанараас өөрөө ч буцахааргүй санагджээ. 

	Хүчирхэг эрс, насны эцсийг хүртэл бүсгүй хүнд тачаадан сонирхох нь арилдаггүй, гагцхүү туйлын их тэвчээрээр биеийг барьдаг аж. Шохоорхон хөөцөлдөөд байж болох, гэтэл ямар тус байна вэ? Дэндүү яршиг төвөг гэж тэд бодно. Эйлин хэтэрхий хөөрхөн харагдах тул Рэмбо түүнийг шохоорхохгүй байж чадсангүй. Харахаас залуу нас нь үгүйлэгдэх зүрх сэтгэл нь өөрийн эрхгүй уяран хатангатна. Сэтгэлийг нь тэгж гижигдэн уяраах тийм сайхан хүүхэн энэ насандаа үзээгүй ажээ. Ийм согоо шиг амьтантай золгож явсангүй заяандаа гомдож байв. 

	Нүд гялбам жавхлантай бөгөөд хөлгүй баян хүний дайтай гоёж гангалсан Эйлиний дэргэд бараг чихээ хүрсэн өндөр босоо захтай бор саарал өнгийн торгон бошинз нь тун эгэл гологдом харагдавч Рэмбо хатагтайн туйлын эелдэг сайхан зан авир, намба төрх нь юм бүхнийхээ өө сэвийг дарах аж. Угаас Өмнөд Англи нутгийн хүн бөгөөд Эмерсон, Торо, Чаннинг, Филлипын гүн ухаанаар хүмүүжсэн энэ бүсгүй хүлээцтэй тэвчээртэйн хувьд гоц юм. Эйлин, түүний Дорно дахины мэт этгээд сайхан гоёл чимэглэл Рэмбо хатагтайн сэтгэлд нийцжээ. 

	— Танай энэ жижигхэн, тун аятайхан байшин юм. Би аль хэдийнээс шохоорхож байсан юм. Манайх эндээс холгүй. Танай манай хоёр хөрш болжээ гэж Рэмбо хатагтай Эйлинд инээвхийлэн хэлэхэд Эйлин баярлаж нүд нь гялалзав. Тэр хатагтай тун аятайхан хүн шиг санагдсан боловч Эйлин тэр зэргийн авгайг яаж цаана наанагүй ойлгож чадах билээ. Хэрэв ээж минь эрдэм боловсролтой сон бол иймэрхүү л хүн байсан даа гэж Эйлинд өөрийн эрхгүй бодогдов. Бүгдээрээ зочдыг хүлээн авах өрөө рүү орохоор хөдөлтөл тэдний бойдаа орж ирэн ноён Тэйлор Лорд айсуй гэв. Каупервуд түүний гараас хөтлөн өөрийн гэргий болон гийчиддээ танилцуулав. 

	Тэйлор Лорд Эйлин рүү бахархсан байдалтай харж:

	— Сайн байна уу? Каупервуд авхай, би таныг Чикаго хотод ирсэн явдалд тань баяр хүргэе. Филадельфигээс ирсэн танд нэг хэсэгтээ үгүйлэгдэх юм нэлээд гарах байх, гэвч тэгсхийгээд манай хот таны таалалд тохирох бол уу гэж найдаж байна гэхэд Эйлин инээмсэглэж

	— Өө тэгэлгүй яах вэ, би ч эргэлзэхгүй байна гэв. Урьд би бас Филадельфид байсан хүн, тэгэхдээ би тэнд нэг их удаагүй, нааш хүрээд ирсэн юм гэхэд Эйлин түр сандарсан боловч төдхөн биеэ барьж чадлаа. Тиймэрхүү гэнэтийн юм гарч ирэхэд ч цочирдолгүй байхгүй бол юу ч болж болзошгүй санагджээ. 

	— Чикаго тун зүгээр хот юм. Өөлөх юм ер алга. Филадельфи хотыг ч дагуулахааргүй нижгэр хөдөлж байгаа газар байна, гэж Эйлин яаран хэлэв. 

	— Ийм үг чихэнд чимэгтэй сонсогдож байна. Энэ хот өөрт минь их ээлтэй байсан болоод ч тэр үү над их сайхан санагддаг юм. 

	Тэйлор Лорд Эйлиний цав цагаан гар, мөр цээж, сайхан үс гэзгийг нь бахдан харахдаа эрдэм боловсролоор гавихгүй байж мэднэ, гэхдээ ийм гоо үзэсгэлэн байхад тийм юмны хэрэг алга гэж бодно. 

	Тэдний бойдаа орж ирэн, Эддисон ноён гэргийн хамт ирэв гээд зочны өрөөнд шууд оруулав. Эддисон Каупервудын урилгыг хүлээн авсны учир гэвэл тэр хүн тэртэй тэргүй Чикаго хотын нэр цуутай бат байр суурьтай хүн болсон болохоор гэргийгээ аваад хэнийд ч очиж байсан гочгүй ажээ. 

	Эддисон, Каупервудын мөрөн дээр өрөөсөн гараа тавьж:

	— За тэгээд залуу найз минь ажил төрөл чинь бүтэмжтэй юу? Урьсанд тань бид туйлын их баярлаж байна. Каупервуд хатагтай минь би танай хар хүнийг бараг нэг жилийн өмнө таних болоод таныг манай энд ирүүлээч гэдэг байсан юм. Ярьж байсан биз? гэв. Каупервуд, Эйлин хоёрын паянг Эддисон авгайдаа хараахан яриагүй байв. 

	Эйлин үзэсгэлэн гоогоороо Эддисоны сэтгэлийг татаж буйгаа мэдэж хөгжилтэйгөөр

	— Ярилгүй яах вэ, бишгүй ярьж байсан. Би ч гэсэн бушуухан ирэхийг боддог байсан. Ирж чадалгүй өдий удсаны буруу манай Фрэнкэд л оногдоно доо гэв. 

	Эддисон тэр завсар Эйлинийг сайн ажиглаж: Үгүй мөн ч хөөрхөн хүүхэн юм даа. Түрүү эхнэрээсээ энэ хүүхнээс л болж салсан хэрэг. Аргагүй даанч хөөрхөн төржээ! гэж бодоод өөрийн авгайг түүнтэй зүйрлэн бодвол чигчий хуруунд нь ч хүрэхгүй санагдана. Гэргий нь хэзээ ч тийм хөөрхөн, тийм эгдүүтэй харагдаж явсангүй. Харин ухаан бодлоор илүү байсан байж мэднэ. Ай чөтгөр, би ийм хүүхэнтэй суувал амьдрал минь шинээр сэргэх сэн бий дээ! Эддисон нууц амрагуудтай байж бишгүй үзсэн хүн. Их ч сайн нууж чаддаг байж. 

	Нөхрийгөө ийм юм бодож суухад эрдэнэсийн элдэв дээдийн гоёл чимэг ханатлаа зүүсэн тарган хатагтай нь Эйлинд хандаж

	— Тантай уулзаж танилцахдаа би их баяртай байна. Манай хар хүн танай хар хүн хоёр их найз болсон шиг байна. Тэгэхлээр та бид хоёр ч байнга уулзаж учирч байх нь зүйн хэрэг биз дээ гэлээ. 

	Эддисон хатагтай цааш нь элдэв дээдийн юм долингоршсон байдалтайгаар ярьсаар байхад Эйлин ч бас мөчөөгөө өгөхгүй гэрийн эзэн эмэгтэйн оногдсон үүргээ овоо биелүүлж байх шиг байв. Бойдаа нь том тавиур дээр хүйтэн зууш, улаан архи оруулан ирж булангийн ширээн дээр зөөлхөн тавилаа. Хоол идэх зуур тэд яриа хөөрөө дэлгэж Чикаго хотын тэлэн өргөжиж байгаа тухай, Каупервудын сууж буй тэр байшинг алгасаад арван байшингийн тэртээ яг тэр гудамжинд Тэйлор Лорд нэг сүм босгуулж байгаа тухай ярьцгааж байснаа газар эзэмшлийн талаар луйвар булхайтай болсон инээдтэй хөгийн явдал хэд хэд гарсан гэж Рэмбо ярилаа. Найрлагчид хөгжөөнтэй болцгоож байлаа. Гийчин хоёр хатагтайд ааш зан аливаа бүхнээрээ аятай санагдах гэж Эйлин байдгаараа хичээж байлаа. Ярилцахад нь адармаа багатай байсан болоод ч тэр үү Эддисоны авгай Эйлинд нөгөөдхөөсөө дээр хүн шиг санагджээ. Рэмбогийн хатан илүү ухаалаг, илүү элэгсэг дотно мэт харагдавч Эйлин түүнээс яльгүй эмээсхийн суунам бөгөөд бүр аргаа барагдахлаар Лордоор хаацайлуулахад ч хүрч байв. Цаадах нь санаандаа орсон болгоныг зоригтой ярьж аминд нь орж байлаа. Каупервудаас бусад эрчүүл бүгдээрээ Эйлиний бие цогцсын гоо, гар мөрнийх нь дун цагаан, хүзүү хоолойных нь хөөрхөн, үс гэзэгнийх нь сайхныг гайхан сууцгаажээ. 

	
ДОЛООДУГААР БҮЛЭГ : ЧИКАГО ХОТЫН ШАТДАГ ХИЙ

	Каупервудын ухаалаг санаа бодолд урам орж сэргэсэн өвгөн Питер Лафлин, компанийнхаа хөрөнгө бэлийг арвижуулах гэж хэчнээн зүтгэж байлаа. Биржийн газар дээрээс дуулсан хов жив, цуу үг болон ямар хүн юу хийх гэж байгаа талаар дуулсан яриа хөөрөөн дээр өөрийнхөө бодол тааврыг нэмэрлээд Каупервудад ярихад цаадах нь ихэд олзуурхан сонсоно. 

	Өвгөн, шөнийн туж элдвийн юм бодон бараг нойргүй хоноод өглөө нь Каупервудад:

	— Фрэнк минь, бурхны авралаар тэр дээрэмчдийн яах гэж байгааг нь би гадарлалаа. Мөн л өнөөх нядалгааны газрын дээрэмчид шүү (дээрэмчид гэж мань өвгөн биржийн газрын том панзчин Арнил, Хэнд, Шрайхарт нарыг хэлнэ). Тэд хамаг үр тариаг бүгдийг нь авах гэж байна. Бид урьтаад авч орхивол яадаг юм бэ? Аль эсхүл би буруу бодоод байна уу? Та юу гэж бодож байна аан? гэж хэлэх нь буй.

	Тэр нутгийн худалдаачин панзчидын заль мэхийг бүрэн гадарлах болоод өдөр хоног тусам улам хашир хэрсүү болж байсан Каупервуд тэр дор нь шийдтэй арга хэмжээ авдаг байлаа. Ямар ч гэсэн зуун мянган бушелийг17 авч орхиё. Миний бодлоор бол хэдхэн хоногийн дараа «Нью-Йорк Сэнтрал» үнэ бууруулах гэж байна. Тэгэхлээр манайх түүнээс доогуур үнээр худалдсан нь дээр биз дээ. 

	Тэр орон нутгийн ажил явдлын өөрөөс нь ч илүү мэдэж түргэн шийд гаргадгийг нь Лафлин бодох бүр Каупервудын авьяас билиг ухаалгийг гайхна. Дорно зүгийн бирж дээрх үнэт цаас, сугалааны талаар бол мэдэх нь аргагүй, харин Чикагогийн бирж дээрхийг яаж ингэж таван хуруу шигээ анддаггүй байна вэ гэж бодоод нэг удаа ихэд гайхсандаа Каупервудаас:

	— Та энэ бүгдийг яаж мэддэг хүн бэ? гэхэд цаадах нь

	— Мэдэж цөхөх юу байх вэ. Өчигдөр таныг бирж дээр байх хооронд Антон Видера (Гурил будааны банкнуудын захирлын нэг) над дээр орж ирээд бүгдийг нь ярьсан гэж илэн далангүй хэлээд Видерагийн ярьж байгаагаас үзэхэд биржийн ойрын ирээдүйн байдал ийм ийм болох төлөвтэй байна гэж өөрт нь тодорхой ярьж өгчээ. 

	Видера гэж угаас польш хүн бөгөөд сүүлийн жилүүдэд сүрхий дорвитой хөлжин баяжиж яваа эр болохыг Лафлин андахгүй. Каупервуд Чикагогийн толгой баячуудтай танилцаж амжаад тэдний итгэлийг тийм амархан авдагт нь Лафлин гайхна. Видера лав л өөрт нь ер итгэх хүн биш гэдгийг тэр мэднэ. 

	— Хм, Видера, тэгж хэлж байгаа бол аргагүй гэж өвгөн дуу алдан хэлэв. Лафлин тэр үр тариаг худалдаж аваад их ашиг олжээ. 

	Гурил будааны болон комиссын тэр ажлаар тус компанийн хоёр этгээд жилдээ тус бүр хорин мянган долларын цэвэр ашиг олох бүрэн найдвартай байсан боловч Каупервуд түүнийг зөвхөн мэдээ сэлт олж авахад л хэрэг болох эх сурвалжийн зүйлээс илүү үзэхгүй байлаа. 

	Каупервуд, урьд нэг удаа Чикагод түймэр гарсны харгайгаар хөлд нь үрэгдэн сүйрч байснаа бодохоос аягүй санагдах тул ямар нэг бат суурьтайхан байнгын орлоготой тийм ажил эрхлэхийг эрхэмлэн хайсаар байв. Өөрийнхөө төлөвлөж буй ажлын талаар Чикаго хотын Жүд Эддисон, Александр Рэмбо, Милард Бэйли, Антон Видера гэх мэтийн цөөхөн хөрөнгөтөнд сонирхуулж үзэхэд тэднүүс нь юу гэж бодсоныг бүү мэд ямар ч гэсэн сул мөнгө нэлээнтэй улс мэт санагджээ. Ямар ч аятайхан төлөвлөгөө боловсруулаад ирэхэд эд дэмжих улс юм байна гэж Каупервуд мэджээ. 

	Каупервуд, Чикаго хотын шатдаг хийн үйлдвэрийг юм юмнаас илүү шохоорхсоны учир гэвэл хэний ч гар хүрээгүй тийм салбарыг эзэлж аваад дангаараа ноёрхож орхих юм бол хагартлаа баяжих шавхагдашгүй эх ундаргатай болох нь тэр гэж бодсоных ажээ. Концесс олж аваад (ямар аргаар олж авахыг нь уншигч авгай та өөрөө гадарлаж байгаа биз) Испанийн гал голомт руу нэвтрэн орсон Гамилькар Барк юм уу, Ром хотын цайзын үүдэн дээр хүрч очсон Ганнибал шиг орон нутгийн шатдаг хийн үйлдвэрийн эздийн урдаас гэнэт гарч ирээд тэднийг буун өгөх буюу нэгэнт дээрэмдэж авсан юмаа хуваалцъя гэж шаардахаас ч мань эр буцахгүй байжээ. 

	Тэр үед Чикаго хотын гурван хэсэг буюу «тал» гэж нэрлэгдэж байсан Өмнөд, Умард, Өрнөд гурван хэсэгт хийн компани ажиллаж байв. Тэр гурвын дотроос 1848 онд анх байгуулагдсан Чикагогийн хий, гэрэл, чулуун нүүрсний компани гэдэг нь хотын Өмнөд хэсэгт үйлчилдэг хамгийн том, хамгийн нөлөөтэй нь байжээ. Хотын Өрнөд хэсгийг үйлчилдэг түгээмэл хий, гэрэл чулуун нүүрсний компани гэгч нь хэдэн жилийн сүүлээр гарч ирэхдээ хотын бусад хэсэгт хийн хоолой тавих зөвшөөрөл хотын захиргаанаас хэзээ ч олдоно гэж бодож байсан Өмнөд хэсгийн компанийн дарга, захирал нарын биеэ тоосон тэнэг бодлын үр дүнд бий болсон юм санж. Тэд хотын Умард, Өрнөд хэсгийг тийм амархан олон хүн амтай болно гэдгийг огтхон ч зүүдлээгүй байж. Умард Чикагогийн хийн компани хэмээх гурав дахь нь Өрнөдийн компанитай бараг нэг зэрэг үүссэн бөгөөд мөн л Өмнөдийнх лүгээ адил шалтгаанаар гэнэт гарч ирсэн юм санж. Компани үүсгэн байгуулагчид нь анх концесс хэмээх зөвшөөрлийг авахдаа ажиллагааныхаа хүрээг өөрсдийнхөө суудаг оршдог хэсгээс хэтрүүлэн бодох ухаан нь мөхөстжээ. 

	Каупервуд, анхандаа тэр гурван компанийн хувь нийлүүлсэн тэмдэгтүүдийг худалдан аваад нэгтгэх бодолтой байв. Энэ зорилгоор мань эр, хувь нийлүүлэгчдийн санхүү, албан тушаалын байдлыг судлан эхэлжээ. Ханшнаас нь гурав-дөрөв дахин илүү үнэ өгч байгаад хяналтын пакеттай болж болно гэж боджээ. Тийм замаар компаниудыг нэгтгэж ихээхэн хэмжээний сугалаа гарган өрөө дараад өөртөө ч их мөнгөтэй болж ноёлох байр суурийг эзэмших бодлоор Каупервуд, юуны өмнө Жүд Эддисоныг тэр төлөвлөгөөгөө биелүүлэх хэрэгт хамгийн тохиромжтой түнш болно хэмээн түүнтэй ярилцжээ. Эддисон, компанид түнш болохоосоо хөрөнгө хувь оруулах чухал хүн байлаа. 

	Эддисон, Каупервудын үгийг анхааралтай сонсож байгаад:

	— За, би танд өөрийнхөө бодож байгааг хэлье. Таны энэ их л оновчтой санал юм. Одоо хүртэл тийм бодол өөр хүний тархинд ороогүй нь гайхалтай юм даа. Гэвч танаас урьтаж орхих хүн гараад ирэхийг хэн яаж мэдэх билээ. Тэгэхлээр олны дотор амаа барьж явах л чухал. Манай энэ хотод овжин шаламгай улс олон бий. Гэвч би танд сайн байдгийг та андахгүй, над итгэж болно. Харин энэ ажилд миний илэрхий оролцох нь баахан эвгүй юм уу даа. Гэвч би танд зээл олгуулах талаар санаа тавих болно. Өөрийнхөө удирдлагын дор трест юм уу, төв компани байгуулъя гэж бодож байгаа тань тун зүйтэй санагдана. Таныг би санасандаа хүрч чадах хүн гэж итгэж байна. Харин би зөвхөн хувь нийлүүлэгчийн хувиар л оролцох болно гэдгээ давтаж хэлье. Тэгэхлээр та бас, хоёр гурван хүн олж зохих мөнгийг олох хэрэгтэй болно шүү дээ. Тийм хүн бий юу? Өөрөө бодож үзсэн үү? гэв. 

	Каупервуд бодсоон, бодсон. Харин давын түрүү танд л хэлж байгаа юм, гээд Рэмбо, Видера, Бэйли нарын нэрийг дурдав. 

	Та тэднийгээ л оруулж чаддаг юм бол тун сайн хэрэг дээ. Тэглээ ч гэсэн хуучин компанийн хувь нийлүүлэгч захирал нар өөрсдийнхөө тэмдэгтээс сална гэдэгт би итгэхгүй байна шүү. Тэд, таны ятгалгад амархан орох улс биш. Тэд хийнийхээ үйлдвэрийг амь шиг үздэг, өөрснөө түүнийгээ үүсгэж байгуулаад дасаж идээшсэн улс. Хийн сан, хоолойг нь тавьсан улс. Их л амаргүй байж мэднэ шүү. 

	Эддисоны хэлсэн үнэн байжээ. Хуучин компаниудын захирал хувь нийлүүлэгчдийг аливаа шинэчлэл хийх ажилд ятган оруулах нь тийм амар юм биш гэдгийг Каупервуд энд л үзжээ. Тэд, хувь нийлүүлсэн тэмдэгтээ биржийн ханшнаас гурав-дөрөв дахин өндөр үнээр ч өгөхгүй гэж шууд татгалзжээ. Хийн үйлдвэрийн тэмдэгтүүд нь нэг зуун далаас хоёр зуун арван доллар хүртэл үнэ хүрч, хот том болж хийн хэрэгцээ нэмэгдэх тусам тэмдэгтүүдийн өртөг нэмэгдсээр байлаа. Түүнээс гадна тэр хэдэн компанийг нэгтгэх саналыг огт үл мэдэх нэгэн этгээд гаргасан учир тэд улам ч их сэжиглэжээ. Юун хүн бэ? Хэний эрх ашгийг бодож байгаа хүн бэ? гэлцэж байлаа. Каупервуд хөрөнгө зузаанаа нотолж чадах байсан боловч өөртэйгөө хамтран ажиллах хүмүүсийнхээ нэрийг нууцалж байв. Нэг пүүсийнх нь захиргааны захирал, гишүүд тэр саналыг өөр нэг пүүсийн захиргааны гишүүдээс гаргаж байгаа явууллага байх, тэр лав гартаа хяналтыг оруулж аваад, дараа нь өрсөлдөгчдөө шахан гаргах гэсэн цорын ганц зорилготой байх хэмээн сэжиглэцгээж байв. Юу боллоо гэж тэмдэгтээ худалдах бил ээ? Тэртэй тэргүй орлого ихтэй байж цааш шунаглан олз хөөцөлдөхийн хэрэг юу байна? гэцгээнэ. Каупервуд Чикаго хотноо ирээд удаагүй, тэндхийн том хөрөнгөтнүүдтэй холбоо сүлбээ тогтоож хараахан амжаагүй байсан болохоор хийн үйлдвэр лүү довтлох шинэ төлөвлөгөө бодож боловсруулахаас өөр аргагүй болжээ. Тэгээд анхны эхлэл болгож тус хотын зах хязгаар, дүүрэгт хэд хэдэн компани байгуулахаар шийджээ. Лейк-Вью, Хайд Парк гэх мэтийн дүүргүүд өөртөө хотын захиргаатай, тэр нь өөртөө бүртгэгдсэн хувь нийлүүлсэн компаниудад усны болон хийн хоолой тавих, хотын төмөр зам тавих, концесс олгох эрхтэй байжээ. Тийм тосгон, дүүрэг хотуудад тус бүрд нь бие даасан мэт компани байгуулж сүүлдээ төв хотод ч концесс олж авч болох байх гэж Каупервуд бодсон байна. Чингэсэн цагт хуучны хувь нийлүүлсэн нийгэмлэгүүд өөрийнх нь эрх мэдэлд арга буюу орж эхлэх учиртай ажээ. Энэ бол өрсөлдөгчдөөсөө урьтаж л концесс, зөвшөөрөл олж авна гэсэн хэрэг юм санж. 

	Каупервуд хийн үйлдвэрийн талаар ямар ч төсөөлөл үгүй, хийг хаанаас яаж гаргаж авдаг, хотыг хэрхэн хангадаг зэргийг огт мэдэхгүй, урьд нь тийм ажлаар оролдож явсан туршлагагүй нь бас нэмэгдэл бэрхшээл болж байв. Харин морин төмөр замын талаар бол огт өөр хэрэг. Хотын энэ талын ажлыг Каупервуд арван хуруу шигээ андахгүй мэдэхийн дээр хамгийн их олз ашигтай гэдгийг бас мэднэ. Гэтэл одоогоор тус хотод тийм орлого ихтэй газрыг гартаа оруулж авах аливаа бололцоо огт үгүй мэт санагдана. Энэ бүхнийг Каупервуд нэгд нэггүй эргэцүүлэн бодож үзээд хийн үйлдвэрийн талаар бага сага юм уншиж судалж байтал нь харин аз таарч тэр талаар нь их сайн мэдэх нэгэн хүн олджээ. 

	Чикаго хотын Өмнөд хэсгийн хий, гэрэл, чулуун нүүрсний компанийн Хенри де Сото Сиппенс гэдэг нэг хүний үндэслэн байгуулсан жижгэвтэр компани дөнгөж бий болоод төдий л удалгүй алга болсон түүхтэй ажлын талаар сэдэв цухуйжээ. Тэр Сиппенс ямар нэг зальт аргаар хий үйлдвэрлэх ба түүгээрээ хотын аль үйлдвэр ихтэй хэсгийг үйлчлэх концесс олж авсан боловч түүнтэй олон хүн заргалдсан тул сүүл сүүлдээ арга буюу тэр ажлаа орхиход хүрсэн юм байж. Одоо тэр хүн үл хөдлөх хөрөнгөөр худалдаалах конторыг Лейк-Вьюд нээснийг Лафлин мэдэж байж. 

	— Тун аятайхан хүн. Нэг үе хийн үйлдвэрээр хөлжих нь үү гэмээр болсноо бусдын хэл аманд өртөөд эсэн мэнд дээрээ салсан байх. Эрэг дээр бариулсан хийн гольдерыг нь дэлбэлчихсэн байсан юм даг. Хэний гараар тийм муухай юм хийлгэснийг өөрөө ч мэдсэн л байх. Сураггүй болоод их уджээ гэж өвгөн ярилаа. Каупервуд, өвгөнийг Сиппенс дээр очоод тэр эхэлж байсан ажлаа дахин сэргээх хүсэлтэй эсэхийг нь мэдээд ир гэж явуулжээ. Тэгсэн чинь хэдэн хоногийн дараа «Питер Лафлин» компанийн конторт тэр хүн өөрөө хүрээд ирэв. Тавь эргэм настай, нуруу намхан, өндөр оройтой цэмбэн бүрх малгай, хүрэн өнгийн гадуур цамц (зуны цагт бол зотон даавуун цамц өмсөнө), мухар хошуутай гутал өмссөн ийм нэгэн эр ажээ. Хөдөөгийн эмийн санч юм уу хуучин номын худалдаачин гэмээргүй боловч хөдөө газрын их эмч юм уу конторын албан хаагчирхуу харагдана. Ноён Сиппенс цамцныхаа ханцуйг дэндүү урт цухуйлгаж зангиа зүүж, хэтэрхий хурц өнгөтэй малгайгаа духдуулан тавьжээ. Бусад талаараа бас нэлээд өвөрмөц шинжтэй боловч ерөнхийдөө зүгээр, тэр ч бүү хэл, аятайхан гэж хэлж болмоор бөгөөд тачир хүрэн сэрэмгэр хуузтай атлаа өтгөн сайхан хөмсөгтэй юм. 

	— Та чинь нэг үе хийн үйлдвэр эрхэлж байсан хүн юм аа, Сиппенс гуай гэж Каупервудын эелдгээр асуухад Сиппенс зэвүү нь хүрсэн янзтай:

	— Би ер нь хийн үйлдвэрийн талаар хэнээс ч дутахгүй мэднэ гэж боддог шүү. Би тэр талаар олон жил ажилласан хүн гэв. 

	— Миний бодоход одоо их хурдан хөгжиж байгаа захын тосгоны нэгэнд хийн жижигхэн компани байгуулаад үзвэл нэлээд мөнгө олж болмоор санагдах юм. Би өөрөө хийн талаар оролдож яваагүй хүн, харин тэр талаар мэдэх хүнтэй хэлэлцье гэж бодсон юм гээд Каупервуд тэр хүн рүү нөхөрсөг хүндэтгэсэн байдлаар хараад — Би таныг энэ талаар Чикаго хотдоо ихээхэн юм мэдэх туршлагатай хүн гэж дуулсан юм. Хэрэв намайг энэ талаар ихээхэн капитал хөрөнгөтэй компани байгуулж орхивол та захиргааных нь эрхлэгчээр ажиллахгүй юү? гэхэд цаадах нь

	— Өө, би тэр хийн үйлдвэрийг чинь андахгүй мэднэ. Яах аргагүй мэднэ гэж хэлэх шахсан боловч бодлоо өөрчилж: — Шангаа олигтойхон өгөх юм бол болох байлгүй, ер нь ямаршуу адармаатай ажил болохыг та гадарлаж байна уу гэв. 

	— Өө, гадарлалгүй яах вэ, харин та шангаа сайн өгөх юм бол гэж юү хэлж байгаа юм бэ? гэж Каупервуд инээмсэглэн асуув. 

	— Хэрэв надад жилд зургаан мянган доллароос гадна орлогын нэлээд хувь, тэн хагасыг нь ч юм уу, өгч байх юм бол ярилцаж болох юм гэж өөрийнхөө сүрхий хатуу шаардлагаар Каупервудыг сүрдүүлэх гэж боджээ. 

	Сиппенс одоогийнхоо эрхэлж байгаа ажлаас жилд зургаан мянган долларын ашиг олдог байна. 

	— Хэрэв танд жилд дүндээ арван таван мянга орчим доллар болох, хэд хэдэн компани хариуцаж тус бүрээс нь дөрвөн мянган доллар аваад орлогын аравны нэгийг өгье гэвэл та яах вэ?

	Сиппенс дотроо бодол болж: энэ хүн хал үзэж халуун чулуу долоож үзсэн биз гэж сэтгээд нүүр лүү нь ширтэн ажиглавал ямар нэгэн том хэмжээний довтолгоонд бэлтгэн буй хүн болох нь тодорхой байв. Сиппенс бүр арваад жилийн өмнө хийн үйлдвэрийг асар их орлоготой ажил болохыг мэдсэн хүн. Тэр ажлыг эрхлэн явуулж үзсэн боловч зөндөө зарга заалхай болж торгуулиар зовоож зээллэгийг нь хасаж үйлийг нь барж байснаа сүүлдээ бүр барьж байгуулсан юмыг нь дэлбэлж тэслээд болохыг нь алдуулж байсан юм санж. Тийм юмыг хүн яаж мартах билээ. Дандаа гол горойн гонсойж дотор хорсол шатаж явах боловч дайсан этгээдүүдээсээ өс хонзонгоо авах арга чарга үгүй байдаг байжээ. Тэгээд санхүүгийн талаарх үйл ажиллагаагаа нэгэнт хөг нь өнгөрсөн хэрэг гэж бодож явах болжээ. Тэгтэл одоо асар их тэмцэл хийхээр бэлдэж буй хүнтэй учирсан нь ганзага нийлэх юу магад гэсэн горьдлого аяндаа төрөөд явчихжээ. 

	Сиппенс, зэвүүрхэх нь бага болж харин ч нөхөрсөг элэгсэг байдлаар

	— За яах вэ, Каупервуд гуай, хэрэв та над өөрийнхөө төлөвлөгөөг сайн танилцуулах юм бол би тэр талаар мэргэжилтэй хүн л дээ. Хоолой тавих, концесс авч гэрээ хийх, үйлдвэрийн машин механизмын талаар би андахгүй. Би чинь Дэутон, Охайо, Рочестр, Нью-Йорк хотод хийн үйлдвэр байгуулж явсан хүн. Энд ялимгүй эрт ирсэн сэн бол өдийд би баян хүн байхгүй юу гэж харамсан гутарсан өнгөтэйгөөр хэлэв. 

	— Тэгвэл одоо танд азаа турших сайхан завшаан гарч байна шүү дээ, Сиппенс гуай гэж Каупервуд овжиноор хэлээд танд л гэж хэлэхэд энд маш том компани байгуулах юм шүү. Гайгүй, та бид хоёр тэр хуучин эздэд үзүүлээд өгөмз. Та ийм ажлыг сонирхохгүй байна гэж үү? Их мөнгө олох ажил шүү. Одоо бол бидэнд давын түрүүн үйлдвэрийн газар барих, хоолой тавих мэтийг андахгүй мэддэг мэргэжилтэй, зохион байгуулагч, үнэн голоосоо тэмцэгч тийм л хүмүүс хэрэгтэй байна. 

	Каупервуд, хэн нэгэнд хэлж буй үгээ итгүүлэх гэж мэрийхдээ босож явдаг зантай хүн болохоор энэ удаа бас босож эрс шийдэмгий байдлаар харахад Сиппенс түүнийг хүч чадал, тэмцэл, ялалтын биелсэн төлөөлөгч байна гэж бодов. 

	— За та одоо шийдтэй үгээ хэл дээ, орох уу яах вэ?

	— Би орно гэж Сиппенс өндөр дуугаар хэлээд босон харайж малгайгаа тавихдаа дэндүү арагшлуулж орхив. Түүний бие зодоонд дуртай эр тахиаг санагдуулах аж. Гараа сарвайхад нь Каупервуд түүний нь атгаж:

	— Та өөрийнхөө ажлыг янзлаарай. Лейк-Вьюд мөдхөн нэг концессын зөвшөөрөл олж нэг үйлдвэр байгуулах болно. Түргэлж үзээрэй. Танд шаардагдах зүйлсийг би ганц долоо хоногийн дотор жин тан болгоод өгнө. Та бид хоёрт нэг юм уу, аягүй бол, хоёр ч өмгөөлөгч хэрэгтэй болох байх гэв. 

	Сиппенс, ихэд баярлан инээд алдсаар гарч одов. Арван жилийн дараа ийм юм болно гэдэг яасан сайхан, яасан гайхалтай хэрэг вэ? Одоо тэр муусайн луйварчдын мууг нь үзнэ дээ. Өөрөөсөө дутахгүй дайчин хүнээр өмөг түшгээ хийж авлаа шүү дээ. Ай бурхан минь, ёстой нэг сүйдтэй юм болно биз! Гэвч энэ маань ингэхэд ер нь юун, ямар хүн юм бол? Гайхалтай л юм, сорьж байгаад ч гэсэн сайн мэдэж авах юм сан гэж Сиппенс бодох бөгөөд үүнээс хойш Каупервудын юу хэлснээр явах болсноо ч ухаарав. 

	
НАЙМДУГААР БҮЛЭГ : ТУЛАЛДААН ЭХЛЭВ

	Каупервуд, хийн үйлдвэрийн компанийн эзэдтэй ярилцаад хэрэг бүтээгүй болохоор хотын зах газраар өрсөлдөх компани байгуулъя гэж Эддисонд хэлэхэд цаадах нь түүнийг бахархаж гайхсан нүдээр харан:

	— Сайхан бодол байна. Таны үйлс бүтнэ гэдэгт эргэлзэх юм алга гээд тосгоны зөвлөлүүдэд байдаг хэдэн сүрхий нөлөө бүхий хүний дэмжлэгийг авах хэрэгтэй гэж зөвлөв.

	— Тэнд ёстой адгийн муу санаатай улс олон бий шүү, бусдыгаа бодох нь ээ нэлээд нааштай ганц хоёр хүн бий гэснээ итгэмжийн хүнтэй болсон уу? гэж асуув. 

	— Одоохондоо олж аваагүй байна, олж авна даа. Хамгийн сайн, баараггүй хүн олж авах санаатай байгаа шүү. 

	— Итгэмжит сайн хүнтэй байхын чухлыг та надаар хэлүүлэлгүй мэдэж байгаа. Миний мэдэхээс өвгөн генерал Ван-Сайкл гэдэг нэг сайн хүн байдаг юм. Тийм ажилд дол суусан, их ч найдвартай болох хүн Генерал Жадсон Ван-Сайклын нэр гарч ирсэн явдал нь их учиртай юм болжээ. Хуучин цэргийн хүн, одоо нас тавь гарсан, иргэний дайны үед дивизийн дарга байсан, хожим итгэмжлэгч болоод байхдаа хуурмаг бичиг зохиож Өмнөд Иллинойс муж улсад эзэмшил газартай болж, дараа нь түүнийгээ бүр хууль зүйн үндэстэй, мадаггүй болгох билээ хэмээн шүүхэд өргөдөл өгчээ. Тэр шүүхэд өөрийнх нь найз, хамаатан байсан болохоор заргаа авалгүй хаа зайлах билээ. Өдгөө мань эр, үйлчлүүлэгч хүмүүсээсээ хамаагүй их шан хөлс авдаг хэрнь базааж хөлжөөгүй байна. Ер нь голцуу луйвар зуйврын өөдгүй хэрэгт л түүнийг өмгөөлөгчөөр авдаг болохоор ийм хэрэг нэн их олон гараад байдаггүй ажээ. Тэрний хийдэг ажил нь яргын газар нядалгаанд орох хонь мал нядалгааны өрөө рүү орж өгөхгүй эргэж зугтаад байхад тэр өрөө рүү нь эхэлж орон бусдыгаа дагуулж нядлуулаад өрөө амьд үлддэг тийм хоньрхуу юм. Худал гэрээслэл, үүргээсээ буцсан бичиг, хоёрдмол санаатай гэрээ бичиг үйлдэх, хээл хахуулиар дөнгөсөн явдал тэр өгөр луйварчинд мөн ч олон бий дээ. Хууль зүйн нэрийг барьж ов мэх, луйврын аргаар хийсэн бузар хэрэг түүнд мөн ч олон бий. Урьд өмнө тус болсон гээд сайн байдаг улс төрийн зүтгэлтэн, шүүгч, өмгөөлөгч мэтийн хүн бишгүй олон бий гэлцэнэ. Гиюүрч явахгүйн эрхэнд тэр хүн ямар ч хэргээр хөөцөлдөхөөс буцдаггүй юм санж. Хөхөө өвлийн хүйтэнд ч гэсэн нэг хүн түүнийг гуйвал мань эр хөх цэмбэн муу хуучин шинэлээ хэдэрч, хэлбэр янзаа бүр алдаж тос тоос болсон муу эсгий бүрх малгайгаа өлгүүрээс авч жалхгүй болсон хонин бор нүд рүүгээ дарж өмсөөд яаран гарч оддог байжээ. Зуны костюм нь долоо хоногийн турш ганц ч удаа тайлалгүй бүхлээр унтаж байсан хүний хувцас гэмээр харагдана. Тамхи татах нь танаггүй их, үргэлж л гаанс хөхөөстэй. Ван Сайклын нүүр царай генерал Грандынхтай бага зэргийн төстэй, богинохон тачир буурал сахалтай, дух руугаа буусан үстэй. Хөөрхий тэр жанжин насандаа тийм ч их аз жаргал эдэлж явсангүй, тийм ч их муугаа үзэж явсангүй. Хүн төрөлхтний хувь заяаг хайхрахгүй, түүнд ямар ч найдлага тавьдаггүй, итгэдэггүй Томас18 лугаа адил ганц ч хүнтэй дотно нөхрийн нандин харьцаатай явж үзээгүй хүн юм. 

	— Хотын захын тосгон, дүүргийн захиргаанд ямар ямар улс байдгийг та мэдэхгүй; хотын захиргааныхнаас долоон дор. Тэр жижиг луйварчид дээр мөнгө өвөрлөж очихгүйгээр хэргээ бүтээнэ гэвэл санааны гарз. Би хүнийг хэтрүүлэхгүй, гэхдээ тэр золигууд уу... гэж ван Сайкл тэрхүү урьдчилсан хэлэлцээнийхээ эцэст толгой сэгсрэн өчжээ. 

	— Би ойлгож байна. Тэд чинь хүн тус хүргэлээ ч ач мэдэх улс биш юм биз дээ?

	— Тийм ээ, тэдэнд найдаад ер нэмэргүй. 

	— Бүр сайхан хэлэлцэж тохироод за зүй болчихсон хэр нь л цаанаа огт өөр юм сүйхээлээд чамайг яавал олигтойхон шулчихъя даа л гэж бодно. Тэд, Умард компанийнханд очиж бидний хамаг нууцыг дэлгэхээсээ сийхгүй амьтад. Тэгэхлээр дахиад л мөнгө төлөх хэрэг гарна; өрсөлдөгч этгээдүүд ч дэврээд ирнэ. Хэрэг хэрэг биш болно гээд хөгшин генералын царай гөлсхийлээ. Тэгснээ, гэвч та өөртөө татаж чадвал тэдний дотор ганц нэгэн дөмөг хүн бий шүү. Дьюнивэй, Герехт гэдэг хоёр хүн бий гэв.

	Каупервуд малилзтал инээмсэглэн

	— Энэ ажлыг яаж ямар замаар бүтээх нь над хамаагүй, харин түргэхэн үймээн шуугиан багатай бүтээх л чухал байна, генерал гуай. Аар саар юмаар хөөцөлдөхийг би бодохгүй. Олон хүн амьтанд мэдэгдэлгүйгээр та энэ ажлыг бүтээж чадах уу? Хэдий хэр мөнгө ордог бол? гэхэд генерал бодолхийлэн

	— Сайн бодож байж хэлэхгүй бол тийм амар биш. Дөрвөн доллар ч байж мэднэ, дөрвөн түм ч болж мэднэ, бүр илүү ч байж мэднэ. Лавтай хэлэх юм алга. Жаал бодох цаг хугацаа хэрэгтэй байна шүү гээд дотроо: Каупервуд ингэхэд хэчнээнийг өгөх гэж бодож байгаа бол? гэж гайхширах аж. 

	— Энэ талаар одоохондоо нэг их санаа зовохыг больё. Би гар татаад байхгүй. Лейк-Вьюгийн хийн ба түлшний ерөнхийлөгч ноён Сиппенс рүү хүн явуулж орхисон, одоо ингэсхийгээд хүрээд ирэх байх, та тэр хүнтэй аль болох нягт холбоотой ажиллах хэрэгтэй гэв. 

	Үнэхээр хэдхэн хормын дараа эршүүд зантай Сиппенс орж ирэх нь тэр. Бие биедээ түшиг тулгуур болж яв, харин миний нэрийг ер оруулж болохгүй шүү гэсэн зааврыг тэр хоёр Каупервудаас аваад гарч одлоо. Тэр хоёр хоёул нэлээд сонин түүх намтартай улс: нэг нь энэ насандаа багагүй юм үзэж хашир болсон толгой боловч нэгэнт доор уначхаад юунд ч итгэхээ больсон номой зантай хөгшин генерал, нөгөө нь эртний атаат дайсан болсон Өмнөдийн Хийн компаниас өс хонзонгоо авахын мөрөөдөл болж үүнийхээ төлөө тус хотын Умард хязгаарт бий болж байсан, өнгөцхөн харвал, ялимгүй мэт нууц ажиллагааг өшөөгөө авах зэвсэг болгон хэрэглэх бодолтой сэргэлэн цовоо, дэгжиндүү маягийн Сиппенс ажээ. Арваадхан минутын дотор л мань хоёр үй зайгүй найз болов. Дьюнвэй нь даанч харамч бузар хүн, харин юманд учир модонд мөчир бий гэгчээр Жэкоб Герехт нь нэлээд гайгүй хүн, ерөөс амьдрал гэгч тиймээс хойш яана гэхэв гэж генерал нөгөө Сиппенсдээ ярив. 

	Каупервуд, юмыг яаж мэдэх вэ гэж бас нэг хуулийн зөвлөгч авах, ерөнхийлөгч болж чадах өөр нэг хүн олж авахаар шийджээ. Тэгэхдээ Сиппенсийг хэрэглэхээ больё гэсэн хэрэг биш, харин түүнийг гурав буюу дөрвөн компанид техникийн зөвлөгч болгохыг бодож байжээ. Тийнхүү бодож байтал нь урьд муж улсын Дээд шүүхийн Маршалл Скэммон Маккиббены ганц хүү Кент Бэрроуз Маккиббен гэдэг өвгөн генералыг бодвол залуу тийм нэг хүн санагджээ. Кент Маккиббен гучин гурван настай, өндөр булиадуу биетэй, дэгжин, нэлээд ухаалаг, ажил төрлөө товхийтэл бүтээж чаддаг, нэг л гэм нь баахан зожиг зантай хүн юм. Диаборн Стритийн19 сайхан байшингуудын нэгэнд конторлох агаад яаралтай ажил эс гарвал өглөө бүр есөн цагийн алдад нэлээд бодол болсон байдалтай орж ирдэг хүн. Уг нь Маккиббен, гучин долоодугаар гудамж, Мичиган Өргөн талбайд байдаг газрыг Каупервудад худалдсан үл хөдлөх хөрөнгөтний пүүсийн бичиг баримтыг бэлдэж хожим нь нэмж хамсаар зүйл байгаа эсэхийг нь мэдэх гэж Каупервудын конторт ирж байсан юм санж. Түүнийг орж ирмэгц Каупервуд гярхайлан ажиглаад дотроо тэр хүнийг ихэд тоожээ. Хувцас хунараа тааруулж тохируулж өмссөн, зан байдал нь тийм ч амар мэдэгдэхгүй догь долингоршсон гэмээр атлаа бас эелдэг зөөлөн занг хосолсон хүн санагджээ. Маккиббен ч гэсэн Каупервудын санхүүгийн ухаанд гаргууд сайныг гадарлажээ. Каупервуд, тод хүрэн улаан судалтай даавуун костюм өмсөж бараан хүрэн өнгийн зангиа зүүсэн, цамцныхаа нударганд жижиг чулуун товч хийснийг Маккиббен ажжээ. Дээр нь шил тавьсан бичгийн ширээ нь цэвэр нямбай сүрлэг харагдана. Өрөөний доторх бүх тавил хэрэгслийг бүгд интоорын чийтэй модоор хийжээ. Америкийн түүхэн сэдэвтэй сийлбэр, зургууд хананд нь ярайна. Тэр үед дөнгөж үзэгдэх болсон бичгийн машин, бас биржийн газрын үнийн хэлбэлзлийг заагч цахилгаан машин ажиллаж байх нь харагджээ. Тэр бол бас л саяхан нэвтэрсэн зүйл. 

	Каупервудын нарийн бичгийн дарга нь Антуанета Новак гэдэг царайлаг, залуухан польш хүүхэн агаад боровтор царайтай, зан авир дөлгөөхөн, ажилсаг шаламгай хүн. Каупервуд

	— Та чинь ямар ажил эрхэлдэг бил ээ гэж санаандгүй асууснаа хариу сонсоод

	— Ирэх долоо хоногт надтай ирж уулзаарай. Танд таарах аятайхан ажил манайд гармаар байна гэв. 

	Маккиббен, Каупервудаас өөр хүнээс тиймэрхүү тоомжиргүй янзтай үг сонссон бол эгдүү нь хүрэх байсан биз. Гэтэл мань хүн харин ч хөөрчээ. Каупервуд, түүний хамаг ухаан бодлыг эзэмдэж чадсан ажээ. Маккиббены өнөөх сэхээтэй байдал нь ч замхран одсон бололтой. Дараа ирэхэд нь Каупервуд өөрийнхөө бодсоныг хэлэхэд Маккиббен, илбээсдүүлсэн загас мэт хэлсэн ярьсныг нь шунан сонсоод

	— Надад татгалзах юм алга, Каупервуд гуай. Урьд би тийм ажил хийж яваагүй ч гэсэн яах вэ, хийгээд үзмээр санагдаж байна. Би Хайд-Паркт суудаг хүн болохоор хотын захиргааныхныг баргийг нь танина. Заримыг нь аргалж чадах бол уу гэж бодож байна гэж их л дуртай хэлэхэд Каупервуд хариуд нь сайшаасан байдалтай жуумалзав. 

	Тийнхүү хоёр дахь компанийг үндэслэн байгуулж удирдлагад нь Маккиббен өөрийн хүмүүсийг төлөвлөн оруулжээ. Де Сото Сиппенсийг өвгөн генералд мэдэгдсэн ч юмгүйгээр техникийн зөвлөгч болгожээ. Тэгээд концесс олгоно уу гэсэн өргөдөл төлөвлөн Кент Берроуз Маккиббен хотын захиргааныхны итгэл найдварыг ав авсаар Өмнөд хэсэгт бэлтгэлийн нарийн ажлыг сэмхэн явуулж эхэлжээ. 

	Каупервуд, дараа нь бас нэг итгэмжит хүнтэй болохоор Бертон Стимсон гэдэг залууг авчээ. Тэр нь хамгийн залуу, хамгийн сэргэлэн нь бөгөөд цайвар цагаан царайтай, хар үстэй, хурц нүдтэй, яг Шекспирийн жүжгийн баатар Ромеорхуу төрхтэй эр юм. Уг нь Лафлины даалгавраар бага сага ажил хөөцөлдөж байсан бөгөөд сүүлд Каупервуд түүнийг хотын Өрнөд хэсэгт ажиллуулжээ. Тэр хэсгийг ерөнхийд нь Лафлин удирдаж, техникийн талыг нь де Сото Сиппенс эрхэлдэг байлаа. Стимсон угаас ядуу айлын хүүхэд байсан болохоор хүний зэрэгтэй болохын төлөө махран зүтгэх учраас Ромео шиг хоосон мөрөөдөлт хүн биш байжээ. Хэнийг ч болов айлган сандаргаж мэдэх уян хатан ухааныг нь ганц Каупервуд өөртөө ашиглаж чадах байлаа. Каупервуд ухаалаг албат зарц нартай байх дуртай хүн. Тэдэндээ цалин хөлсийг нь гомдолгүй их өгч ямагт бүрэн дүүрэн ажил төрөлтэй байлгах, тэднийгээ бараг л язгууртан дээдэс шиг үзэж харьцах бодолтой бөгөөд гагцхүү туйлын үнэнч байхыг хатуу шаардана. Стимсон тайван додигор байдалтай хэвээр харагдавч Каупервудыг дээд зэргээр зусардан билбүүрдэж байлаа. Ерөөс хүний харьцаа иймэрхүү ажээ. 

	Тийнхүү хотын умард, өмнөд хэсгээр хүн хар сэм урагш хойш, ийш тийш хөлхөлдөх, битүү яриа хөөрөө, цуглаан болох болжээ. Лейк-Вьюд өвгөн генерал Ван Сайкл, де Сото Сиппенс хоёр, хотын захиргааны овжин гишүүн, эмийн сангийн эзэн Дьюнвэй, нэг хорооллын эзэн бөгөөд махны бөөний худалдаачин Хекл Герехт хоёртой зөвлөлдөхөд тэр хоёр нь догшин ширүүн аашлахгүй ч гэсэн их хатуу шаардлагатай улс байлаа. Тэр хоёр ноён, Каупервудын төлөөний хүмүүсийг арын өрөө тасалгаандаа оруулан илэн далангүй зөвлөхдөө өөрсдийн болон өөрсдийнхөө зарц нарын хүргэж буй тусыг үнийн жагсаалтаар тооцож байгаа юм шиг маш нарийн ярилцдаг байлаа. Хайд паркт хуулийнхаа зөвлөгч нарын дотор Честерфилд ноён шиг ихэд дэгжин сүрхий хувцасласан ноён Кент Берроуз Маккиббен, түүнчлэн урт үстэй заваандуу эрхэм зарц хэмээгдэгсдийн нэг бөгөөд Хайд Паркийн хий түлшний компанийн төлөөний ерөнхийлөгч Ж. Ж. Бергдол нар хотын захиргааны гишүүн, сүлжмэл эдлэлийн үйлдвэрийн эзэн Альфред Дэвис, буурчийн газрын эзэн Пэтрик Жилген нартай хуралдан хувь нийлүүлсэн тэмдэгт, ашиг хонжоо, алба тушаал гэх мэтийг урьдаас хуваарилж байлаа. Дуглас гэдэг тосгон, хотын яг баруун захын зааг болох Өрнөд хэсгийн Вест Паркийг аваад үзсэн ч тэнд өнөөх адайр зантай унжгар биетэй Питер Лафлин, Бертон Стимсон хоёр мөн тиймэрхүү ажил явуулж байлаа. 

	Дайсан этгээд болох хийн үйлдвэрийн гурван хэсэг компани одоо босож ирэх гэж буй шинэ компанийн талаар юу ч мэдэхгүй, ямар ч бэлтгэлгүй байжээ. Хотын захын тосгон сууринуудад концесс авъя гэсэн өргөдөл хүсэл орж гэнэ гэсэн мэдээ сонсмогцоо тэр гурван компанийнхан нэг нэгийгээ урван тэрслэх дээрэмдэн довтлох ажиллагаа явуулж байна хэмээн сэжиглэжээ. Тэр ойр хавийнхаа тосгон суурин газрын захиргаа руу заргач элч төлөөлөгч нараа явуулав. Гэвч тэр гурван компанийн захирал нар хотын захын жижигхэн компаниудыг чухам хэн эрхлэн толгойлж байгаа, ер нь ямар аюул занал учруулж болохыг хараахан сайн ухаарсангүй. Гэвч тэднийг эсэргүүцэл гаргах өөрийн мэдлийн зах орчны газраа хэвээр хадгалахын тулд зохих хүнд нь олигтойхон хээл хахууль атгуулах, хууль цаазын талаар зохих тэмцэл хийхээс бүүр өмнө концесс авах зөвшөөрлийг тосгон, суурины захиргааны хурлаар нэгэнт оруулан хуулийн ёс дүрмийн дагуу нэг удаа ил хэлэлцээд л бүгд бараг нэгэн зэрэг санал нэгтэй баталчихсан байжээ. Шан хишиг хуваахдаа бараг мартан орхичихсон орон нутгийн хэдэн муу жижиг сонин бяд муутай шуугиан дэгдээх оролдлого хийсэн боловч тэр мэдээг сонсоод төдий л их хайхарсангүй, яагаад гэвэл уг асуудлыг хотын хол зах хэсгийн өчүүхэн зүйл гэж боджээ. Тэгээд хотын зах хязгаар нь хотын захиргааны үйлдсэн хэргийн ул мөрөөр амжилттай замнаж байгаа бололтой гэж тэмдэглээд л орхисон байлаа. 

	Тосгон, суурины захиргаа концесс өгөх шийд гаргасан тухай мэдээг өглөөний сониноос уншиж үзээд Каупервуд инээмсэглэжээ. Нэлээд хэд хоногийн хойно хуучин компанийнхан төлөөлөгчдөө ирүүлж эсхүл өөрсдийнхөө хяналтын тэмдэгтүүдийг худалдаж авсугай, эсхүл концессын зөвшөөрлийг эгүүлэн өгсүгэй гэснийг Лафлин, Сиппенс, Маккиббен, Ван-Сайкл гурваас Каупервуд сонсоод бах тав нь ханаж байлаа. Тэгээд мөд барьж эхлэх хийн үйлдвэрийн зураг төслийг Сиппенсийн хамт хэлэлцжээ. Сугалаа гаргаж, авах эзэн олох, бирж дээр хувь нийлүүлсэн тэмдэгт худалдах, янз бүрийн юм авах талаар гэрээ байгуулах, усан сан, хийн гольдер барих, хоолой тавих ажилд орох хэрэгтэй болов. Сэтгэл нь зовж түгшсэн этгээдүүдийн санааг амраах хэрэгтэй байжээ. Энэ бүх ажилд де Сото Сиппенс шиг чадамгай хүн ховор байв. Тус тусынхаа хэсэгт ажиллаж байсан Ван-Сайкл, Маккиббен, Стимсонтой зөвлөж ярилцсаныхаа дараа Каупервудад өөрийнхөө төлөвлөж буйг товчхон танилцуулахад цаадах нь сайшаан дэмжсэнд даруй газар худалдаж аваад цар ухуулж үйлдвэр бариулж эхлэв. Түүний явуулан буй ажил хэрэг санаанд нь туйлаас нийцтэй учир Каупервуд цаашид өөрөө л мэдэг гэж бодох болжээ. Сиппенс ч гэсэн хуучин өвөрлөж үлдсэн арвин өс хонзонгоо авах завшаан олдох нь, би их хэргийг гардан хийх нь гэж бодох бүр Каупервудад талархан биширч байлаа. 

	— Тэр муусайн луйварчид чинь тийм амархан дийлдэхгүй шүү. Янз бүрийн зарга заалхай гаргаж ирнэ. Тэгж байгаад хоорондоо сүлбэлдэн элдэв хуйвалдаан зохиохоосоо ч сийхгүй. Миний хийн үйлдвэрийг тэд л дэлбэлсэн. Таныхыг ч чингэхгүй гэхийн газаргүй шүү гэж Сиппенс нэг өдөр Каупервудад бах тав нь ханаж буй янзтай хэлсэнд цаадах нь:

	— Дэлбэлбэл дэлбэлж байг. Бид ч дэлбэлж, заргалдаж чадах юм чинь. Би яахаас ч буцахгүй. Орох гарах оронгүй болтол нь хавчаад өгөх юм хуна даа гэжээ.

	Каупервудын нүдэнд баяр баясгалангийн зол жавхаа гялалзан байлаа.


ЕСДҮГЭЭР БҮЛЭГ : ЯЛАН ДИЙЛЭХ ЭРМЭЛЗЭЛ

	Тэр хооронд Эйлин ч гэсэн айлын шинэ эзэгтэй болоод бага сага ахиц олсоор байжээ. Ихэс дээдсийн хүрээлэнгийнхэн Каупервудынхыг зиндаандаа тийм ч амархан оруулахгүй нь илт боловч тэднүүс эд хөрөнгийн эрхээр арга буюу танил тал болохыг оролдоцгоох ажээ. Каупервуд, гэргийдээ онгог хайртай учраас хүн хар Эйлинийг эв зүйн ёсоор үзэж байв. Эйлинийг баахан бүдүүн борог, хүмүүжил муутай гэж үзэх боловч нөхөр нь дөнгөх биз гэж бодоцгооно. Жишээ нь Эддисон хатагтай, бас Рэмбо хатагтай ингэж боддог байж. Маккиббен, Лорд хоёр ч бас ийн сэтгэнэ. Каупервуд, эхнэртээ хайртай хүн шиг л байх юм, үнэхээр хайртай бол өө сэвийг нь дармаар юм даа гэж бодно. Каупервуд түүнд үнэхээр хайртай байсан сан. Аливаа ёс журмыг харгалзахгүйгээр Каупервудыг эхнэртэй хүүхэдтэйг нь мэдсээр байж, эцэг эхийнхээ дургүйг мэдсээр байж Эйлин хамаг хайр сэтгэлээ хуваарьгүй өгч байсныг нь яаж ч мартах билээ. Эйлин маяг заяг үзүүлэх, ов мэх гаргах гэсэнгүй, үнэн голоосоо хайрлаж байсан юм. Анх танилцсан цагаасаа эхлэн Каупервудыг сэтгэл зүрхнийхээ угт хайрт хонгор минь гэж өдрийн бодол шөнийн зүүд болгож явсан нь одоо ч хэвээр ажээ. Каупервуд үүний нь мэднэ. Эйлин түүнтэй маргах, тар түр хийх, адайрлаж зөрүүдлэх, хардах сэрдэх зан гаргадаг боловч өөр хүүхэнтэй түр шалиглалаа ч гэсэн уучилж өнгөрөөхөд бэлхэн байжээ. Гэвч тийнхүү эргэлзэж сэрдэх юм гарч байсангүй. Урьдынхаа адил л хайртай байх юм бол би түүнийгээ яаж ч байсан уучилна, бүгдийг нь уучилна гэж дотроо боддог байжээ. 

	— Аа, чи муу худалч минь, би чамайг дотор чинь ороод гарсан юм шиг мэдэж байна даа. Хүүхэн хүнд нүдээ өгчих гээд байгааг чинь мэдэхгүй байна гэж чи бод оо юу? Тэр бичээч хүүхэн аюулын хүүхэн байна лээ. Чи ч түүнтэйгээ зүгээргүй байх шүү. 

	— Эйлин минь битгий дэмийр. Яах гэж ийм дэмий ярина вэ, намайг бичээч хүүхэнтэй сээмгэнэхгүйг чи өөрөө сайн мэдэж байгаа, яах гэж ийм юм хэлнэ вэ? Очиж очиж ажил албаныхаа газар сэртэнтэж байх гэж үү?

	— Өө тийм үү? Намайг мэхлэх гэж бүү оролд, чамайг би ямар мэдэхгүй биш. Чамд тохирохгүй таарахгүй газар гэж байдаг гэж үү?

	Каупервудыг инээд алдахад Эйлин ч дагаад инээчихлээ. Яах ч арга алга. Эйлин даанч их хайртай юм. Эйлиний тийнхүү хэлж буй үгэнд үнэндээ хорсол занал байхгүй. Каупервуд түүнийг өвдөг дээрээ суулгаад энхрийлэн өхөөрдөж байхдаа:

	— Хайрт хонгор хүү минь, улаахан сэвлэгтэй хүүхэлдэй минь, чи надад үнэхээр хайртай юу? Тэгвэл чи намайг үнс! гэнэ. Тэгээд хоёул адтай их тачаалд автана. Даанч аливаа юманд хэмжээ хязгаар гэж байдгаас бус үүнээс илүү их таалалтай жаргал цэнгэл ер үгүй мэт санагдана. Тэр хоёр дур сэтгэл ханаад ч хоёр тийш болно гэж байхгүй. Каупервуд Эйлинээс уйдах гэж үгүй. Ер нь яавч ёсорхон маяглаж дургүйг нь хүргэхгүй гэдгийг нь Каупервуд сайн мэдэх тул түүнийг элдэв үгээр адыг нь хөдөлгөж оролдон янаглаж энхрийлнэ. Эйлин хэчнээн хурц ширүүн зантай ч гэсэн засан залж хэлсэн бүхнийг нь дуртайяа сонсоно. Эйлин Каупервудад хойшид хэрхвэл зохихыг тухайлан хэлж зөвлөх нь ч бас бий. Өдгөө тэр хоёр Чикаго хотын ихэс дээдсийн дотор багтахын хүслэн болоод юуны өмнө бариулж эхэлсэн байшингаа дуусахад танил талын хүрээ нэн ч өргөжнө биз гэж бодно. Эйлинд ирээдүйн амьдрал нь дандаа хиргүй тунгалаг сайн сайхан бүхний биелэл болж дүрслэгдэнэ. Надаас илүү аз жаргалтай бүсгүй хүн энэ хорвоод байдаг бол уу? Фрэнк шиг ийм гоё, ийм сайхан санаатай, ийм зөөлхөн ялдамхан зантай хүн байдаг бол уу? Ямар ч өө сэвгүй хүн дээ гэж бодно. Хааяа өөр хүүхэнд шохоорхвол шохоорхож л байг яадаг юм! Санаа сэтгэл нь л үнэнч байвал болоо, одоо хүртэл намайг мэхэлсэн юм гараагүй шүү дээ ч гэж бодно. Эйлин Каупервудын хүний мөсийг нь нэлээд гадарлах болсон хэр нь түүний хэчнээн ов мэхтэй, хэчнээн худал хэлж явдгийг мэдэхгүй байлаа. Одоохондоо мань эр гэргийдээ үнэндээ хайртай үнэнч байлаа. Каупервуд, хийн үйлдвэрт нэг зуун мянга орчим доллар оруулаад ирээдүйгээ баттай болсонд боджээ. Хорин жилийн хугацаатай концесс ч авчээ. Тэр хугацаа дуусахын алдад Каупервуд жар хүрээгүй л байх болно. Харин тэр хорин жилийн дотор нэг бол хуучин хэдэн компанийн хяналтын хэдэн пакетыг авчихна, эсхүл тэдэнтэй нийлнэ. Аль эсхүл ихээхэн орлого олж аваад тэдэнд найр тавьж өгнө. Чикаго хот өргөжин хөгжиж байсан нь түүний өсөж дэвжих үндэс болж байлаа. Каупервуд авмаар олигтой зураг хөрөг олдвол гучин мянга хүртэл доллар зарах, бас Эйлинийг ийм залуу хөөрхөн байгаа дээр нь хөргийг нь захиалж зуруулахаар шийджээ. Ийнхүү дахиад л уран зургийн хойноос хөөцөлдөх болов. Эддисон хаанаас олж авсныг бүү мэд, Руссо, Грез, Вуверман, Лоуренсын дөрөв таван сайхан тосон будгийн зурагтай ажээ. Зочид буудлын эзэн, үл хөдлөх хөрөнгө, бөс барааны наймаач, Колланд гэгч нэгэн хүнийг жигтэйхэн сайхан зургийн цуглуулгатай гэж Каупервуд хүнээс дуулжээ. Төмөр эдлэлийн том эзэн Дэвис Траск бас зураг цуглуулдаг хүн гэж Эддисон Каупервудад ярьжээ. Урлагийн бүтээл цуглуулдаг, баян айл Чикаго хотод нэгэнт олширч эхэлжээ. Тэгэхлээр Каупервуд ч гэсэн тэднээс юу гэж хоцрох билээ. 

	Концесс батлагдмагц Каупервуд Сиппенсийг өөрийн конторт ирүүлээд бичиг хэргээ түүнд түр хариуцуулав. Хотын захын тосгон сууринд барьж байсан хийн үйлдвэрийн ойролцоо цөөн орон тоотой олон контор бариулж эхлэв. Одоо хуучин компаниудын зүгээс шүүхэд элдвийн зарга мэдүүлж, хоригло, өөрчил, тас цохь гэх мэтийн шаардлага тавин амар заяа үзүүлэхийг болиход Маккиббен, Стимсон, генерал Ван-Сайкл гурав дайсны тэр бүхий л дайралт довтолгоог Трояны эрэлхэг зоригт хамгаалагчид шиг няцаасаар байлаа. Ер нь нэлээд зугаатай юм болж байжээ. Каупервудын тухай бараг хэн ч мэдэхгүй бөгөөд мань эр ар хударгаар нь суусаар авай. Бүх ажил хэргийн тал дээр түүний нэр ус огт гардаггүй байжээ. Сонинуудын хуудсан дээр өөр бусад хүн мандаад байхад Каупервудын атаа жөтөө нэлээд хөдөлж харамсана. Хэзээ ээлж минь ирэх бол? Одоо ч нэг их удахгүй болж байгаа юм сан гэж бодно. 

	Тэр жилийн хавар Каупервуд Эйлин хоёр анх удаа харь газар аялал хийж ханатал жаргахаар Европ руу их баяр хөөртэй хөдөлжээ. Тэр нь их ч сайхан аялал болжээ. Эддисон угийн эелдэг сайхан зантай хүн болохоор Каупервуд хатагтайн суух галт онгоцон дээр амьд цэцэг байлгаарай гэж тийш нь цахилгаан явуулсан байлаа. Маккиббен, аялалд нь холбогдох товч тайлбартай номууд олж өгөв. Каупервуд, цэцэг мэцгийн талаар хэн л бодов гэж бодсон юм байлгүй хоёр сагс дүүрэн цэцэг захиж авсан тул Эйлинийг хөлгийн дээр гарахад түүнд тус бүр хаягтай гурван цэцгийг барьжээ. Ахмадын ширээнээ сууж байсан улсын зарим нэг нь эр эм хоёр Каупервудтай танилцахыг хичээнгүйлэн оролджээ. Тэд сайн дурынхны концертод урих юм уу хөзөр тоглоё гэнэ. Гэтэл тэнгисийн давлагаа ихдэж Эйлиний бие ихэд эвгүйцэх болжээ. Далайн өвчин тусаад байхад хэн ч хүний нүдэнд олигтой харагдах хэцүү. Иймд Эйлин голцуу өрөөндөө л байхыг эрхэмлэх бөгөөд хэн хүнтэй ярихдаа ихэмсэг, хүйтэн царайлж үг бүрээ цэгнэнэ. Тэр гэнэт өөрийгөө тун сүрхий том хатагтай гэж бодох болсон ажээ. 

	Эйлин, Чикаго хотоос гарахынхаа өмнө Тереза Доновены хувцасны газрыг бараг хоосолжээ. Дотуур гадуур төрөл бүрийн хувцас, шөнийн өмсгөл гэх мэтийг тоймгүй олноор нь худалдан авчээ. Гучин мянган доллар хүрэх өртөг бүхий янз бүрийн үнэт эдлэлийг биеэсээ салгахгүй авч явна. Гутал, малгай, оймс гээд л энэ тэр эмэгтэй хүний хэрэглэдэг аар саар зүйл гэвэл бүр тоолж барахын аргагүй олон байна. Тэгж их юм базаасанд нь Каупервуд Эйлинийг магтан бахархаж, мөн, ч золбоотой хүүхэн шүү! гэж сэтгэнэ. Амьдралын цог жавхаагаар оргилсон Эйлиний дэргэд авааль эхнэр Лилиан нь даанч үлхгэр санагдана. Хэзээний нэг дуу амандаа аялж, алиалж, гоёж гоодож, хээнцэрлэж маяглаж байна. Юу ч бодохгүй, өөрийгөө ч шүүн үзэхгүй гагцхүү өнөөдрийн л юмаар амьдардаг тийм хүн байдаг л даа. Олон зуун мянган жилийн түүхтэй дэлхий гарагийн тухай Эйлин тун ч маруухан бодно, ер нь байдаг эсэхийг нь бодож үздэггүй ажээ. Дэлхий дээр эрт урьд үлэг гүрвэл, жигүүрт мөлхөгч амьтан байсан юм гэж дуулах нь дуулж байсан боловч ер сонирхсонгүй. Нэг хүн бид чинь сармагчнаас үүссэн юм гэв үү гэхэд тийм дэмий юм хаа байв гэж. Үгүй, бас магад ч үгүй юм даа гэжээ. Их далайн хязгааргүй мандал, ногоорон эргэлдэх долгионыг Эйлин хараад, сүрдэн айхаас биш, яруу найрагчийн ухаан сэтгэлийг сэргээдэг тэрхүү бахархал, догдлолыг мэдрэх нь үгүй. Шармал товчтой хөх цэнхэр хувцастай тун эелдэг зантай хашир догь ахмад «хөлөг маань найдвартай шүү» гэж Эйлинд хэлсэн тул түүний үгэнд бүрнээ итгэжээ. Түүнээс гадна улайрсан мэтээр догшин аашлах нь тэр их долгионыг аймшиггүйхэн боловч болгоомжтой хараад чухам ямар санаа бодол төрж байгаа тухай ганц ч үг үл дуугарах Каупервуд дэргэд нь ямагт байна. 

	Эддисоны өгч явуулсан захиануудын ачаар тэр хоёр Лондонд ирсэн хойноо газардсангүй, харин ч хэд хэдэн айл, дуурь, бүжигт уригдаж, Гудвидэд өнгөрөөх зэргээр аятайхан зугаалж, янз янзын тэрэг хөсөгт ч сууж үзжээ. Бас нэг шинэ танил нь Темз мөрөнд хөвж байдаг байшиндаа урьжээ. Тэдэнтэй танилцсанаар Америкийн санхүүгийн хүмүүстэй харилцаа тогтоож байгаа хэрэг гэж тэр англичууд их л эелдэг зөөлөн харьцаатай байх аж. Эйлин, англи хүмүүсийн зан байдал, гэр орных нь дэг журам, үйлчилгээ зэргийг ажаад Америкт мөн ч яагаа ч үгүй юм байна гэж гонсойгоод ер нь үндсэн их өөрчлөлт хийх хэрэгтэй юм гэж боджээ. 

	— Чи бид хоёр Чикагод олон жил амьдрах улс шүү. Битгий их гонсой. Эднийхэн манай америк хүнийг ад үздэг улс байна шүү, чи ажиглаагүй гэж үү? Хэрэв чи бид хоёр энд суух юм бол эд чинь биднийг босгоороо ч алхуулахгүй амьтад байна. Ямар ч гэсэн одоохондоо биднийг явуулын улс болохоор л нялуун загнаж байгаа юм гэж Каупервуд Эйлинд сургамжлав. Каупервуд бүгдийг гадарлаж амжсан байжээ. 

	Харин Эйлиний толгой бүр яахын ч аргагүй эргэж гүйцжээ. Эйлин гоёж гоодохоос өөр юу ч эс хийнэ. Түүнийг хаана ч явсан англи хүн заавал сонирхон хардаг байлаа. Хайд паркт ороод морь унаад юм уу тэргэнд суугаад явж байсан ч, Клэрижед байсан ч, Бонд гудамжны дэлгүүрт ороод наймаа хийж байсан ч дандаа л сонирхон харцгаана. Ялангуяа хуучнаа ягштал баримталдаг өөрснөө эгэл жирийн маягтай байдаг англи хатагтай нар нүдээ том болгож ирээд л ажиглацгаана. Каупервуд юуны учир ингэж буйн учрыг мэдсэн боловч юу ч хэлсэнгүй. Өөрөө Эйлинд хайртай дуртай хойно сэтгэлд нь таарахгүй юм гарахгүй бөгөөд ямар ч гэсэн одоохондоо Эйлинээс илүү үзэсгэлэнтэй хүүхэн үгүй гэж бодож явна аа. Тэгээд түүнийгээ Чикагогийн ихэс дээдсийн хүрээлэнд оруулаад авбал ч бас л нэг хэрэг бүтэж буй нь тэр гэж сэтгэн Лондонд гурван долоо хонож нэлээд юм үзсэний эцэст тэр хоёр Парис орохоор явав. Англид байх хугацаандаа Эйлин, тэр орны хуучин цагийн эрхэм сайхан дурсгалын зүйлүүдийг шагшин магтаж байлаа. Парист ирээд нялх хүүхэд шиг хөхин баясжээ. Тэнд очсоныхоо нөгөөдөр Эйлин бүр биширчихсэн янзтай

	— Хүүе, англичууд чинь ерөөс хувцаслаж мэддэггүй улс юм байна... Хамгийн ганган дэгжин нэг нь ч гэсэн франц хүнийг л дуурайдаг юм шив дээ. «Кафэ де Англэ» зуушны газар өчигдөр орой уулзалдсан тэр эрчүүлийг ч аваад үзэх нь ээ Англид тэдэнтэй зүйрлэх хүн ганц ч харагдаагүй гэхэд Каупервуд:

	— Хайрт минь, чиний сэтгэлд ер барагтай юм нийцдэггүй юм аа даа. Францчууд чинь дэгжирхэхийн тулд төрсөн юм шиг улс; тэр залуусын зарим нь бүр бэлхэнцэгтэй байсан биш үү? гэж зангиагаа зүүх зуур хэлэв. 

	— Тийм ч байлаа гэсэн юу гэж? надад аятайхан л санагдсан. Гангалъя гэвэл олигтойхон л гангалах хэрэгтэй. 

	— Чи ер нь ийм л бодолтой хүн шүү дээ, хонгор минь, гэхдээ юманд хэм хэмжээ гэж байх ёстой. Хэрээсээ хэтэрнэ гэж бас байх шүү дээ. Заримдаа бүр зориуд эгэл даруу хувцаслах ч аятайхан байдаг. Нэг их гажууд биш гэх нь ээ бусдаасаа гойд ялгарах дэмий. 

	— Өө чи чинь гэж, Эйлин өөдөөс нь харж зогсон, — Чи чинь ингэсхийж байгаад миний дүү нар шиг жигтэйхэн хуучныг баримтлагч хүн болох нь ээ дээ гэснээ дэргэд нь ирж зангиаг нь засаад үсийг нь илбэв. 

	Гэр бүлийнхээ сайн сайхны төлөө бид хоёрын нэг маань хуучныг заавал баримтлагч байх ёстой гэж Каупервуд жуумалзан алиалж хэлэв. 

	— Ай мэдэхгүй, би үнэндээ чамайг ч тийм болно гэж итгэхгүй байна. 

	— Өнөөдөр мөн сайхан өдөр болох нь ээ. Тэр цагаан гантиг чулуун баримлууд мөн сайхан харагдана аа! Хоёул, Клюни, Версаль, Фонтенеблогийн аль руу нь явах вэ? Орой францын алиа хошин жүжгийн театраар орж Сара Бернарыг үзэх хэрэгтэй байна. 

	Эйлин, ингэж аялал хийхдээ жинхэнэ жаргалаа эдлэх шиг болж Каупервудын жинхэнэ эхнэр болчхоод ингэж явбал даанч сайхан аа гэж бодно. Чухам энэ удаагийн аяллын үеэр урлаг, амьдралын сайн сайхныг бахдах сэтгэл нь хөдөлж Каупервудын хорхой ч улам асаж тэр бүхнийг олж авах хүсэл нь хязгаарыг алдав. Лондон, Парис, Брюссельд урлагийн хуучин цагийн дурсгалын зүйлсээр худалдаа наймаа хийдэг хүмүүстэй танил болж, уран зургийн хуучны чиглэл, том том зураачдын талаар мэдлэг нь өргөжжээ. 

	Ирээдүйд надаас их юм худалдаж авах улс юм даа гэж төдхөн ойлгосон Лондоны нэг худалдаач тэр хоёрыг урьж өөрийнхөө цуглуулгыг үзүүлэхийн хамт Лейтон Лорд, Данте Габриэль, Россети, Вистлер гэх мэттэй танилцуулжээ. Тэд, Каупервудыг сүрхий буурь суурьтай, эелдэг зөөлөн зантай, хуучны үзэл санаатай хүн юм даа л гэж боджээ. Харин Каупервуд тэднийг биеэ тоосон, хувиа хичээсэн, баахан маягтай амьтад, эдэнтэй чинь бага сага наймаа хийдэг нь юу юм бэ гэхээс биш цаашдаа нийлж сайрхах үндэс алга гэж боджээ. Каупервуд бол аливаа юмыг мухар сохроор бишрэгч биш зүгээр л сонирхогч болой. Тэр тийнхүү хэсэж юм үзэж нүд тайлж явахдаа хэзээ нэр ихтэй алдар цуутай хүн болох хүсэл минь биелэх бол гэж боддог байжээ. 

	Каупервуд Лондоноос Реберний зурсан зураг, Парисаас Миллсийн зурсан газар тариалангийн байдлыг харуулсан зураг, Ян Стений бага сага зураг, Мейсо Ньегийн бүтээл байлдааны байдал харуулсан хөрөг, бас Изабегийн цэцэрлэг харуулсан сайхан зургуудыг худалдан авчээ. Тийнхүү Каупервудын уран зурагт дурладаг хорхой дахин асаж энэ нь түүний амьдралд цаашдаа их нөлөөтэй болсон юм. 

	Каупервуд, Эйлин хоёр, Чикаго хотноо буцаж ирсэн хойноо шинэ байшин бариулж суух ажилдаа шамдангуй оржээ. Тэр хоёр, францаар явж ахуйдаа үзсэн эртний шилтгээнийг дуурайлган үлгэр загвар гаргуулах болоход Тэйлор Лорд тиймэрхүү шилтгээнтэй төсөө бүхий нэг байшингийн зураг төслийг удалгүй гаргажээ. Барьж дуусгахад, жил, жил хагасын хугацаа орно гэж Лордын хэлэхэд цаад хоёр нь ч нэг их яарсангүй. Байшингаа барьж дуусахын наана хүн амьтантай баахан танилцаж байгаад дуусахын нь алдад ихэс дээдсийн хүрээлэнд ч багтаад орсон байх биз гэж боджээ. Тэр үед Чикаго хотноо хэд хэдэн бүлэг дэвд багтах хүмүүс байв. Үүнд: олон жил ядуу зүдүү явж байгаад гэнэт баяжсан бөгөөд хөдөө нутгийнхаа сүм хийд, хөдөөгийнхөө хэв заншлыг орхиогүй нэг хэсэг хүмүүс байна. Их эд хөрөнгө уламжилж авсан юм уу Дорно зүгийн баячууд байж байгаад энд шилжиж ирсэн тийм баячуул байна. Эд нар бол чухам нижгэр амьдрахыг анддаггүй улс. Бас шинэ баячуудын үр хүүхэд, залуу баячуул, жинхэнэ америк маягаар амьдрахыг оролддог нэг хэсэг улс байлаа. Тэр залуус, Кинслид болдог бүжиг танцанд орох, Кирмесийн тоглоом, зах зээлд оролцох, зун цагийн европ маягийн бүжигт орж байхыг мөрөөдөх авч бэнчин нь хүрэхгүй. Мөнгө хамаг юмыг шийддэг болохоор хамгийн түрүү дурдсан хамгийн их баячуул өөрснөө хэчнээн бүдүүлэг мангуу ч гэлээ мөнгөнийхөө хүчээр нөлөө ихтэй байж. Тэдний зугаа цэнгэлээ гаргадаг арга нь гэвэл хүн амьтныг шохоорхон шинжих, өөрсдийг бусдад гайхуулахаас үл хэтэрнэ. Тэр гэнэт хурдан баяжсан хүмүүс аливаа шинэ юмнаас сүнсээ зайлтал айна. Тэд, хэзээний баримталж ирсэн ёс горим, үзэл санаанаас үхширтэл зууралдан тийм юмаа онгон дархан болгож биширдэг байв. Дорно муж улсууд буюу Лондонд жүжигчин эмэгтэйг гэр орондоо урьдаг байтал эд нар буг шуламсыг босгоороо алхуулсан юм шиг үзнэ. Дуучин, уран зураач хүмүүсийг хүртэл хялайдаг хачин янзын улс юм. Юм болгоныг «ай бүү мэд» гэнэ. Гэтэл Европоос ямар нэг том язгууртан юм уу, дорно муж улсуудаас ямар нэг том эрхтэн дархтан хүрч ирвэл эндхийн томчуул ёстой бажга алддаг байж. 

	Каупервуд энд ирсэн даруйдаа иймэрхүү байдалтайг нь гадарлаж хэрэв Эйлин бид хоёр баян чинээлэг, эрх дархтай болж том сайхан байшин бариулаад суучихвал энэ мал шиг тэнэг маанаг амьтдыг жаахан гэрэл гэгээнд гаргаж дөнгөх бол уу гэж бодож байв. Даанч Эйлин адган яарч нийгмийн дотор овойж товойх, нэр олох гэж тэмүүлдэг байлаа. Байгалийн хүч нөлөөнөөс өөрийгөө хамгаалж хаацайлах арга учраа олохгүй зэрлэг хүн шиг л бүтэхгүй бол яана даа гэхээс тун ч их бачимдана. Зарим хатагтай нартай Эйлин зан араншнаараа огт нийцэхгүйг мэдэж авчээ. Нэг өдөр хотын зах хавийн дэлгүүрээр явж байгаад Эйлин, бөс барааны үйлдвэрийн том эзэд Энсон, Мэриллийн авгайтай тааралдахад тэр нь маш ихэмсэг хүйтэн царай гаргаж байжээ. Өөрийгөө их ухаантай, эрдэм боловсролтой хүн гэж дээгүүр бодчихоод Чикагод эн зэрэгцэн найзлах хүн олдохгүй гэж сэтгэдэг аж. Дорно муж улсын Бостон хотын хүн агаад Лондонд хэд дахин очиж байсан болохоор тэнд ч гэсэн их танил талтай болжээ. Чикагог худалдаа наймааны заваан газар төдийд үзнэ. Нью-Йорк буюу Вашингтонд суухыг илүүд бодох авч энд аргагүйн эрхэнд ирсэн ажээ. Танилцаж соёрхлоо хүртээсэн гэж боддог бүсгүйчүүдтэйгээ уулзахдаа их ачирхаж, ядарсан маягтайгаар сормуус буулгаж тарчилсан байдалтайгаар хөмсөг өргөн толгойгоо арагш хаях нь дэргэдээ буй хүмүүсийг огт тоохгүй буйн тэмдэг ажээ. 

	Мэррилл хатагтайг анх Хадлстоун гэдэг хатагтай Эйлинд зааж өгчээ. Хадлстоун хатагтай нь савангийн үйлдвэрийн эзний эхнэр бөгөөд Каупервудын айл зэргэлдээ суудаг, ихэс дээдсийн хүрээлэнд багтдаггүй, гадуурхагдаж явдаг аж. Тэр хатагтай, Каупервудынхыг баян чинээлэг, Эддисоныхтой их ходий, одоо хоёр зуун мянган доллароор байшин бариулж байгаа юм гэж хүн амьтнаас сонссон байж. Тэдний байшингийн үнэ цэнийг хүн хүн өсгөж ярьсаар байв. Хөршийн хувьд тэднийхээр орж гарч байж болох юм гэж бодоод нэрийнхээ хуудсыг өгч үзэхэд тиймэрхүү юм болоход тэсгэлгүй баярладаг зантай Эйлин хариуд нь өөрийнхөө нэрийн хуудсыг өгчээ. 

	Хадлстоун хатагтай бие хамиалхан, царай дортойхон, харин нэлээд ухаалаг, долингоршсон хүн юм. 

	— Та тэр Мэррилл хатагтайн тухай бишгүй сонсоо биз. Тэр лангууны дэргэд зогсож байна шүү дээ гэж Хадлстоун, өндөр туранхай, боровтор царайтай маш ярвагар маягийн нэг авгайг зааж, — Нүднийхээ шилийг зүүж яваа нь янзтай шүү, дандаа ингэж явдаг юм гэв. 

	Эйлин түүнийг гайгүй сайн ажин харах зуур 

	— Та танил уу? гэхэд Хадлстоун хатагтай хаяагаа манасан байдалтайгаар:

	— Үгүй, үгүй. Тэднийх чинь хотын хойд хэсгийн айл байхгүй юу. Энд чинь бид байгаа байгаа хэсэгтээ л эргэлдэж байдаг юм шүү дээ гэв. 

	Чухамдаа хамгийн нэртэй цуутай айлууд нь тэр зохиомол «хуваарийг» үл хэрэгсэн аль дуртай хэсгийнхнээсээ найз түнш болох улсаа шилж сонгож авах бөгөөд үүгээрээ машид бахархана. 

	— Өө тийм бий! гэж Эйлин хэнэггүй мэт дуугаравч цаанаа Мэррилл хатагтайг хүн хүнээс илүү амьтан гэж тайлбарлан харуулсан явдалд гонсгор байлаа. 

	— Хөмсгөө буддаг юм, харж байгаа биз? Нөхөр нь тун ч шалиг хүн гэлцдэг юм. Глэденз хатагтай гэж өөр нэг авгайтай нууц амрагийн холбоотой, тэр нь нэг байшинд шахуу ойрхон суудаг юм гэнэлээ гэж Хадлстоун тэр хатагтайг атаархсан янзаар ажихын хамт Эйлинд шивнэж байлаа. 

	— Өө тийм үү гэж Эйлин болгоомжтой байдлаар дуугарав. 

	Өөрөө Филадельфид баахан хов живд орооцолдож явсан болохоор тиймэрхүү юмнаас аль болох холуур явахыг боддог болжээ. Иймэрхүү хов жив өөрийнх нь толгой дээр эргээд буух тун ч болзошгүй учраас их л хичээж явахгүй бол золигтож мэднэ. 

	— Харин хамгийн дээгүүрх ихэс дээдсийн хүрээлэнд багтдаг авгай даа гэж хатагтай Хадлстоун аргагүйн эрхэнд хэлжээ. 

	Тэрнээс хойш Эйлин сайх хатагтайтай сайхан танилцахыг мөрөөдөх болжээ. Цаадхыгаа тоож өгөхгүй бол яана даа гэж бодож байсан байж мэдэх боловч бодсоны гарз болно гэж хэзээ ч мэдээгүй юм. 

	Каупервудынх өөрснөө очиж юм уу, тэднийд ирж танилцсан улс олширсоор л байлаа. Тэднийхээр Сандерлэнд Слэдийнхэн ирдэг байв. Слэд бол хотын дундуур нэвт гардаг баруун өмнөд төмөр замын хөдөлгөөний албыг эрхэлсэн хүн, нэлээд боловсролтой, боловсон соёлч, подхийсэн эд хөрөнгөтэй хүн, гагцхүү авгай нь ихэмсэг дээгүүр зантай шальгүй амьтан ажээ. Тэд Волтер Райзем Коттоныхон гэж бас нэг танилтай болжээ. Коттон, кофе цай бөөнөөр худалддаг хүн, тэгэхдээ нийгмийн сэдэвтэй өгүүлэл бичдэг зохиолч гэж илүү их алдаршсан хүн юм. Гэргий нь Нью-Йоркт 1861 онд анх байгуулагдсан Вассарын сургууль хэмээх эмэгтэйчүүдийн сургууль төгсгөжээ. Тэдний танил бас Нори Симмсийнхэн болжээ. Симмс бол «Дуглас» гэдэг мөнгө хадгалах, зээлдүүлэх газрын нярав, нарийн бичгийн дарга Эддисон Рэмбогийн бүлгээс өөр бүлгийн санхүүгийн дотроос нэлээд нөлөөтэй хүн юм. Бас Каупервудынх үнэт үсний худалдаачин баян Станислау, Хоксем, гурилын бөөний худалдаач Дуэйн Кинслэнд, мах гадаадад гаргагч Вебстер Израэлс, алт мөнгөний эдлэлийн худалдаачин Брэдфорд Кэнд нарынхантай танил болжээ. Тэд бүгдээрээ тус хотдоо нэлээд нөлөөтэй хүмүүс байлаа. Тэд бүгд тус бүрдээ сайхан орон сууц, харштай, орлого ашигтай улс байсан болохоор тэдэнтэй учиртай харьцах хэрэгтэй байлаа. Эйлин, бусад хатагтай нараас ялгаатай нь хоосон хүсэл мөрөөдөл, үнэн байдал хоёр хоорондоо хэр зэрэг хол байдаг лугаа төстэй байв. Гэхдээ үүнд нэлээд тайлбар өгөлгүйгээр орхиж болохгүй билээ. Тэр үеийн эмэгтэйчүүдийн бодол санааны байдлыг сайн ухааръя гэвэл сүм хийд ноёрхож байсан бөгөөд авьяас билигтэй боловч амьдрал бараг мэдэхгүй яруу найрагч нар бүсгүй хүнийг шүтээн болтол нь магтан дуулдаг байсан Дундад зууны үеийг санаж нэхэн үзэх хэрэгтэй болно. Тэр цагаас хойш охид эмэгтэйчүүдийн аль нь ч өөрсдийгөө эрчүүлээс ангидаа гаргууд сайхан юмнаас бүтсэн улс, бүсгүй хүн нь эр хүний чимэг болохоор заяагдсан амьтан, бүсгүй хүний хайр халамж нь энэ хорвоо дээрх юутай ч зүйрлэшгүй хамгийн үнэтэй шан хүртээл гэж ухаарах болжээ. Тэгж сэтгэлээ хуурсан хоосон сайхан бодол нь хувийнх нь ёс суртахуунтай өчүүхэн ч нийцэх юмгүй ба бүсгүй хүн бол эр хүнээс илүү, тэр ч бүү хэл зарим бүсгүй нь заримаасаа ч илүү байдаг гэсэн бодлыг төрүүлжээ. Эйлин танилцаж байсан Чикаго хотын тэр эмэгтэйчүүлийн зарим нь яг тийм хоосон бодолд автсан хүмүүс байв. Тэд, хоосон санааныхаа ертөнцөд гунхсаар амуй. Тэд өөрсдийгөө өө сэвгүй амьтад, тэр ч бүү хэл, шашны урлаг, уран найрагт шүтэгдсэн бурхад мэт бодох ажээ. Эр нөхрийгөө ёс суртахууны хиргүй тунгалаг үлгэр жишээ, өөгүй эрмэлзлийн амьд гэрч баримт байхыг шаардан бусад бүсгүйчүүдийг хар хумсын чинээ ч өө толбогүй байх ёстой гэнэ. Эйлинд тэдний бодлыг ойлгох ухаан заяасан бол өөрөө түргэн зантай зоргоороо хүн болохоор тэдний мууг үзтэл шоолох байсан биз ээ. Даанч юу ч ойлгохгүй учраас тэдний дунд орохлоороо яах учраа олохгүй балмагдан дэмий биеэ барин бэмбэлзэнэ. 

	Энсон Мэррилл хатагтайгаас сүүдэр мэт даган салдаггүй Норм Симмс хатагтайг жишээ болгоод үзье. Энсон Мэрриллийнд аяга цай, өдөр оройн хоолонд уригдах юм уу түүнтэй хамт хотоор хэсэхийг Симмс хатагтай диваажингийн жаргал эдэлж байгаа мэтээр их юманд санана. Тэр хатагтайн хэлсэн болгоныг хүн болгонд магтан ярьж, их эрдэм номтойг нь гайхан шагшиж Энсон ноён мэтийн бааз борог хүний гэргий биш байлгүй гэж улс амьтан үнэмшдэггүй гэх юм уу, товчхон өгүүлбэл: Эртний Мисир, Халдей орны хатагтай нарын үеэс үүссэн хамаг дэмий балай юм донгосно. Симмс хатагтай өөрөө бусдаас гойд юмгүй авч харахад ихэмсэг давилуун, нэр алдар хөөцөлддөг хүн. Симмсийнх хоёр жаал охиноо тэр цагийн шаардлагаар эелдэг зан аашинд сургаж байгаа нь энэ гэж эелдгээр инээмсэглэх, өвдөг сөхрөх зэргийг мэддэг болгожээ. Асрагч авгайд нь тусгай хувцас өмсгөх ба гэрийн хүмүүжүүлэгчдээ ер бишийн их найдвар хүлээлгэн Симмс хатагтай өөрөө учиргүй их зантай дээрэнгүй, өөрөөсөө дээгүүр хүн амьтнаас бусдыг тоож харахгүй, арга буюу амьдарч яваа энэ хорвоо ертөнцийг яснаасаа үзэн ядна. 

	Симмс хатагтай Каупервудынхныг урьсан анхныхаа будаалган дээр Эйлиний Филадельфийн паянг мэдэх гэж Артур Лейнийг таних уу? Эхнэрийг нь таних уу? Дрейкийнхнийг таних уу? Роберт, Виллинг, Вокерынхныг таних уу? гэж олон юм шалгаажээ Симмс хатагтай тэднийг өөрөө танихгүй зөвхөн Мэррилл хатагтайгаас дам сонссоноо гайхуулж ярьж байгаа нь тэр байлаа. Эйлин тэр даруй хар авч цэвэр мултрахын тулд тэднийг танина гэж худлаа хэлжээ. Гэхдээ энэ ч бас үнэний хувьтай байжээ. Юу гэвэл Эйлинийг Каупервудтай холбогдохын өмнө тэр улс нь Эйлинтэй мэндийн зөрөөтэй байжээ. Тийм улсыг таньдаг гэхлээр Симмс хатагтайд аятайхан санагджээ. Тэгээд ч:

	— Би Нэллид энэ тухай заавал ярина гэж их л дотно найз гэдгээ харуулах гэж Мэрриллийг энхрийлсэн нэрээр нь хэлж байв.

	Иймэрхүү үг яриа олширвол Каупервудыг шорон оронд орж байсан, Эйлин нууц амраг нь байгаад эхнэрээс нь салгаж суусан юм гэж энэ хотынхон мэдэж болзошгүй гэхээс Эйлин их айв. Каупервуд баян, Эйлин царайлгаараа л аврагдаж магадгүй юу гэхээс биш өөр юм нэмэр болохгүй болой. 

	Кинслэндийнд нэг удаа уригдаж очоод байхад нь Кэнда хатагтай Эйлинээс

	— Та Филадельфид байхдаа миний найз хатагтай Шюлир Эвансыг таньдаг байсан уу? гэхэд Эйлин яггүй балмагджээ. 

	Эйлин гэр лүүгээ харьж явах зуураа Каупервудад:

	— Эднүүсийн зарим нь чи бид хоёрын талаар юм дуулаагүй биз, чи юу гэж бодож байна вэ? гэхэд Фрэнк нь бодол болсхийснээ: 

	— Магадгүй л байгаа, гэхдээ юу ч бол, бүү мэд. Нэг их зовохын хэрэггүй. Харин тэгж зовоод байвал ямар учиртай улс юм бол гэж хардаж сэрдээд дэмий юм болно. Ямар ч гэсэн би Филадельфийн шоронд сууж байснаа нуугаагүй, нуух гэж ч оролдохгүй. Тэр бол шударга биш шийтгэл байсан, намайг хилсдүүлж суулгасан юм чинь гэхэд Эйлин

	— Тийм ч тийм шүү, хайрт минь, эндхийн хүн амьтан мэдлээ ч гэсэн нэг их сүйдтэй муу юм болох юу байх вэ, ер нь яадаг юм. Аль хүний хөглөхийг тэр гэхэв, аль хөглөж гэр бүл болохыг тэр гэхэв гэлээ. 

	— Бид хоёрыг өөрсдийнхөө хүрээлэнд оруулах нь уу үгүй нь үү гэдэгт хамаг учир байна. Авахгүй бол одоо яая гэхэв, яах ч арга алга. Байшингаа бариулж дуусгаад л арга чаргыг нь олохыг бодъё. Тун болж өгөхгүй болжгэм өөр хот мундсан биш дээ. Мөнгөтэй байсан цагт Нью-Йоркт очлоо гэхэд дуртайдаа хүрнэ, нээрэн шүү. Тэнд очиж орд харш бариулна. Мөнгө л байвал бүх юм бүтнэ. Мөнгөний тухайд гэвэл манайх мөнгөтэй болно, зовох юм алга, гэж Каупервуд түр дуугай болсноо: — Би эндээс олон сая доллар олохоо л олно. Эд нар дуртай ч бай, дургүй ч бай, олохоо л олно. Тэгсний дараа, гайгүй, юу болохыг маань хараг. Бид хоёрт зовох юм алга. Энэ хорвоод мөнгөтэй байсан цагт болж бүтэхгүй юм гэж байдаггүй шүү дээ гэв. 

	Каупервуд буцашгүй шийдсэн юмандаа шүд зуудаг зантай хүн. Тэгээд Эйлинийхээ гараас барьж аяархан атгаад битгий зов. Чикагогоос өөр хот байхгүй юм биш, ямар ч гэсэн чи бид хоёр Америкийн ядуу улсын тоонд орохгүй, энэ янзаар арван жил боллоо ч гэсэн хол хэвтэнэ. Гагцхүү зориг хэрэгтэй. Сайнаар эргэнэ, өөрөөр байх замгүй гэлээ. 

	Эйлин, гэрэл гэгээнд умбасан Мичиган их гудамжны дагуу таг чимээгүй дүнсийх олон орд харшийг харж явна. Тэдгээрийн хажуугаар мөн ч олон удаа явж үзжээ. Цахилгаан дэнлүүнүүд яралзан цайрах бөгөөд холынх нь цагаан цагаан цэг шиг харагдана. Харанхуй боловч агаар цэвэр, сэтгэлд тааламжтай санагднам. Энэ сонин хачин ертөнцөд зохих байраа эзэлж хүн амьтанд тоогдох хувь тавиланг Фрэнкийн мөнгө худалдан авч чаддаг ч болоосой! гэж Эйлин хүслэн болохоос биш тэрхүү тэмцэл нь өөрөөс хэр зэрэг шалтгаалах бол гэдгийг огт бодож үзсэнгүй. 

	
АРАВДУГААР БҮЛЭГ : СОРИЛТ

	Каупервуд, Эйлин хоёр Чикаго хотноо ирсээр хоёр жил шахуу болсон хойно нэг мянга найман зуун далан найман оны намар арван нэгдүгээр сарын сүүлчээр Мичиган өргөн гудамжинд бариулсан шинэ байшиндаа оров. Морь уралдаан, будаалга, янз бүрийн цайллага дээр «эвлэл» болон Кэлюмет клубт (Эддисон, Каупервудыг тэнд оруулж авчээ) болдог хүлээн авалтад очиж байж нэлээд олон хүнтэй танилцсаны дээр Маккиббен, Лорд хоёрын танил гэж бас нэлээн хэдэн хүн Каупервудтай танилцсан байв. Тэгээд шинэ байшиндаа орох ёслолын будаалгадаа гурван зуу гаруй хүнийг урихад хоёр зуун тавиад хүн ирсэн байв. Каупервуд, тэр хооронд өөрийн ажил төрлийг бусдаар дамжуулан арга мэх ихтэй явуулж байсан тул түүний өнгөрсөн үеийг сөхөж үзэх гэж хэн ч хичээсэнгүй. Мөнгө хөрөнгөтэй, хүнтэй ая зан сайнтай, хүний нүдэнд дулаан харагдаж чадах учир ажил төрлийн талаар түүнтэй харилцдаг хүмүүс түүнийг аятайхан ч хүн, ухаантай ч хүн юм гэлцэнэ. Эйлинийг их царайлаг, ааш зан эелдэг гэж ярилцана. Гэлээ ч гэсэн хотын хамгийн дорвитой ихэс дээдсийнхэн тэр хоёрыг тоож эгнээндээ оруулахгүй л байлаа. Аргыг нь олж эвийг нь тааруулбал ихэс дээдсийн дотор орж чадаагүй хүн ч гэсэн өөртөө сүрхий их нэр алдрыг олж чаддаг нь гайхмаар. Тэр үед Чикаго хотноо долоо хоног болгон гардаг нэг сониныг Каупервуд, Маккиббенээр дамжуулан өөрийн төлөө ажиллуулах болжээ. Ул суурьтай биш бол ямар ч нөхцөл байдлын дотор хэдийхэн юу хийж базаах билээ. Гэвч гаднаас нь харахад хамаг юм нь жин тан санагдаж, өөрөө хэнэггүй итгэл найдвар төгөлдөр, хамгийн гол нь хөрөнгө мөнгөтэй л байх юм бол болж бүтэхгүй юм гэж байдаггүй юм. Маккиббен, тэр сонины эрхлэгч Хортон Бигерс гэгчийг таньдаг юм санж. Тэр бол дөчин тав орчим настай, буурал үстэй гунигдуу царайтай, жалхаа алдаж лойж яваа, ер нь хүн ч гэж дээ өнгөн дээрээ цовоо сэргэлэн царай гаргахыг оролдож ашиг хонжоо хаанаас олдмоор байна тэнд бүхний түрүүнд бондгонож явах ур гэлтэй. Тэр цагт сонины эрхлэгч хүмүүс айлын найр хуримд сурвалжлагчийн хувьд биш харин зочны нь хувьд уригддаг байсан юм. Гэхдээ л тэднийг тоох хэр хэмжээ багассаар байв. Маккиббен, Каупервудын ачаар аятайхан ажил хийж яваа, бас өөрт нь сайн байдаг болохоор ачийг нь бодож Бигерст:

	— Та чинь Каупервудынхныг танина биз дээ? гэхэд эрхлэгч:

	— Үгүй, юун айл вэ? гэжээ. Бигерс, хамгийн нэртэй цуутай баячуулд л хүчин зүтгэдэг хүн тул энэ нь ч аргагүй. 

	— Яагаа вэ, Каупервуд гэдэг чинь банкны эзэн, Ла-Саль гудамжинд контортой, Филадельфиэс ирсэн хүн. Каупервуд гэж нэг залуухан хөөрхөн хатагтай бий шүү дээ. Тэднийх Мичиганд харш бариулсан. Та тэдэнтэй танилцсан нь дээр байх аа. Тэднийх ер нь хамгийн дорвитой айлд орох байх. Эддисоных тэднийхтэй их сайн юм байна лээ. Та одоо л тэдэнд анхаарал тавьж тус хүргэвэл хожим түүнийг чинь мартахгүй байх даа. Каупервуд нүнжигтэй ч хүн, догь ч хүн дээ гэж ярихад Бигерсийн чих соотолзоод явчих шиг болов. Сонинд зөвхөн явцуу сэдвээр мэдээ зэдээхэн бичихэд орлого шальдаггүй аж. Нийгмийн дээд давхаргад байр сууриа бэхжүүлэхийн төлөө юм уу эсхүл тийшээ багтаж орохын төлөө зүтгэж байгаа хүмүүс л тэр муу сониныг нь захиалдаг байж. Удалгүй Каупервуд «Сэтердэй Ревью» сонины контороос захиалгын хуудас авч нэг зуун долларын чекийг Хортон Бигерсийн өөрийнх нь нэр дээр нэн даруй илгээжээ. Түүнээс хойш Чикагогийн ихэс дээдсийн дотор нөлөө багатай айлууд будаалга хийхдээ Каупервудынхныг урьсан байвал тэр сонинд тодорхой бичих болж, хэрэв Каупервудынхныг уриагүй бол тэр будаалгын тухай бичилгүй өнгөрөх болсныг хүмүүс ажжээ. Тэгээд ихэс дээдсийнхэн тэр Каупервуд гэгч ер юун хүн юм бол, тэднийхтэй танил болох хэрэгтэй юм уу даа гэж бодоцгоох болжээ. Хэвлэлд нэрээ гарахлаар юм уу, олны дотор яльгүй амжилт олмогцоо хүнд муу хэлүүлээд эхэлдэг хүн байдаг. Нэг зиндааныхныхаа дотроос жаахан товойгоод ирэхлээр нь: Энэ чинь юу вэ? Хаанаас, яагаад гараад ирэв? Ер нь юу болж байна? гэлцэн үймэлддэг, юманд сониуч дуртай хүн алиныг тэр гэх бил ээ? Эйлиний урам зориг, Каупервудын ухаан хоёрын хүчээр тэр шинэ байшинд орсны найр нь онцгой гойд болсон боловч тухайн нөхцөл байдалд тэр хоёрт гай татаж магадгүй хэрэг байв. Чикагогийнхон хуучнаа баримталдаг хөшүүн хойрго үзэлтэй улс байсан болохоор аливаа шинэ, сэргэг юмыг хялайн үзэж адалдаг гэж дээр нэгэнт цухуйлгасан билээ. Тэр явцуу үзэлтэй цөөн тооны ихсийн дотор гэнэт дайран орох шиг нэг их өнгө жавхлан татуулж бусдаас онцгойрон гойд үзэгдэнэ гэдэг бол наана хэлэхэд их л болгоомжгүйнх билээ. Хамгийн хашир догичууд нь ирдэггүй юм гэлээ гэх нь ээ бүгд л чих дэлсэж орхиод өөр өөрсдийнхөөрөө шүүн бодох шүү дээ. Уг найр нь дөрвөн цагаас эхэлсэн боловч гийчид нь уварч цуварсаар зургаан цаг хагас гэхэд л хамгийн сүүлч нь морилон ирж жигдэрчээ. Есөн цагт найр наадам эхлэхэд Чикаго хотын хамгийн их нэрд гарсан чавхдаст хөгжмийн чуулга ирсэн байв. Бүжиг ба нэртэй жүжигчдийн тоглолтыг салаавчлан зохиож, арван нэгэн цаг болоход нижгэр гэгчийн будаалга эхэлж шөнийн нэг цаг хүртэл үргэлжлэв. Зочид нь тэдний байшингийн доод давхрын гурван өрөөнд зассан жижиг жижиг ширээнд сууцгаан найрлах бөгөөд тэр өрөөнүүдэд нь хятад хийцийн чамин дэнлүү гэрэлтэх ажээ. Хана туургандаа гадаадаас худалдаж авчирсан зураг хөргүүдээс гадна дөнгөж саяхан олж авсан, тэр үед алдар цуу нь ид мандаж байсан Жеромын зургуудаас ч хаджээ. Тэр нь Дорно дахины аргаар өнгө өнгийн эрдэнийн чулуулаг зүйж хийсэн, усан цөөрмийн хажууд гиюүрэн буй лусын дагинын нүцгэн дүр байна. Урлагт огт хамаагүй Чикагогийнхон, тэр зургийг хараад «хэтэрхий» юм хэмээн зэвүүрхэж байхад уран зураг, урлаг бага сага гадарладаг нэг нь өө хэлж чадахгүй байв. Ямар ч гэсэн тэр зураг тэдний уран зургийн цуглуулгыг өөд татжээ. Урьд зун нь Бельгид явж байхдаа танилцсан Голландын уран зураач Ян Ван-Беерсээр зуруулсан Эйлиний хөргийг саяхан Европоос ирүүлснийг мөн ханандаа хаджээ. Эйлинийг есөн янзаар өнгө тод ялган зурахдаа Голландын нутгийн байдлыг дэвсгэр болгож улаан хүрэн тоосгон байшингийн буланг цухуйлгаж, чулуун хүрээ дэвсгэртэй цөөрөм, алтан зул цэцгийн мандал, сэмжин цагаан үүлтэй хөх тэнгэрийг харуулан дүрсэлжээ. Эйлин чулуун сандлын махир шанааг тохойлдон сүлжмэл хүрээтэй улаан ягаан шүхэр барин суух бөгөөд хөлд нь өвс ургамал ногоорно. Парисын хамгийн сүүлчийн намбаар эсгэж хийлгэсэн цагаан цэнхэр судалтай торгон бошинз нь бөөрөнхий эрмэг биед нь догь зохиж, цагаан цэнхэр туузаар бүсэлсэн өргөн хүрээтэй сийрсэн малгай этгээд цовоо нүдийг нь сүүдэрлэсэн харагдана. Зураач, Эйлиний зориг шийдэмгий чанар, бие тоосон байдал, хашир суугаагүй буюу угаас гүн муу санаагүй хүний өнгөц хөнгөмсөг талыг нь зөв гаргажээ. Тод ганган, ер нь Эйлиний дэндүү дэгжин хээнцэр байдлыг тусгасан тэр зураг, байгалиас гоо үзэсгэлэн бага заяагдсан хүмүүсийн атаархлыг аргагүй төрүүлэх ажээ. Тэр сайхан зураг дээр эрх танхи өссөн, царайлаг хөөрхөн Эйлин онцгой сайхан дүрслэгджээ. Олон хүн, тэр зургийн дэргэд очихдоо тогтон ажиглаж, дотроо их юм бодох буюу өвөр хоорондоо бахдан ярилцаж байлаа. 

	Эйлин тэр өдрийн өглөөнөөс санаа зовж, сэтгэл түгшин байв. Каупервудын саналаар Эйлин нэг хүүхнийг туслагчаар ажиллуулав. Гайгүй зүтгэл сайтай хүүхэн таарчээ. Урилгын хуудаснуудыг тараах, ирснийг нь эмхлэх, өөр өөр даалгавар биелүүлэх, эзэгтэйд бас энэ тэр зөвлөгөө өгөх зэргээр сайх хүүхэн бишгүй их юм хийж байлаа. Эйлиний шивэгчин франц хүүхэн Фадета, эзэгтэйнхээ өдөр, орой өмсөх ээлжийн хувцас хунарыг бэлдэж, энд тэнд хийчихсэн тууз гоёлын зүү зэргийг эрж хайн борви бохисхийх завгүй хөдлөн заншсанаараа «Бурхан минь, шүтээн минь!» хэмээн францаар байн байн уулга алдаж байв. Эйлин чухам юу өмсөж яаж гоёхоо шийдтэлээ их зовдог хүн болохоор бүр ч нажид. Ялангуяа ямар бошинз өмсөхөө шийдэх гэж зүдэрнэ. Зургийн цуглуулга доторх өнөөх хөрөг нь санагдахлаар хэр баргийн юм санаанд нь таарахгүй. Эйлин, тэр орой олон нийтийн шүүхээр орох гэж байгаа хүн шиг л байлаа. Сүүл сүүлдээ Чикаго хотын хамгийн алдартай оёдлын газрын оёдолчин Тереза Доновены үгэнд ч оролгүй алтан саатай хүрэн хилэн бошинзоо өмсөх болов. Түүнийг Парисын Вортаас авсан бөгөөд царайн өнгө зүс, тэвхгэр сайхан нуруунд нь жигтэйхэн догь зохижээ. Бошинзынхоо өнгөнд тааруулан хүрэн торгон оймс улаан паалантай товч бүхий хүрэн шаахай өмсөв. Чихэндээ номин чулуун ээмэг зүүснээ болиод молор ээмэг зүүв. 

	Гагцхүү Эйлин тийнхүү гоёж чимж байхдаа ч гэсэн, ер сэтгэл тайван, итгэл найдвар төгс байгаагүй нь харамсалтай. Тухайн үеийнхээ байдлыг захирах нь бүү хэл өөрөө түүний эрхэнд орчихдог байв. Заримдаа Каупервудын уран арга, тэвчээрийн ачаар л  эвгүй байдлаас аятайхан мултардаг байж. Каупервудыг дэргэдээ байхад ямар ч хүмүүсийн дунд байсан биеэ барьж бэмбэгэнэхгүй, ёстой догь хатагтай мэт байж чадах боловч ганцаараа болохтой зэрэг л угийн эрэмгий зориг нь ч ер тус нэмэр болохгүй хулчийгаад эхэлнэ. Эйлин, өнгөрсөн үеийнхээ явдлыг нэхэн санаж байнга биеэ дэмий шаналгана. 

	Гоёлынхоо хувцсыг өмссөн Маккиббен дөрвөн цагт тэднийхээр орж ирэн засал чимэглэлийг нь онц ойшоосон шинжгүй гүйлгэн харсаар хүлээн авах өрөөнд орж Тейлор Лордтой ярилцан суув. Лорд, тэднийд ирж юм бүгдийг нь эцсийн удаа шалгаад орой эргэж ирэхээр явахыг завдаж байсан боловч тэр өмгөөлөгчийг ирэхлээр түр байзнав. Хэрэв сайх хоёр, дотнын найз нар байсан бол Каупервудынхны талаар санал бодлоо харилцан ярилцах байсан байлгүй. Гэтэл тийм биш байсан болохоор ёс төдий юм хүүрнэж байв. Энэ үес нүдээ бүлтийтэл гоёж гоодсон Эйлин орж ирлээ. Эйлин өнөөдөр хэзээ хэзээнийхээсээ улам ч хөөрхөн болсон шиг харагдаж байна шүү. Нийгмийн дотор дээгүүр байр суурь эзэлдэг байдлаа овжин ашигладаг зальхай муу санаат, нэр алдрын хойноос үхэн хатан хөөцөлддөг хатагтай нарыг бодох нь ээ Эйлин ямар ч болсон дээр юм даа, гагцхүү баахан шийдэмгий бус нь харамсалтай, уг нь ялимгүй ихэмсэгдүү болж хүйтэвтэр царай гаргавал ингэж эгэл байдалтай хэтэрхий уриалган аашилснаас дээр байх сан биз гэж Маккиббен дотроо бодов. Гэсэн ч Каупервудын нөмөрт байх Эйлин нэлээд ихийг амжуулж дөнгөх буюу!

	— Үнэхээр сайхан болж шүү, Каупервуд хатагтай минь. Үнэхээр гайхалтай. Танай байшинг ёстой сайхан болж гэж би бүр Лорд ноёнд хэлээд байгаа юм гэж Маккиббенээс, тэгэх мөртөө мөн хүрээлэнгийн хүн Тэйлор Лордын дэргэд ийм үг сонсоно гэдэг Эйлинд туйлын сайхан санагдаж хөл газар хүрэхгүй баярлаж, архи уусан юм шиг толгой нь мансуурах дөхжээ. 

	Зочдыг хүлээн авахад Эйлинд тус болно гэсэн Израэлс, Брэдфорд, Волтер Райзем Коттон хатагтай нар хамгийн түрүү хүрч ирлээ. Тэд, Эйлиний хээнцэр ганган, шинэ байшингийн нь гоё сайхан, Каупервудын өсөн нэмэгдэж буй санхүүгийн нэр хүндэд автаад, ирээдүйд өөрсдийнхөө нэр сүрд хал бал болох юм хийж байна уу даа ч гэж бодсонгүй. Вебстер Израэлс хатагтайн ам хачин этгээд учраас Эйлин түүнтэй уулзах бүрдээ яасан хачин загасны хошуу шиг амтай авгай вэ гэж бодно. Уг нь тийм ч царай муутай хүн бишээс гадна тэр орой онцгой баяр хөөртэй байсан болоод ч тэр үү нэлээд царайлаг хатагтай шиг харагдав. Бредфорд Кэнда бол мах шөлгүй гуригар боловч мөнгөлөг саарал хажлагатай, өнгө муутайхан улаан ягаан өнгийн бошинзоо өмсөөд байх нь бас ч нүднээ дулаан харагдана. Маш чухал үйл хэрэгт оролцож байна гэж бодсон болохоор юм бүхэнд нь их л чармайлттай хөдлөн оролцож байлаа. Нөгөө хоёроосоо нас залуу Волтер Райзем Коттон хатагтай, Вассерын сургуульд байхдаа сурсан мэдсэн жаал зугаа юмаа их юманд бодох тул өөрийгөө хэр баргийн хүнээс илүү гэж бодно. Каупервудынхыг ихэс дээдсийн хүрээлэнгийн айл биш боловч урагш түргэн ахисаар бусдын толгой дээр гарах айл гэж зөнгөөрөө таана. Тэгээд ая тал алдах хэрэггүй гэж боджээ. 

	Амьдралд тусгаар, бодгаль чанар заримдаа алдагдаж, гагцхүү нийтлэг өөдрөг чанар зонхилох ёс байх нь Мотичеллийн зургууд лугаа төстэй билээ. Доод давхартаа франц цонх хэмээх бараг газар тулсан асар том шилэн цонхтой, нүүрэн талдаа чулуугаар сийлсэн нүсэр том цэцгэн эрихтэй, гонхондоо сийлбэртэй, доош гүн суулгасан царс модон хаалгатай шинэ харшид нь төдхөн өнгө алагласан хувцастай янз бүрийн гийчид цугларан ирэв. Каупервуд Эйлин хоёрд анх удаагаа танилцаж буй гийчин олон байлаа. Тэд нь Маккиббен, Лорд хоёрын урьсан зочид бөгөөд орж ирмэгц нь Каупервуд, Эйлин хоёрт танилцуулж байлаа. Каупервудын байшингийн өмнө талын талбай, хажуу хамрын гудамж, догол янз бүрийн гоёмсог сүйх тэрэг, тогтож ядан амгайгаа хазлан тэмүүлэх хөлөг морьдоор пиг дүүрчээ. Каупервудынхны таних мэдэх зочид нь бусдаас түрүүн ирж тэдэнтэй аар саар юм ярьж гэр орныг нь үзэж сонирхож байв. Гуанзны эзэн Кинсли, хоол зөөгч, үйлчлэгч туршлагатай олон хүүхэн ирүүлснийг Каупервудын бойдаа хүлээн авч зохих зохих газар нь хуваарилан зогсоосон байлаа. Эртний Италийн хотод ихэд сайшаагдаж байсан улаан хүрэн өнгөөр будаж чимсэн идээний лавринд усан болор гялалзаж тансаг идээ засаж янзалсан нь нүд гялбам ажээ. Тэр жилийн намар нийтээр өмсөж байсан бор саарал, шаргал, хүрэн, ногоон өнгийн бошинзтой бүсгүйчүүлийн өнгө жавхаа нь гудамжны хүрэн будаг, гийчин хүлээн авах өрөөний хананы алтадмал бараан саарал өнгө, идээний өрөөний хондон цагаан өнгө, хөгжмийн өрөөний алтлаг цагаан өнгө, зургийн цуглуулгын өрөөний хөх саарал өнгө лүгээ сайхан хосолно. 

	Идээний лаврингаас номын сангийн өрөө рүү, тэндээсээ цуглуулгын өрөө рүү орж хэсэг хэсэг эрчүүлтэй ярилцах Каупервудын дэргэд Эйлин байхдаа зүрх зориг алдахгүй, их лавринд орох үүдний дэргэд гял цал буусан гоё ганган амьтан зогсоно. Эйлин хэчнээн гоё ганган харагдлаа ч гэсэн хий дэмий гайхуулах сайрхах буюу байгаа байхгүй нь үл мэдэгдэх чанарыг илчлэн цаанаа хүн амьтанд ад болох хөнгөн хөвсөргөн зангаа нуух нь бүү хэл, харин ч илчлэх нь хөөрхийлэлтэй мэт. Тэр нүдээ бүлтийтэл гоёж гангалсан олон хүний жинхэнэ бодож ирсэн санаа нь голдуу л ёозгүй, найз нөхрийн ёсоор сонирхохын оронд сониучлан ажих санаа, сайныг хүсэхийн оронд атаархах, зохих ёсоор үнэлэхийн оронд өө сэв эрэх, сайн үзэж аваад л элдвээр муу хэлэх гэсэн хэрэг байв. 

	— Каупервуд хатагтай минь, танай байшин чинь өнөөдөр надад урлагийн үзвэрийн газарлахуу санагдаад байх чинь юу вэ. Яагаад тийм санагдана вэ? Би хэлж мэдэхгүй байна гэж Симмс хатагтай санаандгүй янзтай хэлэв. Эйлин, түүний ёжилж буйг ойлгосон боловч хариуд нь ухаалаг үг хэлж чадсангүй. Тийм авьяас түүнд байсангүй, харин зэвүү нь хүрч ёозгүйхнээр 

	— Танд тэгж санагдаад байна уу? гэлээ. 

	Овоо сайн дөнгөж орхилоо гэж дотроо баярласан Симмс хатагтай өөрөөс нь нойтон хамуу шиг дагаад салдаггүй хайр сэтгэлт зураачаа дагуулсаар цааш яваад өгөв. Тэр хатагтайн хэлсэн үг болон өөр бусад нэлээд зүйлээс бодоход ихэс дээдсийн хүрээлэнд Эйлин тоогдоогүй байгаагаа ойлгон авчээ. Одоохондоо ихэс дээдсийн хүрээлэнгийнхэн тэр хоёрын алиныг ч тоохыг хүсэхгүй байлаа. Симмс хатагтайн хэлж буй үгийг сонсоод дэргэд нь зогсож байсан Израэлс хатагтайд Эйлиний зэвүү нь хүрч байв. Юу гэвэл Симмс хатагтай Израэлстай толгой дохин мэндлээд «Сайн сууж байгаа биз дээ?» гэж дотно маягтай өгүүлсэн шүү дээ. Эддисон, Слэд, Кингсленд, Хоксем болон бусад танил нь орж ирлээ гээд ч Эйлиний сэтгэл засаж чадсангүй, харин хоол идсэний дараа Маккиббен залуучуудыг удирдаж бүжиглэхэд Эйлин бэмбэгэрдүү хэвээр байсан боловч гялалзаж чадсан байна. Сэтгэл санаа нь сэргэж, зориг орж, гоо үзэсгэлэнгээрээ гойд сайхан байлаа. Бүжгийн хамаг нарийн нандиныг мэддэг гоц хүн гэж алдаршсан Кент Маккиббен, Эйлинийг авч тэр ёслолын байдалтай намба бүхий хөдөлгөөнт бүжгийг манлайлан хийхэд араас нь Каупервуд, Симмс хатагтайн хамт бүжиглэв. Мөнгөн саатай, цагаан бошинз өмсөж, чихэндээ очир алмаасан ээмэг зүүж, хүзүүндээ сондор, гартаа бөгж бугуйвч хийсэн Эйлин нүд гялбам гоо үзэсгэлэнтэй харагдана. Маккиббен, түүний гоо үзэсгэлэнд бүр унаж магтах үгээ олж ядан шагшиж байв. 

	— Тантай бүжиглэх яасан сайхан бэ? Та ёстой зүүдний юм шиг сайхан хүн юм гэж дотноор шивнэхэд Эйлин:

	— Би ч бие цогцостой хүн шүү дээ, та өөрөө харж байгаа биз дээ? гэнэ. 

	— Надад тийм аз завшаан олдсон бол уу? гэж Маккиббен алиатав. 

	Эйлин үгнийх нь учрыг ухаж өдсөн маягтайгаар жуумалзав. Каупервудын ярианд автсан Симмс хатагтай тэр хоёрын яриаг яагаад ч сонсож чадсангүй. 

	Тэрхүү бүжгийн дараа хөнгөн хийсвэр хөгжөөнт өдий төдий залуус Эйлинийг тал талаас нь бүчихэд Эйлин тэдэнд хөргөө үзүүлэхээр дагуулан явлаа. Ахмад насны хүмүүс нь тэдний зургийн цуглуулгын нэг өнцөгт Жеромын зурсан шалдан хүүхнүүдийн зураг, нөгөө талд нь Эйлиний дэндүү гоёмсог хөрөг байгааг, бас нэлээд залуус Эйлинд хөл алдан эргэлдэж байгааг хараад зэвүүрхэж байв. Номхон бөгөөд сайн санаат Рэмбо хатагтай нөхөртөө, Эйлин дэндүү л яараад байгаа хүн шиг санагдах юм даа гэжээ. 

	Хэр хэмжээ, буурь сууриараа биш ч гэх нь ээ хээнцэр ганган байдлаараа давуу байгаа Каупервудынхыг харж гайхсан Эддисон хатагтай нөхөртөө;

	— Каупервуд ноён, их мөнгө амархан аргаар олдог хүн юм уу даа гэхэд нөхөр нь;— Төрөлхийн санхүүч хүн байхгүй юу, Элла минь гэж сургамжилсан байдлаар хэлээд, — Бирж дээр панз үсэргэдэг хүн их мөнгө ололгүй яах вэ. Харин ихсийн хүрээлэнд орж чадах бол уу, яах бол, мэдэхгүй байна. Ганцаараа байсан бол ч гайгүй биз. Гэргий нь их царайлаг юм, гэхдээ Каупервудад өөр эхнэр таарах байх. Энэ гэргий нь дэндүү царайлагдаад байх шиг байна гэхэд авхай нь; 

	— Би бас яг тэгж бодож байна. Уг нь их л аятайхан хүүхэн юм. Гэхдээ арай л овилгогүй юм уу даа, хөөрхий гэжээ. 

	Яг ингэж ярилцаж байхад нь Эйлин хоёр залуугийн дунд тэдэнд мансууртлаа магтуулан хөхиж баясаж инээд алдан алхсаар тэдний дэргэдүүр өнгөрөв. Каупервудынх бүжигт зориулан хөгжмийн өрөө, гийчний өрөө хоёроо гаргасан тул одоо гийчид нь тэр зассан өрөөг нь ажин зогсоцгооно. Эйлиний урдаас хөгжмийн эгшиг, цэцэгсийн анхилам үнэр, олон хүний хүүрнэлдэх анир чимээ угтлаа. Сэтгэл нь ихэд хөөрсөн Эйлин тэр өрөөнийхөө босгон дээр очиж зогсоод гоё ганган хувцасласан олон хүний хөлхөлдөөнийг ажиглав. 

	— Каупервудын гэргий шиг ийм хөөрхөн хүүхэн үзээгүйгээс хойш их уджээ гэж Брэдфорд Кэнда, сонины эрхлэгчид хэлээд, — Хөөрхөн нь хэтрэх гэж байдаг бол хэтэрчээ гэв. 

	Хашир догь Бигерс;

	— Тэгээд танд ямар сэтгэгдэл төрөв дөө? гэж асуухад цаадах нь;

	— Нүд гялбам ганган авгай юм, харин барил тэвчээр, хурц сэргэлэн ухаанаар дулимаг биз. Ялимгүй намбатай байвал зохимоор санагдана. Дэндүү сониуч зантай байж ч мэднэ. Манайхны хөгшин авгайчуул үүнтэй ойртохгүй дээ. Тэдний хувьд дэндүү гангадаад байх биз. Ийм залуу, ийм царайлаг байгаагүй бол өөрөөр үзэх байсан байлгүй, гэв. 

	— Би ч гэсэн өөрцгүй ингэж бодож байна гэж Бигерс хэлэв. Үнэндээ бол Бигерс тэгж бодоогүй, тэгж бодох чадваргүй хүн. Харин Брэдфорд нэгэнт тэгж хэлснээс үүнд нь баттай итгэх нь тэр дээ. 

	
АРВАН НЭГДҮГЭЭР БҮЛЭГ : ЗОРИН ТЭМҮҮЛСНИЙ ҮР ШИМ

	Маргааш өглөө нь Симмсийнхэн болон бусад айлынхан өглөөнийхөө хоол цайн дээр бүгд л Каупервудын яриа болж тэднийхнийг ихсийн хүрээлэнд авдаг бол уу яадаг бол гэсэн яриа энд тэндгүй болжээ. 

	Авгай нь намба муутай хүн юм. Ер нь хамаг юм нь дэндүү этгээд үзмэрийн юм шиг болжээ. Зургийнхаа цуглуулгын нэг үзүүрт хатагтайнхаа хөргийг, нөгөө үзүүрт нь Жеромын зургуудыг тавьдаг нь ч юу билээ. Бас өнөөдрийн хэвлэлд бичсэнийг хараач! Үгүй ер, тэднийхийг бүр ихсийн хүрээлэнгийн айл шиг бичжээ, гэж Симмс хатагтай нөхөртөө баахан ууртай хэлж буйн учир гэвэл Маккиббен, Тэйлор Лорд хоёр найзынхаа үгэнд орж байж Каупервудынд дэмий очиж чадуулчихлаа гэж бухимдсандаа тэр ажээ. 

	Симмс ноён, булан талхан дээр шар тос түрхүүтээ:

	— Тэднийхээр очсон зочдынх нь талаар чи юу гэж бодов доо? гэхэд:

	— Ихэс дээдсийн хүрээлэнд багтдаггүй улс байдаг шүү дээ. Бид л хамгийн дээгүүрх нь байсан, очсондоо одоо л гонсойж байна. Тэр Израэлс, Хоксемынхан гэдэг чинь юун улс бил ээ? Их зэвүүн авгай! (Хоксем хатагтайг хэлж байна). Тийм дэмий балай яриатай амьтныг би насандаа үзсэнгүй! гэж авгай нь ярилаа. 

	— Өчигдөр би «Прессийн» эрхлэгч Хейгенинтэй ярилцсан. Тэрний ярьж байгаагаар бол Каупервуд чинь Филадельфид байхдаа сүйрч дампуураад зарга заалхай үүсгэж байсан юм байх. Чи юм сонсов уу? гэхэд Симмс хатагтай:

	— Үгүй шүү, харин тэр хүүхэн нь Дрейкс Вокерынхныг таньдаг гэж байна билээ. Би Неллигээс л асууя гэж бодож байна. Даанч, тэндээ тийм өөдрөг сайн байсан юм бол яах гэж наашаа ирсэн юм бол гэж бодогдоод болохгүй байсан юм, тэр нэг л учиртай болоод ирэв үү гэхээс, яалаа гэж эгээ зүгээр байж ирэв гэж гэлээ. 

	Каупервуд, Чикагод ирээд санхүүгийн талаар өөдрөг яваад нь Симмс атаархаж байж. Түүнээс гадна Каупервуд зоригтой, ухаалаг хүн болохоор түүний хишиг буяныг хүртэх ёсгүй юм уу эсхүл өөрөө олигтой өөдлөхгүй байгаа хүмүүс их атаархаж байв. Симмс, Каупервудын талаар сайн мэдэж авахыг хөөцөлдөж байлаа. 

	Тиймэрхүү яриа хөөрөө юунд хүргэх нь сайн мэдэгдээгүй байтал тэрнээс ч хавьгүй хал балтай явдал босож ирээд байхад Эйлин олигтой ухаарч чадахгүй байв. 

	Шинэ, хуучин хийн үйлдвэрүүдийн харьцаа түгшүүртэй болж, хуучин компанийн хувь нийлүүлэгчид сэтгэл амар байж чадахыг больжээ. Тэдний эрх мэдэл, ямбанд зоримгоор халдагч ямар этгээд тэр шинээр үүсэн байгаа компанийн ар сууринд байгааг тэд олж мэдэхийг ч оролдох болов. Чикаго хотын умард хэсгийн хийн компани өөрийн өмгөөлөгч нарын дотроос Парсон гэгч нэгнийг томилон гаргаж Сото Сиппенс, өвгөн генерал Ван-Сайкл нарын зальт арга ажиллагааг илрүүлсүгэй гэжээ. Лейк-Вьюгийн захиргаанаас нэгэнт концесс зөвшөөрөл олгоод түүнийг нь давж заалдах шүүхийн газраас баталдгийн даваан дээр байгааг Парсон олж мэдээд шинэ компанийнхныг нууц хуйвалдаан зохиохын хамт захиргааны гишүүдийг толгой дараалан хахуульджээ, гэсэн ял тулгах овжин санаа сэджээ. Дьюнвэй, Жэкоб Герехт болон бусад захиргааны гишүүд хээл хахууль авсан тухай цөөнгүй баримт сэлт гаргаж ирэн зарга үүсгэж концесс олгох эцсийн шийдвэр гарах явдлыг хойшлуулан цаг хонжиж улмаар хуучин компанийнхныг ямар нэг юм бодож боловсруулан арга хэмжээ авах бололцоо олгох гэжээ. Парсон, Сиппенс, генерал Ван-Сайкл хоёрын алхам бүрийг гярхай ажиглан хянаж тэр хоёрын аль нь ч бусдын үүрэг даалгавар гүйцэтгэн яваа зарцын этгээдүүд байна, ер нь тэр балмад ажил явуулгын жинхэнэ эзэн нь Каупервуд түүний талын хүмүүс гэдгийг мэдэж авчээ. Тэр ч байтугай Парсон нэг удаа Каупервудын контороор орж бага сага ч гэсэн юм олж мэдэхийг оролдсон боловч зохиосон заль нь бүтэлтэй болсонгүй. Тэгэхлээр нь Каупервудын үүх түүх болон холбоо сүлбээг нь уудлан судлах болов. Тийм эрэл, сурал, мөрдөлт явуулсны эцэст арван нэгдүгээр сарын шувтаргаар тойргийн шүүхэд Фрэнк Алжернон Каупервуд, Хенри де Сото Сиппенс, Жадсон Ван-Сайкл нарыг нууц хуйвалдаан зохисон хэрэгт яллан зэмлэх хэрэг үүсгэжээ. Бас бараг нэг зэрэг Өрнөд, Өмнөд хэсгийн компанийнхан шүүхэд зарга мэдүүлжээ. Аль алин нь хуучин компаниудыг худалдан авах хорон муу санаат явуулгын гол эзэн нь Каупервуд мөн хэмээн шинэ компанийг нь дайрч эхэлжээ. Сонинуудад ч Каупервуд, Филадельфид байхдаа яаж байсан тухай нэг их тодорхой биш ч гэсэн нэн даруй хэвлэн нийтэлж өөрийн нь жаал зугаа нуулгүй хэлсэн зүйлийг л дурдсан байлаа. «Нууц худалдаа», «хахууль» гэхчлэн сонсоход чихэнд чимэггүй боловч өрсөлдөгч этгээдийн өмгөөлөгчөөс зохиосон тэр үг бол огтхон ч жинтэй зүйл биш байлаа. Гэвч шоронд орж байсан, сүйрэн дампуурч байсан, эхнэр хүүхдээ хаясан будилаанд орж байсан гэдэг үг халти мулт дурдагдлаа ч гэсэн олны сонирхол Каупервуд, Эйлин хоёрт хүчтэй хандах болов. Каупервудын хариу өчгийг нэхэж сонинд нийтэлнэ гэхэд мань эр миний бие хувь нийлүүлсэн хүн биш, зөвхөн санхүүгийн төлөөлөгч хүн, миний эсрэг өдөөсөн ял зэмлэл бол үнэн байдлыг будилаантуулах зорилгоор санаанаасаа зохиосон огт худал зүйл учраас намайг гүтгэж буй этгээдтэй шүүхэд заргалдахад би буруутахгүй гэж далайлгажээ. 

	Заргалдацгаагаад Каупервудаас юу ч олж долоосонгүй, цаадуул нь (Каупервуд, санхүүгийн төлөөлөгчөөс өөр юу ч биш гэдгээ нотлох бэлтгэлээ сайн хийж дөнгөсөн байв). Гэвч түүний урьд ч өөдтэй яваагүй, ихээхэн овжин зальтай хүн гэсэн ял зэмлэлээс Каупервуд мултарсангүй. 

	— Каупервудын тухай сонинд бичих болжээ гэж Энсон Мэррилл нэг өглөө цай ууж байх зуур гэргийдээ хэлэв. Ширээн дээр «Таймс» сонины дугаар тавьсан бөгөөд тэр үеийн заншлаар сонины гарчгийг пирамид маягаар хэвлэжээ. Тэр гэг гарчиг нь: «Чикаго хотын зарим иргэнийг нууц хуйвалдаан хийсэн гэж ял тулгаж байна» Тойргийн шүүхэд Фрэнк Алжернон Каупервуд, Жадсон П. Ван-Сайкл, Хенри де Сото Сиппенс мэттэй маргалдсан өргөдөл оржээ гэсэн байв. Цааш нь нарийвчилсан зүйлийг нийтэлжээ. Би түүнийг ердийн л нэг зууч гэж боддог байсан юм гэхэд гэргий нь:

	— Белла Симмсийн ярьснаас өөр илүү юм би мэдэхгүй, юу гэж бичиж вэ? гэхэд Энсон Мэррилл тэр сониноо авч өгөв. 

	— Би тэднийг гэнэт баяжсан улс юм даа л гэж боддог юм. Тэр хүүхнийх нь барааг ганц ч хараагүй. Улс амьтны ярих нь хачин амьтан гэлцэх юм. 

	Филадельфийн тэр хүн сүрхий гараатай байгаа хүн дээ. Кэлмут клубт л нэг тааралдсан. Их л залирхаг сүрхий хүн шиг санагдсан. Ажлаа ямар ч гэсэн овсгоотойхон шоволзуулж байгаа хүн дэг ээ гэж Мэррилл инээмсэглэж хэлэв. 

	Мөн тэр үед Каупервудыг Кэлмут Эвлэл хэмээх клубт хэд хэд үзээд нэг их анзаардаггүй байсан Норман Шрайхарт ноён, одоо түүний тухай сүрхий их судалгаа хийж эхэлжээ. Шрайхарт бол бие бялдар, ухаан билгээр лут хүн бөгөөд зургаан мухар тохой өндөр, хайнагийн шар шиг хүчтэй, эрүүл чийрэг, ер нь Мэрриллээс тэс өөр маягийн хүн юм. Каупервудын тухай сонинд бичих болсны дараа Шрайхарт нэг клубт Эддисонтой уулзаж дэргэд нь очиж ширэн гадартай буйдан дээр суугаад:

	— Одоо сонинд нэр нь бичигдээд байх болсон тэр Каупервуд гэдэг чинь юун хүн бэ, Эддисон? Та энэ улс амьтныг сайн мэддэг хүн. Тэрийг та над танилцуулсан байх аа? гэхэд Эддисон хөгжилтэйгөөр:

	— Үнэхээр тэгсэн. Уг нь Филадельфийн хүн. Энд ирээд хэдэн жил болохдоо гурил будааны комиссын контор нээж ажилласан. Одоо банкны эзэн, миний бодоход яггүй толгойтой эр, их мөнгөтэй хүн дээ гэв. 

	Эддисон бол, Каупервудыг дайран довтлох явдал ихэдсэн боловч хэрэг явдал тухайн үед эргэсэн байдалд их л тааламжтай байв. Тэмцэл өрсөлдөөн нэгэнт оволзож эхэлсэн болохоор Каупервуд сүрхий чадамгай ажиллаж байгаа гэсэн үг бөгөөд хамгийн гол нь өөрийгөө дэмжин тэтгэгч хүмүүсийн нэрийг таг даран гаргахгүй байж чадлаа. 

	— Нэг сая доллар зээлж аваад мянга найман зуун далан нэгэн онд Филадельфид сүйрэн дампуурсан хүн гэж сонинууд бичиж байна. 

	— Үнэн юм уу?

	— Миний мэдэхийн үнэн байх аа. 

	— Шоронд суусан гэдэг нь үнэн юм бол уу?

	— Сууж байсан юм шиг байна. Гэхдээ хийсэн гэмт хэрэг огт байхгүй мөртөө яагаад ч юм бэ тэр хотынхоо санхүү улс төрийнхөнтэй нэг юм хуваалцаагүй юм уу л гэж ойлгосон шүү. 

	— Дөнгөж дөч хүрч яваа хүн үү?

	— Тэр л орчим байх. Та яах нь вэ?

	— Үгүй, зүгээр л. Хуучин хийн компаниудыг гартаа авах гэсэн бодолтой юм уу даа, тэр бодолдоо хүрч чадах юм бол уу, та юу гэж боддог вэ?

	— Тэрийг нь би мэдэхгүй шүү. Сонинд бичсэнээс илүү юм үнэндээ алга гэж Эддисон хаширлан хэлэв. Эддисон энэ тухай цааш нь ярилцах дургүй байв.

	Каупервуд энэ үес зарим төлөөний хүнээр дамжуулан зохих компаниудыг хэлэлцэн хамтран нэгдэх юм биш үү гэсэн боловч тэр нь олигтой юм болсонгүй.

	— Өөрөө ч тэр, Мэррилл, Арнил болон бусад хүн хийн үйлдвэр эрхлэх юм уу, хуучин компаниудын хувь нийлүүлсэн тэмдэгтүүдийг худалдаж авах гэж огтхон ч бодоогүйдээ ихэд гайхсан Шрайхарт

	— Хн гэв. 

	Ингэж бодоод мань эр клубээс явсан бөгөөд өөрөө хувийн бодож боловсруулсан төлөвлөгөөтэй болсон байлаа. Шрайхарт, Каупервудын нэгэн адил залирхаг хэцүү хүйтэн хүн байлаа. Тэр бол Чикаго хотын ирээдүй түүний өсөж хөгжих лүгээ холбогдсон аливаа ажил явууллагын амжилтад хүрч болно гэж мэддэг хүн юм. Хийн үйлдвэрт Каупервуд сонирхон шунасан учрыг бодохдоо Шрайхарт түүний ирээдүйтэйг ядаж цөхөлгүй ухаарчээ. Одоо ч гэсэн оролдоод үзэхэд хожимдоогүй; дайсны гараас юмыг нь улайм цайм булаагаад авах бололцоо ч гарч юун магад, авхаалж л мэднэ. Тун болж өгөхгүй бол Каупервудыг ч талдаа авахыг бодъё байз гэж тэр боджээ. Угийн эзэрхий зантай хүн болохоор дандаа бусдыг захирах дондоо татагдан бусдын хавсарга болох юм уу, хувь нийлүүлэгч болоход дургүй хүн. Ямар нэгэн юм хийх гэвэл бусдыг захирч удирдах гэнэ. Тэгээд Каупервудыг урьж ярилцахаар шийджээ. Нарийн бичгийнхээ даргад хэлж бичүүлсэн захиандаа «чухал хэргээр ирж уулзана уу?» гэсэн нэлээд ихэмсэг үгтэй юм бичсэн байлаа.

	Каупервуд чухам энэ үеэр Чикаго хотын санхүүгийн ертөнцөд нэлээд бат бөх байр суурьтай болоод байсан боловч саяхан хүртэл түүнийг янз бүрийн хүмүүс зүсэн бүрээр ёжлон дайрч давшлан байсныг мартаж ч чадахгүй байв. Энэ бүгдийн улмаас Каупервуд хүн төрөлхтөнд баян хоосон ялгаагүй, нийтэд нь үнэн голоосоо зэвүүцэн дургүйцэх болжээ. Түүнээс гадна тэр Шрайхарт өөртэй нь тааралдсан нь нэлээд боловч ерөөс мэндийн солио ч үгүй ярвайн их зан гарган өнгөрдөг этгээд гэдгийг Фрэнк юун андах билээ. 

	Каупервуд, нарийн бичгийн дарга хүүхэн Антуанета Новакт хэлж бичүүлэхдээ «Каупервуд ноён одоо хэр маш их ажилтай байгаа учир хэрэв Шрайхарт ноён хэдийд ч гэсэн манай контороор ирж уулзвал завшаан гэж үзэх байна» гэжээ. 

	Биеэ тоодог, эзэрхий зантай Шрайхарт тийм үгтэй захидал ирсэнд ихэд уурссан боловч сүүлдээ Каупервудтай очиж уулзсанаар хор болох юм алга, харин ч ашиг болж мэднэ гэж бодоод нэг пүрэв гарагийн орой хүрч очиход цаадах нь их л найрсаг эелдгээр хүлээн авчээ. 

	Каупервуд түүний орж ирэхэд гар сунган:

	— За, Шрайхарт ноён, сайн биз дээ? Тантай уулзахдаа их баярлаж байна. Та бид хоёр хэдэн жилийн өмнө нэг тааралдсан байх аа, тэгсэн шиг санагдаж байна гэхэд Шрайхарт:

	— Санаж байна, санаж байна, гэснээ шууд ажил хэргийн чанартай яриандаа орж, — Хэрэв сонинд бичсэн юмыг үнэнд тооцвол та чинь эндхийн хийн үйлдвэрийг сонирхож байгаа хүн юм аа даа, тийм үү, үгүй юу? гэв. Шрайхартын мөр, цээж өргөн ханхар, царай дөрвөлжин, этгээд зөрүүд маягийн дээд уруулдаа сахалтай, нэвт ширтэх мэт, ширүүн долгин нүдтэй хүн. 

	— Сонины үгэнд тэр болгон баттай итгэж болохгүй гэж Каупервуд зөөлнөөр хэлээд, — Гэхдээ та яагаад энэ асуудлаар сонирхох болсон тухайгаа эхлээд ярих юм биш үү? гэхэд Шрайхарт Каупервудын өөдөөс ширтэн харж:

	— Үнэнийг хэлэхэд би өөрөө хийн үйлдвэр сонирхож байгаа хүн. Тэр бол хөрөнгө оруулахад маш их ашигтай зүйл, түүнээс гадна хуучин компанийн захиргааныхнаас саяхан зарим нь над дээр ирж, бидний нэгдэн хоршиход туслалцаач гэсэн юм. (Шрайхарт худал хэлж байна) Ер нь тэгээд та тийм аргаар амжилт олно гэж үнэхээр бодсон юм уу, үүнийг л мэдмээр байна гэв. Үүнийг сонсоод Каупервудын инээд хүрэх бөгөөд:

	— Энэ асуудлыг хэлэлцэхийн өмнө таны бодол, таны ажил төрлийн талаар би нэлээд тодорхой мэдээ сэлт сонсох хэрэгцээтэй байна. Хуучин компанийнхан тан дээр очиж ямар нэг хэлэлцээр хийхэд нь таныг туслалцаж өгөөч гэж гуйсан юм шиг та ярьж байна. Таны ярьсныг би зөв ойлгож чадаж уу?

	— Зөв өө, зөв. 

	— Та тэгээд нэгтгэж өгч чадна гэж бодож байна уу? Ямар ямар болзлын үндсэн дээр?

	— Өө, тийм хэцүү юм биш гэж бодогдож байна шүү. Хуучин компанийн хувь нийлүүлсэн тэмдэгт бүрд хоёр гурвал хувь өгөхөд л болно. Тэгээд нэгдсэн нэг удирдлага нэг контортой болгон шүүхийн тэр олон зарга заалхайг зогсоож, хувь нийлүүлсэн гишүүн бүрээ сайн амьжиргаатай болгож чадна гэж Шрайхарт хэнэггүй мөртөө ачирхаг байдалтай ярихдаа өмнө хэдэн жилд нь Каупервуд тэр тухай бодож боловсруулж ирснийг ч андахгүй байгаа мэт байлаа. Өөрийнх нь бодож боловсруулсан төлөвлөгөө тийн ивээлч маягаар гаргаж ирэхэд Каупервуд багагүй гайхаж, бас саяхан хүртэл мэндийн зөрөө ч үгүй их зантай, дээгүүр харан өнгөрдөг байсан, энэ хотдоо их нэртэй тийм хүн одоо ингэж байгаа нь гайхалтай санагджээ. 

	— Ямар болзлын үндсэн дээр та шинэ компаниудыг оролцуулъя гэж бодож байна даа? гэж Каупервуд болгоомжтой асуув. 

	— Бусадтай нь адил үндсэн дээр байлгүй яах вэ. Гэхдээ тэдний үндсэн хөрөнгө дэндүү их биш байвал шүү. Ингэхэд би энэ талаар нарийн бодоогүй байна. Оруулсан хөрөнгөнийх нь хэмжээгээр хоёр гурван хувь л өгнө биз дээ. Харин тэр хуучин компанийнхны бодол санааг харгалзан үзэлгүй горьгүй.

	Каупервуд тэр саналыг хэлэлцэх үү байх уу? гэж бодож байлаа. Хуучин компаниудад өөрийнхөө тэмдэгтийг худалдчихаад ихээхэн олзыг түргэн хугацаанд онцын зовлонгүй олж болохоор санагдана. Гэвч олз ашгийн ихэнх нь Каупервудад биш, Шрайхартад оногдож байлаа. Азнасхийж байтал нь Шрайхарт үнэхээр хуучин хэдэн компанийг нэгтгэж дөнгөлөө ч гэсэн илүү сайн боломж гарч мэднэ, ер нь хэлэхэд бэрх гэж бодоод:

	— Хуучин шинэ компанийг тэгж нэгтгэсний дараа таны гарт, зохион байгуулагч бүлгийн гарт хэчнээн тэмдэгт үлдэх юм бэ? гэж асуухад Шрайхарт малилзан:

	— Өө, бүх нийлбэрийн гучин тав, дөчөөд хувь нь үлдэнэ биз. Ажил хийсэн хүн хөлс авах ёстой шүү дээ гэхэд Каупервуд:

	— Тэр ч тэгэлгүй яах вэ гээд инээмсэглэж, — Тэгэхлээр би нэгэнт замыг нь нээж өгсөн хүн болохоор ашиг орлогын нэлээд хэсэг нь надад оногдох нь ээ! Тийм үү дээ? гэхэд Шрайхарт

	— Таны үгийг юу гэж ухаарах вэ? гэв. 

	— Миний хэлснээр л ухаар. Шинэ компаниудыг би анх зохион байгуулсан, тэгээд ч одоо аль алиныг нь нэгтгэх бололцоо гараад байгаа хэрэг. Таны төлөвлөж байгаа зүйл нэлээд түрүү миний төлөвлөж байснаас илүү юм огт алга. Хуучин компанийн эрх баригч дарга нар нь намайг өөрсдийнхөө тэр төрлийн ажлаар хөөцөлдөж довтоллоо гэж над уурлаад байгаа улс. Одоо тэд надаар биш харин танаар дамжуулан ажиллах гэж байгаа бол нэмүү ашгаас би л их хувь авах ёстой юм шүү. Шинэ компанид миний хувиас орсон хөрөнгө нэг их биш. Би бол санхүүгийн жирийн төлөөлөгчийн төдий л хүн шүү дээ. (Энэ нь худал, гэвч Каупервуд гийчнээ тэгж бодог гэж боджээ). 

	Шрайхарт инээмсэглэж:

	— Гэвч эрхэм ноёнтон минь, ер нь тэр ажилд чухалчлагдах хөрөнгийг намайг гаргана гэдгийг та мартаад байна гэхэд Каупервуд:

	— Та намайг цоо шинэ хүн биш гэдгийг мартаад байна. Би бүх хөрөнгийг өөрөө даагаад танд оролцсоны тань хувьд их сайн өгч болно шүү, өөрөө мэдэх хэрэг. Хуучин шинэ компани үйлдвэр концесс гэдэг чинь бас хөрөнгө. Чикаго хот өргөжин тэлж байгааг та санах хэрэгтэй гэвэл Шрайхарт булзааруулах янзтайгаар:

	— Үүнийг ч би мэдэж байна. Гэвч та их удаан хугацаанд асар их мөнгө зарах хэцүү, тэмцэл хийхэд хүрнэ гэдгийг ч би бас мэдэж байна. Хуучин компанийнхан тантай хэлэлцэн тохирохыг хүсэхгүй байгаа улс гэж би ойлгож байна. Тэгэхлээр над мэтийн нэлээд нөлөөтэй ч гэх юм уу Чикагод удсан, тэднийг таньж мэдэх хүн заавал хэрэгтэй л дээ. Танд тийм хүн бий юу? Энэ ажлыг надаас өөр илүү сайн хийж чадах хүн хэнийг гэж та бодож байна вэ?

	— Тийм хүн олдолгүй яах вэ хэмээн Каупервуд хэнэг ч үгүй хэллээ. 

	— Ай даа юу л бол, ямар ч гэсэн одоохондоо бүтэхгүй байх, хуучин компанийнхан танаас зугтаж надтай ажиллах гээд л байна. Та миний хэлж байгаагаар болгоод энэ талаар санаа амар болбол зүйтэй биш үү?

	— Тийм болзлоор хэрхэвч үгүй шүү. Бид өрсөлдөгчийнхөө газар нутагт үлэмж бэхжээд их ч юм амжуулсан. Хуучин компанийн хувь нийлүүлэгч хүмүүс хэчнээн хувь авдаг нь ер хамаагүй, би лав дор хаяад шинэ тэмдэгтийн хувьд нэгийн оронд гурав дөрвөөс доош буухгүй авна. Тэгээд үлдсэнийх нь тэн хагасыг авна. Би ч бас өөр бусадтай хуваалцана шүү дээ (энэ ч бас үнэн биш байлаа) гэж хариу өчсөнд Шрайхарт зантгар толгойгоо сэгсэрч:

	— Үгүй, яаж болох вэ? Дэндүү их осолтой зүйл байна. Би танд дөрөвний нэгээс илүү хувь өгч чадахгүй. Энэ ч бас ихэдмээр л санагдана, бодох болно гэв. 

	— Тэн хагасыг нь өгвөл өг, байвал бай гэж Каупервуд тас түс хэлэв. Шрайхарт босож:

	— Яагаад ч буцахгүй юу, та? гэж асуухад Каупервуд:

	— Хэрхэвч буцахгүй гэлээ. 

	— Та бид хоёр тохиролцохгүй улс шиг байна; та их унжирсан тэгээд ч бас, багагүй гарз хохиролтой тэмцэл хийх болж мэднэ дээ. Үүнийг ч би бас бодолцсон юм шүү. 

	
АРВАН ХОЁРДУГААР БҮЛЭГ : ШИНЭ ХОЛБООТОН

	Каупервуд, Шрайхарттай тас зөрснөөс хойш удсан ч үгүй, «хэн сэлэм далайвал тэр сэлмэндээ үхнэ» гэхчлэн юм болохыг ойлгожээ. Шинэ компанийг бүртгэн авдаг муж улсын хууль гаргах хурал, хот тосгоны захиргаа, шүүхийн зэрэг газарт юу болж, юу яригдаж байгааг цаг ямагт соргогоор ажиглан чих тавьж байдаг өмгөөлөгч өвгөн генерал Ван-Сайкл нь хэдхэн хоногийн хойно өрсөлдөгч этгээдүүд ямар нэгэн эсрэг ажил бэлдэж буйг мэдэгджээ. Умард хэсгийн компани л нэг юм сэдэж буй бололтой гэж тэр генерал хамгийн түрүү мэдээлсэн ажээ.

	Нэг өдөр үд нэлээд өнгөрсөн хойно, Каупервуд дээр орж ирээд мэндийн хариу ч үгүй уруу царайлан суугаад өгөв. Хуучин муу пальто нь унжийн, үнгэгдсэн бүрх малгай нь өтгөн хөмсөгтэй нүдийг нь тагласхийн далбайна. 

	— Капитан минь, тэнгэр тун муухай аашлах янзтай байна, гайгүй сайн бэлдэлгүй горьгүй нь ээ гэв (Каупервудыг капитан гэж өргөмжлөөд сурчихжээ). 

	— Юу бол оо вэ?

	— Одоохондоо ч онц юмгүй, гэхдээ тун магадгүй байна. Нэг хүн хуучин гурван компанийг нэгтгэх гэж оролдож байгаа юм уу даа, чухам хэн нь мэдэгдэхгүй байна. Чикагогийн гэрэл, түлшний нэгдсэн компани гэдэг шинэ компани бий болж хууль гаргах хуралд бүртгүүлэх өргөдөл оруулсан, харин зээллэгийн «Дуглас» нийгэмлэгийн захирлууд бараг өдөр бүр зөвлөгөө хийдэг юм байна. Дьюновэй над ингэж хэллээ, нөхрөөсөө тэгж дуулсан юм байна. 

	Каупервуд сурсан зангаараа инчдэн суулаа. 

	— Яалаа гэнэ ээ? Тэр зээллэг хадгаламжийн «Дуглас» нийгэмлэг үү? Ерөнхийлөгч нь Симмс ноён биз дээ? Тиймэрхүү юм зохиох тийм залирхаг хүн биш, тэгэхлээр хэн байж таарах вэ?

	Генерал, түүнд дөрвөн хүний нэр бичсэн цаас өгсөн боловч тэдний аль нь ч хуучин компанийн эрх баригч биш байлаа. 

	— Дандаа л төлөөний хүн байх юм гэж Каупервуд хэлээд бодолхийлснээ;

	— За, за чухам хэн тэгж явууллага хийгээд байгааг нь би мэдлээ. Харин та санаа бүү зов, тэд нэгдвэл нэгдэж л байг, биднийг яаж ч чадахгүй. Яваа яваандаа тэд бидэнд тэмдэгтээ зарна, эсхүл биднийхийг худалдаж авахаас зайлахгүй гэв. Гэсэн ч Шрайхарт, хуучин компанийнхыг ятгаад нэгтгэх болсонд нь зэвүү хүрчээ. Уг нь Эддисоныг яг тийм саналтайгаар тэдэн дээр очуулъя гэж өөрөө бодож байсан юм санж. Гэтэл Шрайхарт өөрөөс нь өрсчихжээ. Өөртэй нь ярилцсаны дараа шууд л хөөцөлдсөн бололтой. 

	Каупервуд, Эддисонтой нэн даруй уулзахаар «Лейк Сити Нэйшнал» өөд явжээ. 

	Каупервудыг албан тасалгаанд хөл тавив уу үгүй юу банкны эзэн:

	— Та юм сонсов уу? Нэгдэж байна гэнэ шүү дээ. Шрайхартын л хийж байгаа ажил. Яг би ийм юм болж магадгүй гэж зовж байсан юм. «Дуглас» нийгэмлэгийн Симмс тэдний санхүүгийн төлөөлөгч нь болох юм гэнэ. Энэ тухай би арваадхан минутын өмнө л сонслоо гэхэд Каупервуд тайвнаар:

	— Би ч гэсэн. Та бид арай л удааджээ. За тэр ч яах вэ. Тэд ямар болзлын үндсэн дээр нэгдсэн юм бол, та мэдэв үү? гэхэд цаадах нь:

	— Хуучин нэг тэмдэгтийг нь шинэ гурваар авч байгаа юм байна. Тэмдэгтүүдийнх нь гуравны нэг орчим нь Шрайхартын гар дээр үлдэж, мань эр өөрийнхөө үзэмжээр худалдах юм уу, өөртөө үлдээх эрх эдэлж байгаа гэх шив. Оруулсан хөрөнгөнд нь олгох хүүг өөрөө дааж буй гэнэ. Ер нь бидний л бэлдсэн юмыг тэр чинь бэлэн хоол болгосон байна шүү. 

	— Ямар ч гэсэн тэдэнтэй үзэлцэнэ шүү. Миний бодлоор бол та бид одоохон хотын захиргаанд очиж хотын бүх л ахуй хангамжийн талаар зөвшөөрөл авахыг хөөцөлдөх хэрэгтэй. Олдох байх гэж бодож байна. Тийм зөвшөөрөл авчихвал тэднийг эрхэндээ оруулаад авах маань тэр шүү дээ. Тэд тэр шалихгүй хэдэн компанитай байхад та биднийх хавьгүй далайцтай шүү дээ. Бид хоорондоо нэгдье л гэвэл нэгдлээ. 

	— Их мөнгө орох байх даа. 

	— Тийм ч их орох ёсгүй. Ер нь бидэнд хоолой тавих, үйлдвэр байгуулах гэх хэрэгцээгүй бол уу. Тэр ноёд, юу юугүй л манай тэмдэгтийг худалдаж авъя, өөрийнхийгөө худалдъя, нэгдье гэх биз. Тэгээд ирсэн цагт нь болзлоо тулгачихъя. Би хөөцөлдөх үү? Мартсан, та тэр Маккенти гэж эндхийн ажил хэрэгт хамгийн их нөлөөтэй байдаг тэр ноёныг таньдаг юм биш биз? Каупервудын асуудаг тэр хүн бол мөрийтэй тоглоомч, янхны газруудын эзэн. гэрээт олон байгууллагын хувь нийлүүлэгч архи, шар айргийн газрын хам эзэн, хотын дарга тэргүүтнийг сонгоход заавал мэдэлцдэг хүн, товчхоноор хэлбэл Чикаго хотын улс төр-нийгмийн хог шаарнуудыг ивээлдээ авч байдаг бөгөөд хотын болон муж улсын хууль дүрмийн асуудлыг хэлэлцэн явуулахад заавал нөлөөлөн оролцдог тийм хүн ажээ. 

	— Үгүй, би танихгүй. Тэгэхдээ харин захидал өгчилгөж болно шүү. Юу бол оо вэ? Тэрүүгээр яах нь вэ?

	— Одоо та надаас энэ тухай бүү асуу. Та харин намайг аль болох сайн танилцуулах зуучлах бичиг хийж өг. 

	— Ердөө л өнөөдрийн дотор гүйцэтгэж танд хүргүүлнэ гэж Эддисон дуртай зөвшөөрөв. 

	Каупервуд салах ёс гүйцэтгээд гарахад Эддисон энэ ямар учиртай сонин юм хийх нь вэ гэж бодож суулаа. Каупервуд дайсандаа мөхлийн нүх малтаж чадна гэдэгт итгэж болох ажээ. Эддисон түүний уран арга ухаантайг гайхан бишрэх учраас аливаа зориг самбаатай юм хийх гэхэд нь зөнд нь тавьдаг байжээ. 

	Тэр эгзэгтэй үед Каупервудын санасан Маккенти бол Чикаго болон Өрнөд муж улсад хаана нь ч гэсэн тэр цагт тааралддаг хүч чадалтай, сонин хүний нэг байв. Ямагт инээмсэглэн эелдэг зөөлөн зан гаргаж явавч цаагуурх далд санаа, хүнийг дагуулах талаараа Каупервудархуу. Маккенти гадна талтайгаа адилгүй баахан бүдүүлэг болхи байдалтай байх атал Каупервудад тийм бүдүүлэг байдал огт үгүй билээ. Өөрөө угаас бузар үйлт хүмүүст элэгтэй байдгийн улмаас хотын хамаг явдалтай улс амьтан түүний нөлөөнд байжээ. Урлагийн дүй, оюун санааны сонирхолгүй, юмыг мэдрэх, гүнээр ухаарахыг үл бодох боловч амьдралын агуулгаараа бусдыг өөртөө татаж чадах чадвартай тийм хүн байдаг. Тийм хүн өөрөө олон өнгөт гартаам шиг, нэг их гялгар ч биш нэг их бараан ч биш амьдралын аяс өнгийг агуулсан байдаг. Маккентийг гурван настай байхад эцэг эх нь өлсгөлөнгөөс зугтан Ирландаас Америкт очсон ажээ. Хүүхэд насаа, төмөр зам хэрсэн тор шиг Чикагогийн өмнө захад орших нэг муу оромжийн шавар шалан дээр өнхөрч өнгөрөөжээ. Эцэг нь төмөр замд хар ажил хийсээр бүр өвгөн болсон цагтаа аравны бригадын дарга болжээ. Тэднийх бүгд найман хүүхэдтэй. Жон нь багаас ажилд орж амиа хоохойлдог болсон байжээ. Эхлээд дэлгүүрт зарц, дараа нь цахилгааны газар шуудан хүргэгч, архи пивоны газар хоол, дарс зөөгч, хожим зуушны газар эрхлэгч болжээ. Ингээд л Жон Маккентийн амьдрал эхэлжээ. Улс төрийн алсын хараатай нэг зүтгэлтэн гярхай анзаарч хууль дүрэм сайн судлахыг зөвлөөд, сүүлд нэрийг нь муж улсын хууль тогтоох хурлын депутатад дэвшүүлжээ. Маккенти бүр багаасаа сонгогчдын саналыг худалдаж авах, сонгуулийн хуудсыг будилаантуулах, сангийн эд хөрөнгийг идэж ашиглах, улс төрийн удирдагчид их цалинтай хөнгөн ажлыг өөрсдийнхөө үзэмжээр хуваарилах, хээл хахууль, гэр бүлсэг чанар, хүний алдаа дутагдлыг овжин ашиглах зэрэг Америкийн улс төр-санхүүгийн амьдралын амин сүнс болж байгаа буюу байсан зүйлийг гадарлаж байжээ. Нийгмийн доордсынхон юу ч сурах тавилангүй улс гэж ихэс дээдсийн хүрээлэнгийнхэн хатуу бодно. Хэрэв бид Жон Ж. Маккентийн асар их юм багтааж зай завсрыг нь тэнцүүхэн агуулсан дотор санаа бодлыг нь толь шиг харж чаддаг сан бол өвөрмөц мэргэн ухаан, бас өвөрмөц харгис чанар, эелдэг чанар, төөрөлдөл, гэм согог нь бидний нүднээ тусаж гайхаш төрүүлэх бөгөөд тэр бүхэн бол гагцхүү өөрийг зөв, хэрэгцээ, ховдог шуналдаа хөтлөгдөж явсан анхны хүй нэгдлийн адгуус мэт тийм хүний зовлон, Жаргалаас үүссэн хэрэг. Гэлээ ч гэсэн түүнд томоотой хүний зан авир, төлөв буй. 

	Өдгөө дөчин наймтай Жон Маккенти их л нөлөөтэй чухал хүн болжээ. Харисон гудамж, Эшленд их чөлөөнөө орших түүний харшид хэдийд боловч санхүү, үйлдвэрийн эзэд, түшмэд, хувраг нар гэх мэтчилэн ерөөс аливаа залирхаг ажилсаг төрийн зүтгэлтэн этгээдийн зайлшгүй холбоотой байдаг төрөл бүрийн этгээд орж гарч байдаг ажээ. Сандарч бачимдсан үе тохиолдох бүр тэд түүн дээр очиж зөвлөгөө, заалт, сургамж авч тус болсонд нь хүн болгон зарим нь бэлэг сэлт, зарим нь ачийг нь ерөөсөн үгээр ч юм уу, тус тусдаа л хариу талархлаа илэрхийлнэ. Ажлаасаа аргагүй л халагдвал зохих болсон цагдаагийн түшмэд, төлөөлөгч нарыг аварч байлаа. Шорон оронгоос охид, хөвгүүдийг нь суллуулж эх хүний элгийг дэвтээж явлаа. Янхны газрын эздийг орон нутгийн цагдаагийн хэтрүүлсэн мөрдлөгөөс аварч явлаа. Тэр хотын иргэдийн дургүйцэл ихэд хүрч улс төрийн зүтгэлтэн, гуанзны эздийг тэвдүүлж эхлэхэд мөн л мань эр тэдэнд сайхан царай гаргасаар, бараг л буяны үйлсийг бүтээгчийн дүрээр тус болох нь хэмээх найдварыг төрүүлэн хамгийн түгшүүртэй хүнд цөвүүн цагт нь алтан шижир туяа цацруулсан сансар ертөнцийн ямар нэг ачит бурхан, хамаг бүхнийг хийж чаддаг хамаг бүхэнд өршөөлтэй, хамаг бүхэнд хишиг буянаа хүртээгч нэгэн ёсны Чикагогийн гэлтэй бурхан тус болдог байжээ. Нөгөө талаар ачийг бачаар хариулагчид, хуйвалдан сэдэгч, өрсөлдөн тэмцэгч, нэр төрийн хойноос хөөцөлдөгч, сурталч, хувьсах үзэлтнийг мань эр нэг нүдээр үзэхгүй хайр найргүй тэмцэн дарахыг хичээнэ. Бас зарлиг лүндэнгээ биелүүлэхэд хэр баргийн хаанаас дутахгүй олон гоцго зарцтай хүн. Маккенти эгэл жирийн байдалтай хувцасладаг, эхнэр хүүхэдтэй (янз нь) их л аз жаргалтай байдаг, мөргөл тахил гүйцэтгэхгүй боловч католик шашны журамт мөргөлтөн гэгдэж, номхон төлөв, Будда маягийн сүр жавхаа, далд хүч төгс бүрдсэн хүн мэт харагдана. 

	Каупервуд хаврын нэгэн орой тэднийхээр орж түүнтэй нүүр учирчээ. Торон хөшиг нь буулгаастай том цонхнуудаа цэлийтэл дэлгэсэн агаад хөшиг нь зөөлөн салхинд намиран чичирхийлнэ. Дөнгөж нахиалж буй модны анхилмал үнэрийн хамт мал нядалгааны газрын өмхий үнэр бас ханхална. Каупервуд эхлээд Маккентид хоёр захиа явуулжээ. Тэр хоёр захианы нэгийг Эддисон, нөгөөг нь Ван-Сайкл нэг алдартай шүүгчээр бичүүлжээ. Тэгээд манайхаар ирнэ үү гэсэн хариу Маккентигээс ирсэн байна. 

	Каупервудыг орж очиход Маккенти түүнийг улаан архи, янжуураар дайлж, гэргийтэйгээ танилцуулав. Гэргий Маккенти хатагтай нь ихэс дээдсийн хүрээлэнгийнхээ алдартай хүн харыг түр ороод гарсан ч их баяртай байдаг ажээ. Тэгээд Каупервудыг номынхоо сангийн өрөөгөөр оруулав. Хэрэв Каупервуд өөр юм бодолгүй сайн ажигласан бол Маккенти хатагтай цайвар царайтай, тавь эргэм насны, залуудаа Эйлинтэй л нэлээд төстэй байсан баймаар, овоо царайлаг бас урьд янхан явсан байдлаа сайн нууж чадсан авгай байлаа. Маккенти тэр орой тун сайхан зан ааштай байв. Улс төрийн ямарваа түгшээнтэй юм байсангүй. Хаврын эхэн сарын сайхан өдөр мод, ногоо нахиалан ногоорч төрөл бүрийн болжмор, бялзуухай далан хэлээр шулганалдана. Агаарт шаргалдуу униар татаж, эрт гарсан шумуул цонх хаалганд татсан тор мөргөнө. 

	Каупервуд ажил төрлийн хувьд хэчнээн их зовлонтой ч байсан гэлээ санаа сэтгэл сэргэсэн байлаа. Каупервуд бол нарийн төвөгтэй адармаатай амьдралд бүр ч дуртай хүн. Байгаль өөрөө гуа сайхан, заримдаа ивээлтэй билээ. Харин давж туулбал зохих бэрхшээл, устгаж арилгууштай хорон санаа, хуйвалдаантай амьдрал л ёстой амьдрал мөн гэж бодно. 

	Сэрүүн, тохилог номынхоо сангийн өрөөнд орсон хойно Маккенти:

	— За, Каупервуд ноён, та намайг юугаар тус болж чадна байгаа гэж бодсон юм бол? гэхэд:

	— Маккенти ноён минь гэж Каупервуд хэлэх үг бүрээ сайн цэгнэж аль болох аятайхан сэтгэгдэл төрүүлэх авьяас чадлаа дайчилж: — Би танаас нэг их юм гуйхгүй, гэхдээ миний гуйх юм над л маш их чухал юм. Би Чикаго хотын зөвлөлөөс концесс авах гэсэн юм, түүнийг авахад л над тус болооч гэж таныг гуйх гэсэн юм. Намайг өөрөө шууд хотын захиргаанаас гуйхгүй яагаа вэ? гэж та асуух байх. Тэгж болох л доо, гэхдээ таны нөлөөг миний эсрэг ашиглах тийм хүмүүс байж мэднэ гэж би айж байна. Та над битгий юм санаарай, би таныг энэ хотын захиргааны бодлоготой холбогдсон аливаа бэрхшээл, төвөгтэй асуудлыг нэг тийш болгоход нэг ёсондоо учрыг нь олж хужрыг нь тунгаадаг хүн гэж бодох юм гэхэд Маккенти инээвхийлээд тоомжиргүй байдлаар намайг их дээгүүр бодож байх шив дээ гэвэл Каупервуд:

	— Би Чикагод шинэвтэр хүн, ирээд ганц, хоёр жил л болж байна. Филадельфиэс ирсэн. Лейк-Вью, Хайд парк мэтийн хотын зах суурин газрын хэд хэдэн хийн компанид хувь нийлүүлж санхүүгийн төлөөлөгчөөр ажилладаг хүн. Та сонин хэвлэлээс лав уншсан биз. Үнэнийг хэлэхэд би тэр хэдэн компанийн эзэн нь биш, тэдгээрт оруулсан хөрөнгөний ихэнх нь минийх биш ээ. Би маш ерөнхий үүрэг гүйцэтгэдэг болохоор тэдгээрийн захирал нь биш, харин анх санаачилсан хүн гэж манай компанийнхан үздэг байх, би ч өөрөө бас тэгж боддог юм гэхэд Маккенти учрыг нь ухаарч байна гэсэн янзтай толгой дохив. 

	— Тэгэхлээр Маккенти ноён минь намайг тэр Лейк-Вью, Хайд паркийн үйлдвэрт зөвшөөрөл авах гээд л хөөцөлдөхөд хуучин компанийн удирдах хүмүүс над саад тотгор учруулаад эхэлсэн юм. Бид үнэндээ тэдний харьяа газар халдалгүйгээр Кук тойргийн зах хязгаарын хаана нь ч гэсэн хийн хоолой тавих зөвшөөрөл авах гэхэд л тэд маш их дургүйцсэн юм. Та үүнийг ойлгож байгаа байх. Тэр цагаас хойш л тэд надтай шүүхээр заргалдаж элдвээр гоочлон, хээл хахууль, нууц хуйвалдаан зохиолоо гэж зэмлэх болсон юм. 

	Энэ тухай би бага сага юм дуулсан гэж Маккенти хэлэв. 

	— Тэгсэн байх ёстой. Тэдний зүгээс тэгж эсэргүүцээд байхлаар нь би хуучин шинэ компаниудаа нэгтгэн нэг болгоё гэж санал тавьсан юм. Тэгтэл тэд чингэхгүй гэнэ. Яагаад гэвэл янз нь намайг л гаднын хүн гэж гадуурчилж байгаа юм байх. Гэтэл Шрайхарт гэдэг нэг хүн (Маккенти толгой дохив) урьд өмнө нь хийн гэрлийн үйлдвэрт ямар ч холбогдолгүй байсан мөртөө хөндлөнгөөс дайрч ороод нэгтгэнэ барина гэх болжээ. Тэр бол миний төлөвлөснийг хийх гэж байгаа хүн. Гагцхүү түүний алсын бодол нь тэр хуучин гурван компанийг нэгтгээд бидний захын компани руу дайрч биднийг хоослох буюу тэр хотын захад бас концесс аваад тэмдэгтийг маань хүчээр худалдан авах гэсэн хэрэг юм. Тэр захын тосгон сууриныг хоттой нийлүүлэх яриатай байгааг та мэдэж байгаа. Хэрэв тэгвэл хотын хийн гэрлийн үйлдвэр үнэхээр биднийхтэй нэгдэн ажиллахад хүрэх юм. Тэгэхлээр бид яах ёстой болж байна? Эсхүл бид өөрсдийнхөө тэмдэгтийг аль болох үнэ хүргэж зарах, эсхүл нэлээд их зардал шаардах тэмцэл хийх аль эсхүл хотын захиргаанаас бидэнд Чикаго хотын төвийг гэрэлтүүлэх хуучин компанийн зэрэгцээ бас зөвшөөрөл өгөөч гэж гагцхүү өөрийгөө хамгаалах зорилгоор гуйхаас өөр замгүй болж байна гэж манай нэг хүн хэлсэн юм гэж Каупервуд инээмсэглэн хэлэхэд, Маккенти бас жуумалзаж:

	— Би ойлгож байна. Гэвч шинэ концесс олж авна гэдэг чинь тийм амархан бүтэх хэрэг биш, Каупервуд гуай. Манай сонгогч олны зүгээс энэ асуудлыг юу гэж үзэх вэ? Хотод бас дахиад нэг шинэ компани байхын хэрэг юу байна гэж зарим нь мэтгэх ч байх. Харин хуучин компаниуд хотын хүн амд олигтой үйлчилж чадаагүй юм шүү. Манайхыг аваад үзсэн ч гэсэн хийн гэрлээр айлтгүй суудаг гэж хэлж чадахгүй гээд цааш нь сонсохоор учрыг нь үл мэдэх байдлаар инээмсэглэв. 

	— За тэгэхлээр. Маккенти гуай та ажил хэрэгч хүн (Каупервуд түүний сая хэлсэн зүйлийг огт сонсоогүй юм шиг өнгөрөв) Би ч гэсэн ажил хэрэгч хүн. Тэгэхлээр би танд учир зовлонгоо яривал намайг өрөвдөөд тус хүргэе гэж бодох бол уу гэж наашаа ирсэн юм биш шүү. Хотын захиргаанд хууль зүйн бүрэн үндэстэй юм оруулж гуйх нэг хэрэг, тэрийгээ тэгээд хотын захиргаагаар батлуулна гэдэг бас өөр хэрэг болохыг би сайн мэдэж байна. Над зөвлөгөө, дэмжлэг хэрэгтэй байна. Юм гуйж, царай алдаж ч байгаа юм биш. Хэрэв миний хэлдгээр над нийт хотын гэрлийн үйлдвэрийн зөвшөөрөл олдох юм бол над маш их мөнгөн орлого орох юм. Чингэвэл миний бие үнэ цэнэ сайтай хэвээрээ байгаа шинэ компанийнхаа тэмдэгтүүдийг ашигтайгаар худалдчихаж чадах байна, хуучин компанийнхан ч намайг залгина гэдэг саналтгүй болно. Нэг үгээр хэлбэл тэмцэл хийж амиа хаацайлахад над концесс л хэрэгтэй байна. Та бидний хэн маань ч улс төр санхүүгийн ажлыг зугаатай тоглоом биш гэдгийг сайн мэднэ. Хэрэв хуучин, шинэ компанийг нэгтгэх төлөвлөгөө биелдэг юм бол би олох орлогынхоо дөрөвний нэгийг юм уу тэн хагасыг нь ч гэсэн (Каупервуд энд арай хэтрүүлжээ), өөрөөр хэлбэл гурав-дөрвөн зуун мянган долларыг тэр зөвшөөрөл авахад төлөхөд ихдэхийн аргагүй зүйл гэж бодож байна. Миний мэдэлд хүрэлцэхүйц хөрөнгө мөнгө буй болохыг танд тайлбарлах юун, тэр зөвшөөрлийг олоод авбал аяндаа бүтэх хэрэг. Товчоор хэлэхэд та намайг дэмжиж, өөрийнхөө нөлөөг ашиглан миний дөнгөж саяын ярьдаг болзлын үндсэн дээр миний хамт тэр ажилд оролцохгүй юу гэж л би хэлэх гэсэн юм. Миний хамсаатнууд ямар улс байгааг танд урьдаас мэдэгдье. Уг хэрэг ямаршуу байгааг та өөрөө бодож үзэх бололцоо өгөхийн тулд би танд бүх мэдээ баримтыг хэлж өгье. Хэрэв миний хэлж буй зүйл таагүй санагдвал та хэзээ ч больж болно. Би танаас гуйлга гуйж байгаа юм биш гэдгийг дахиад хэлчихье. Би танаас ямар ч баримт сэлт нуухгүй. Ер нь тэр концессын талаар таныг төөрөгдөлд оруулмаар юмыг ч дарж өнгөрөөхгүй. Цөмийг л мэдүүлэхийг бодож байна. Та өөртөө хүлээн авч болохуйц тийм болзлын талаар надад зөвлөгөө өг л дөө. Би эндхийн ихэс дээдсийн хүрээлэнд багтдаггүй учраас л ийм байдалд ороод байна шүү дээ. Багтдаг байсан бол тэр асуудал аль хэдийн нэг тийш болсон байх ёстой. Тэр Шрайхарт гэгчийг нэгтгэе гэхлээр тэр ноёд дуртай зөвшөөрөх атлаа намайг тэгье гэхлээр бүр зангүй юм, яагаад гэвэл би энд ирээд удаагүй, эндхийн ихсийн эгнээнд ороогүй болохоор гадуурхаж байгаа юм. Хэрэв би эгнээнд нь байсан бол уу (гээд Каупервуд гараа зангав) энэ орой энд таны дэм тусыг гуйж суухгүй байсан байх. Гэхдээ харин тан дээр ингэж “ирсэндээ, ер нь тэгээд цаашид хамтран ажиллахдаа би их дуртай, баяртай байна. Цаг үеийн нөхцөл байдлын эрхээр та бид хоёр урьд нь танилцаж амжсангүй өдий хүрчээ. Каупервуд ингэж ярихдаа гэмгүй царайлан Маккентийн өөдөөс нүд далдиралгүй ширтэж байлаа. Маккенти түүний яриаг сонсож байхдаа Каупервудыг яасан сүрхий, яасан овсгоотой сүр хүчтэй хүн бэ гэж боджээ. Зусардаж, бялдуучлах, хулчганахгүйн дээр их нарийн тооцоотой бодлого баримталдгийг нь Маккенти их таашааж байв. Өөрийг нь тоодоггүй ихэс дээдсийн тухай Каупервудын үгийн далимд хэлсэн үг Маккентид сонирхолтой, аятайхан санагдсан ажээ. Тэр үгийн утга учир, яах гэж тийм үг хэлж буйг нь Маккенти сайн ухаарчээ. Каупервуд түүнд өөртэй нь төстэй, тун аятайхан санхүүч юм даа гэж санагдсан  байна. Энэ хүнтэй танилцахыг хичээнгүйлэн зөвлөж буй хүмүүс нь нөлөө ихтэй улс байхыг бодоход энэ лав яггүй хүн гэж Маккентэд бодогдоно. Маккенти хуучин компаниудын талаар ямар ч сонирхолгүйн дээр тэднийг ер ойшоож үздэггүй хүн гэдгийг Каупервуд мэдэж байсан боловч энэ тухай ганц ч үг цухуйлгасангүй. Тэдгээр компани бол эрх баригч хүмүүст мөнгө төлөөд хариуд нь дэмжлэг ивээл горьддог ердийн л санхүүгийн хоршоолол гэж Маккенти бодож байлаа. Тэдгээрийн төлөөлөгч хүмүүс хотын захиргаан дээр бараг долоо хоног тутам ирж, ийм тийм хоолой тавих зөвшөөрөл өгөхийг гуйж (тодорхой дурдсан гудамжнуудын дагуу хоолой тавихдаа онцгой эрх ямба олгохыг гуйж гувшдаг байв), гудамж гэрэлтүүлгийн талаар илүү их ашиг орлоготой гэрээ байгуулж, гол мөрний буудал дээр төрөл бүрийн хөнгөвчлөлт гаргуулж, татвараа хөнгөтгөх гэж хөөцөлддөг байв. Тиймэрхүү ажилд Маккенти хувиасаа нэг их анхаарал тавьдаггүй байжээ. Маккенти хотын захиргаанд өөрийн төлөөний хүнтэй бөгөөд Пэтри Даулин гэдэг тэр их хүчирхэг булиа ирланд удмын хүн хотын дарга, нярав, татварын байцаагч нарын болон ер нь хотын захиргааны бүх түшмэлийн үйл ажиллагааг жинхэнэ хоточ нохой шиг сахин хянаж, хэрэг явдлыг хэрхэн шийдэх хахуулийн юмыг зохих ёсоор хуваарилж буй эсэхийг нь ажиглаж байдаг ажээ. Маккенти, Өмнөд компанийн хоёр захиралтай уулзаж байснаас биш бусдыг нь огт таньдаггүй байж. Тэр хоёр нь түүнд огт аятайхан санагдсангүй. Үнэнийг хэлбэл хуучин компанийн эрх баригчид нь Маккенти. Даулия мэтийн хүмүүсийг маш муу улс хэмээн үзэх боловч арга буюу албын эрхээр тэдэнд мөнгө өгөх зэрэг муу арга хэрэглэдэг байжээ.

	Маккенти цагныхаа алтан оосроор оролдон бодолхийлснээ:

	— Таны гаргаж буй санаа сонирхолтой санагдаж байна. Таныг тэдний эсрэг концесс авна гэхэд цаадуул чинь дургүйцэлгүй яах вэ. Харин та нэгэнт олоод авчихсан байхад тэд яаж ч чадахгүй байх аа? гээд инээв. Маккенти, их цэвэрхэн ярих учир ирланд хүн гэхийн аргагүй. 

	— Нэг зүйл дээр л баахан базаахгүй тал байж мэдэх юм. Ерөнхийдөө бол зүгээр л дээ. Тэд, олон түмний төлөө олигтой юм хийж байгаагүй ч гэсэн нэлээд их яриа дэгдээнэ байх. Гэхдээ та тэдэнтэй нэгдье гэсэн санал тавьж байсан болохоор эсэргүүцээд байх үндэс алга шүү дээ. Яваа яваандаа тэд чинь танаас дутахгүй олз омогтой болно шүү дээ. Тэгэхлээр тэдэнтэй сайн хэлэлцэж тохирох бололцоо танд олдоно. 

	— Яриа юу байх вэ. 

	— Хэрэв тэднийг зөвшөөрөхгүй бол та бүх хотын хэмжээгээр гол гол хоолойнуудыг тавих хүрэлцээтэй мөнгөтэй гэсэн байх аа?

	— Бий, бий, хүрэхгүй ч гэсэн олно шүү дээ, би.

	Маккенти, Каупервуд руу их л хүндэтгэн сайшаасан байдалтай харна. Хоёул бие биеэ ойлгож, харилцан бие биеэ таалж байвч хувиа хичээдгийн хувьд хамаг бодол сэтгэлээ бие биедээ уудлахгүй хэвээр л байна. Хахууль өгөх гэж ирдэг улс голцуу сайхан сүржин үг ярьж зусардан бялдуучлах зантай байдаг бол Каупервуд тийм биш байгаад нь Маккенти их л сонирхож байлаа. Тэгээд эцэст нь Маккенти хэлэхдээ:

	— За Каупервуд гуай, би хийх юмаа хэлье. Нэлээд бодож үзэх хэрэгтэй байна. Ямар ч гэсэн би даваа гараг хүртэл бодъё. Одоохон л нийт хотын хэмжээний концесс олж авах нь зүйтэй, хойшлуулаад байвал биш болно гэдгийг би ойлгох нь ойлгож байна. Та төсөл боловсруулаад надад ирүүлчих. Хотын захиргааны бусад ноёд юу гэх нь вэ харъя л даа гэв. Каупервуд «ноёд» гэсэн үгийг нь сонсоод арай л инээд алдчихсангүй. 

	— Бид тийм төсөл аль хэдийн хийсэн. Одоо ч миний өвөрт явна. Маккенти тэрний нь аваад түүний ажилч хичээнгүйг гайхаж, таашаасан янзтай байна. Түүнтэй хэрэг хэлэлцэж явсан хүмүүсийн ихэнх нь аймхай хулчгар, зэвүү хүрмээр амьтад байдаг байсан бол Каупервуд их авхаалжтай, зоригтой хүн шиг санагджээ. 

	— Наадхыгаа над орхичихно уу. Хоёул даваа гарагт уулзъя, та юу гэж бодож байна? Даваад хүрээд ирээрэй.

	Каупервуд явахаар завдсанаа:

	— Би тантай уулзаж ярилцахаас өөр замгүй гэж бодсон юм, Маккенти гуай. Одоо уулзаж ярилцсандаа би их баяртай байна. Хэрэв та энэ төслийг сайн үзвэл ажил хэргийн байдал яг л сая миний ярьдаг шиг байгааг та олж мэднэ. Энэ ажил ер нь их ашиг орлого өгөх ажил, харин хэрэгжүүлэн биелүүлэхийн тулд цаг хугацаа хэрэгтэй гэхэд Маккенти тэр үгийн учрыг шууд ойлгож:

	— Тийм ээ, тийм гэж дуртайяа зөвшөөрөн хариулав. 

	Тэр хоёр гар барихдаа бас бие биеийнхээ нүд рүү ширтэж байлаа. 

	— Та их сүрхий санаа сэдсэн юм шиг байна гэж Маккенти сайшаасан байдалтайгаар хэлээд, — Үнэхээр сүрхий сайхан санаа юм. Дараачийн даваа гарагт л хүрээд ир. Тэгээд би бодсоноо хэлэмз. Надаас өөр хүсэх хэрэг гарвал хэзээ ч гэсэн хүрээд ирж бай л даа. Таныг ирэхэд би баярлах болно. Сайхан орой байна шүү. Яасан сайхан сар вэ? Сайхан нойрсоорой! гэж Каупервудыг гадаа хаалга хүртэл дөхүүлж өгөхдөө хэлэв. 

	Тэнгэрт хавирган сар дурайж байлаа. 

	
АРВАН ГУРАВДУГААР БҮЛЭГ : АЗАА ТУРШИВ

	Тэр хоёрын уулзалтын үр дүн төдхөн илэрч эхэлжээ. Дээдсийн их ажил хэрэг бүгд бие биетэйгээ нягт холбоотой байдаг. Маккенти одоо нэгэнт гэрлийн үйлдвэрийг сонирхох болсноос хойш Шрайхарттай хэл амаа ололцвол дээр үү? Эсвэл өөр арга зам бодох уу гэдгийг сайн мэдэж авахын тулд нөхцөл байдлыг шуурхайлан судалж эхэлжээ. Сүүл сүүлдээ Каупервудын төлөвлөгөөг биелүүлэхэд улс төрийн нөхцөл байдал тохиромжтой юм гэж тэр боджээ. Шрайхартын талынхан хотын захиргааныхнаар түрүү барих гэлгүй харалгантаж, юмыг яаж мэдэх вэ тэнд ноёлон суугч бүлэг дээрэмчдийг талдаа авчихъя гэж ухаарсангүй. 

	Каупервудыг дахин очиход Маккенти маш найрсгаар угтжээ. Мэнд усаа мэдэлцсэний дараа Маккенти:

	— За, би юу болж байгаа талаар баахан сураг ажиг тавилаа. Таны тэр санал, төлөвлөгөө тун зүгээр санагдлаа. Та одоо компаниа зохион байгуул, өөрийнхөө бодсоноор хий, тэгээд хотын захиргаанд өргөдлөө оруул, бид түүгээрээ яах эсэхийг шийдэж өгнө гэв. Тэгээд тэр тэмдэгтүүдээ яаж хуваарилах, шинэ хуучин компанийн нэгдэл Маккентийн итгэмжит нэгэн банканд тэмдэгтээ оруулах зэргийн асуудлыг маш удаан дотно байдлаар хэлэлцжээ. Тэр бүх асуудал тийм амар юм биш байсан тул тэр хоёрын хэлэлцээр Каупервудын санаанд хүрсэнгүй. Гэвч өрсөлдөгч этгээдүүдээ нэгэнт дийлэх боломжтой болсон явдал түүнд тааламжтай байв. 

	Шийдвэртэй цохилт өгөх ажлыг баараггүй бэлдэхийн тулд генерал Ван-Сайкл, Хэнри де Сото, Сиппенс, Кент Бэрроуз, Маккиббен болон Маккентийн баруун гар Даулин нар нэгэн санаагаар махран зүтгэжээ. 

	Тийнхүү нэгэн Пүрэв гарагт Чикаго хотын захиргаа нь өөрийн дүрмийн ёсоор тиймэрхүү асуудлыг хэлэлцдэг учраас уг төслийг авч хэлэлцээд дараачийн даваа гарагт нэгэнт сайшаан баталжээ. Уг асуудлыг тийнхүү яаралтай шийдэх болсон тул олноор хэлэлцэх цаг гараагүй юм. Чухам тийм байдалтай болгохыг Маккенти, Каупервуд хоёр хичээж байжээ. Маргааш нь уг төслийг нийтэд зарлан батлахад нэгэнт бэлэн болоод байхад Шрайхарт өөрийн өмгөөлөгчид, хуучин компанийн захирал нарыг Чикаго хотод гардаг олон сонины газар явуулахад цаадуул нь энэ бол гэгээн цагаан өдрөөр үйлдэж байгаа их замын дээрэм хэмээн дуу хоолой нийлүүлэн буруушаажээ.

	Гэвч нэгэнт хожимдсон байлаа. Олон нийтийн эсэргүүцлийг ч зохиох цаг олдсонгүй, гэхдээ Шрайхартын төлөөлсөн санхүүгийн нөлөөтэй бүлгийн дуулгавартай зарц болж байсан сонинууд «хуучин компаниудыг даанч нүнжиггүй хэлмэгдүүллээ», хоёр өрсөлдөх хоршоолол бол илүү явдал, ганц байхад л хотын хэрэгцээг хангаж бүрэн чадна гэх мэтээр бичжээ. Гэсэн ч Маккентийн төлөөлөгч нарын эсрэг ухуулгад автсан олон түмэн тэр сонинуудын үгэнд төдий л итгэсэнгүй. Хуучин компанийнхан ч олон түмнийг гийгүүлж базаасан юмгүй, харин хохироох юм зөндөө гаргадаг байсан болохоор тэднийг өмөөрөх юм бараг олдсонгүй. 

	Пүрэв гарагийн орой тэрхүү концессын тухай тогтоолыг хотын захиргаанаас баталсны дараа Өмнөд хэсгийн компанийн ерөнхийлөгч жижигхэн биетэй гутлын сойз шиг хуузтай, доожоогүй эр Самюэл Блэкмэн хурлын тасалгааны үүдэн дээр зогсоод ингэж хашхирчээ:

	— Энэ бол бузар луйвар! Хэрэв хотын дарга гарын үсэг зурдаг юм бол түүнийг шүүхэд өгвөл таарна! Бүгд, толгой дараалан хахуульд автагджээ. Ер нь манай Чикагод чинь гэгээн цагаан өдрөөр л дээрэм хийх болоо шив дээ! Энэ чинь юу болж байна вэ? Бүх насаараа үйлээ үзэж зүтгээд байхад нэг л өдөр нэг үл бүтэх луйварчинд чадуулчихдаг болж байх шив дээ гэхэд: Та зөв ярьж байна, ёстой үнэн шүү гэж, — Умард хэсгийн компанийн дарга, тачирхан үстэй, олгой толгойтой богинохон хөлтэй тагдгар бүдүүн эр Жоруан Жулс бас арчаагүй байдлаар гонгинон хашхична. Түүний хамт Өрнөд хэсгийн компанийн дарга өндөр биетэй жороо алхаатай Хүдсон Бэйкэр байв. Тэд эсэргүүцлээ илэрхийлэх гэж ирсэн юм байжээ. 

	— Хамаг юмыг Филадельфиэс ирсэн тэр нэг луйварчин хийж байгаа юм, хамаг хэргийн эзэн тэр мөн! Чикагогийн нэр төрийг боддог хүн бол тэр хүний учрыг олж, эндээс хөөн зайлуулбал таарна. Филадельфид хийж явсан ажлыг нь ч бодоод үзэхгүй юу. Тэндхийнхэн улс төрийн шоронд хийж байсан байна, манайхан ч гэсэн хийвэл зохих амьтан юм аа! гэв

	Төлдөрхөн Шрайхартынд айлчлан очсон, түүний хөлсний зарц этгээд ноён Бэйкер бас дургүйцэж:

	— Тэр чинь ёстой үл бүтэх этгээд. Их бузар юм хийж байгаа хүн. Өөдтэй хүний тоонд орж яваагүй нь бүр ил байна гэв. 

	Гэвч концесс олгох шийдвэр батлагджээ. Ноён Норман Шрайхарт Нори Симмс болон тэр хэрэгт гай болж оролцсон бүх хүн түүнээс гашуун туршлага амсжээ. Хуучин гурван компанийн төлөөлөгчөөс бүрдсэн комисс хотын дарга дээр ирж уулзав. Гэтэл Маккентийн гарын зэвсэг болсон тэр дарга дайсныхаа гарт өөрийнхөө ирээдүйг бүрмөсөн даатгаад тэр шийдвэрт нь гарынхаа үсгийг зуржээ. 

	Каупервуд нэгэнт концесс авсан учир данснууд нь арга буюу өрсөлдөгч этгээдээ царайчлахад хүрчээ. Шрайхарт, Каупервудад өс хонзон өвөрлөж хэзээ нэг цагт ямар нэг аргаар хариугаа авна гэж шүд зууна. Хойшид хаа нэгтээ өөр маягаар учрах нь лавтай гээд хорыг хороор гэдэг зарчмыг хатуу баримтлан отох ажээ. Харин одоохондоо бол өөрөө алсын муу санаатай хүн болохоор буулт хийж эвлэрэхээс өөр замгүй гэж бодов. Шрайхарт гонсгор байгаагаа аль болохоор нууж, Каупервудтай хоёр клубийн нэгэнд уулзахыг бодсон боловч цаадах нь тэр үймээн шуугианыг намдтал түүгээр зориуд үзэгдэхгүй байв. Нэгэнт уул өөрөө Магомет дээр хүрч очихгүй учраас Магомет20 өөрөө тэр уул руу очихчоон болсон гэгчээр Шрайхарт зургаан сарын нэгэн бүгчим өдөр Каупервудын конторт очихоор зэхэж болд төмрийн өнгөтэй хөхөлзгөн аятайхан хийцтэй богино дээлээ өмсөж сүрлэн бүрх малгайгаа тавьжээ. Тэр үеийн маяг санж, энгэрийнхээ жижиг халааснаас цагаан цэнхэр өнгийн хөвөөтэй торгон алчуур цухуйлгаж, цоо шинэ Оксфорд21 шаахай өмсжээ. 

	Шрайхарт, Каупервуд дээр очиж:

	— Ноён Каупервуд, би хэд хоногоос Европ руу явах гэж байгаа гэж юу ч болоогүй юм шиг царай гаргаж хэлээд

	— Тэгээд явахаасаа өмнө тантай нэг уулзъя гэж бодсон юм. Гэрлийн үйлдвэрийн талаар та бид хоёрт санал нийлэх юм байж юу магад, хуучин компанийн эзэд, өрсөлдөгчтэй байхыг хаанаас хүсэх вэ дээ, тэгээд ч та хэн хэндээ ашиг орлогогүй гаалийн дайн хийхийг хүсэхгүй байгаа биз дээ. Та урьд надтай тэн хагасын хувийн ашиг хуваалцах үндсэн дээр тохиролцъё гэж байсныг би саналаа, таны тэр бодол хэвээр сэн бол уу, мэдэх гэсэн юм гэхэд Каупервуд их л найрсгаар:

	— Та энд суу, суу гэж түшлэгтэй сандал руу зааж, — Би тантай дахин уулзахдаа их баяртай байна. Гаалийн дайн ч над сүйдтэй юм бодогдохгүй байна. Харин та нарт бол хэцүү л дээ. Гэхдээ ер нь тийм юманд хүрэхгүй байвал дээр. Харин байдал, та бид хоёрын эртүүд ярилцаж байснаас хойш ерөнхийдөө нэлээд өөр болж байна шүү. Хотын тэр шинэ компанид мөнгөө оруулж, зохион байгуулсан ноёд түүнийгээ цаашид хөгжүүлэн бүр дорвитойхон юм болгох хүсэлтэй, бүр чингэх сэн гэж туйлаасаа эрмэлзэж байна. Тэд түүндээ итгэж байна, би ч санал нийлж байгаа юм. Шинэ, хуучин компани хоорондоо хэлэлцэн тохирч болох юм, гэхдээ нэлээд түрүү миний тавьж байсан саналын үндсэн дээр биш шүү. Шинэ компани байгуулагдсан цагаас хувь нийлүүлсэн тэмдэгт гаргасан, их л мөнгө зарсан (энэ бол худал). Ямар ч хэлэлцээ байгууллаа гэхэд тэр тэмдэгтүүдийг бусадтай нь яг адил зарчмаар арилжих ёстой. Би, шинэ хуучин компанийг нэгдэхэд их дуртай, гэхдээ хуучин нэг, хоёр гурав, дөрвөн ч юм уу тэмдэгтийн оронд бид хэдэн ч шинийг өгөх нь хамаагүй, үнэлэхдээ ханшаар биш, харин нэрлэсэн үнээр нь үнэлбэл зохино. Тийм үндсэн дээр л нэгдэж болох юм гэж би бодож байгаа гэв. 

	Ноён Шрайхартын царай гөлсхийнэ:

	— Арай дэндүү их юм биш үү? гэж баргар царайлан асуухад Каупервуд:

	— Хаанаас! хаанаас ихдэх вэ! Тэр шинэ зардлыг бид сайн дураараа гаргаагүй юм шүү гэв. (Шрайхарт тэр үгний ёжийг мэдсэн боловч юм хэлсэнгүй өнгөрөв). 

	— Над татгалзах юм алга. Гэхдээ одоо үед танай тэмдэгт бараг үнэгүй болчхоод байхад тохирсон үнээр нь авахад танд чамлагдах юм биш үү?

	— Яалаа гэж. Манайх их ирээдүйтэй. Яг л тэгж эрхийг баримтлахаас нааш та бид хоёр хэрхэвч хэл амаа олохгүй. Харин би өөр нэг юм сонирхож байна: та хуучин компанийн хувь нийлүүлэгч нарт зохих хувийг нь өгсний дараа шинэ байгууллага бататгах зорилгоор мөнгөнийхөө авдарт хэчнээн мөнгөтэй үлдье гэж бодож байна даа?

	— Би түрүүчийн бодож байснаараа бүх гаргах мөнгөнийхөө гучаас гучин таван хувийг гэж Шрайхарт сайны горьдлого бас л тасрахгүй хэлээд тэр үндсэн дээр ингэж болох бол уу гэж бодож байна гэхэд:

	— Тэр тэмдэгтүүд тэгээд хэнд үлдэх вэ?

	— Анх байгуулсан улсын нь гарт үлдэнэ биз гэж Шрайхарт булзааруулсхийн хариулаад, — Танд... над... гэж үгээ дутуу орхив. 

	— Яаж хуваая гэж бодож байна? Тэг дундуур нь уу? бас л?

	— Тэгвэл шударга болно гэж би бодож байна. 

	— Үгүй, тэгвэл над дэмий санагдаж байна гэж Каупервуд эрс хэлээд, — Тантай эртүүд ярилцсан хойноо би өөртөө үүрэг авч, хийнэ гэж бод оо ч үгүй байсан хэдэн хэлэлцээр хийсэн. Одоо би үлдэх тэмдэгтийн дөрөвний гурваас илүүг зөвшөөрч чадахгүй. 

	Шрайхартын уур хилэн бадарч босон харайх дөхөв. Зэвүү нь хүрч, яасан ичгүүр сонжуураа барсан, дэндүү балай этгээд вэ? гэж бодлоо. Тэгээд их зантайгаар:

	— Ноён Каупервуд, тийм юмыг би хэзээ ч зөвшөөрч чадахгүй. Та үнэ муутай болсон дэндүү олон тэмдэгтийг манай компанид тулган өгөх гээд байна, хуучин компанийн тэмдэгт одоо зуун тавиас хоёр зуун арван доллар хүртэл үнэ хүрч байгаа, гэтэл танайх огт үнэгүй байгааг та өөрөө мэдэж байгаа шүү дээ. Гэтэл та нэг бүрд нь хоёр, гурвыг, тэр ч бүү хэл, үлэхээс нь дөрөвний гурвыг авна гэж байна. Би тийм наймаа хэзээ ч хийхгүй. Тийм наймаа хийх юм бол хөрөнгөний үнэ усан хавдар шиг юм болж, та ч хамаг хэргийн толгойд суух болно. Огт зүгээр авна гэсэн чинь юу гэсэн үг вэ? Хуучин компанийн хувь нийлүүлэгч нарт үлдэгдлийг тэн хагасаар л хувааж өгөх ёстойг би дахин хэлье. Таныг хийн үйлдвэрийн эзэн болгох ямар ч арга чаргатай ажлыг тэд яагаад ч зөвшөөрөхгүй гэдгийг танд эртхэн хэлчихье, итгэнэ үү байна уу таны дурны хэрэг. Тэд танд дэндүү зэвүүцэж маш их дургүй байгаа шүү дээ, яавч буулт хийхгүй. Тэгэхлээр та маш урт унжруу их тэмцэл хийх болно доо, их ч гарзтай гарлагатай ажил болно. Хэрэв танд зохистой болж бүтэхүйц тийм санал байгаа бол би түүнийг чинь дуулъя. Тэрнээс биш бид хоёрын яриа нэг л нийцэхгүй нь дээ гэв. 

	— Бүх тэмдэгтийг нэрлэсэн үнээр нь, үлдэгдлийн дөрөвний гурвыг гээд Каупервуд хөдөлж өгсөнгүй. Би тэр компаниудыг чинь мэдэлдээ авах гэсэн юм огт биш. Хэрэв тэд надаас салахын түүс болж байгаа бол миний тавьж буй болзлыг хүлээж аваад мөнгөө бэлдэг, би өөрийнхөө тэмдэгтийг өөрсдөд нь заръя. Би оруулсан хөрөнгөндөө оногдох хувийг л авах сонирхолтой, тэрийгээ л авна. Би түнш нарынхаа өмнөөс ярих гээгүй байна, гэхдээ би тэдний төлөөлөгчийн хувьд энэ болзлоосоо ухарч тэднийхээ найдлагыг хөсөрдүүлэхгүй гэхэд Шрайхарт галзуурахад ганц хуруу л дутуу уурлан гарч одов. Каупервудын санал нь тэднийг хувхай цайтал мөлжинө гэсэн үг ажээ. Шрайхарт, бүр болохоо байгаад ирвэл хуучин компаниас гарч, тэмдэгтээ худалдан Каупервудын учрыг яаж ч болсон өөрснөө олог гээд орхичихно гэж бодлоо. Гэрлийн үйлдвэрийн талаар ялимгүй ч гэсэн холбогдож байсан цагтаа Каупервудыг яавч толгойд нь гаргуулахгүй гэж Шрайхарт занаж байв. Хэлсэн үгээр нь барьж мөнгө олж аваад бүх тэмдэгтийг нь бүр хамаагүй их үнээр худалдаад авчих юм сан, ай халаг, тэгвэл хийн хуучин үйлдвэрүүд үйл ажиллагаагаа хуучин хэвээр нам тайван явуулах сан. Энэ дээрэмчин гэнэт гарч ирсэн этгээд үү, чамайг даа! яасан овжин, ямар зальт аргаар ингэж амжаа вэ? гэхчлэн Шрайхарт бодон бодон уур хилэн нь дүрэлзэж байлаа. Тэгж тэгж хоёр этгээд харилцан буулт хийж тохирохдоо шинээр нэмж гаргасан бүх тэмдэгтийн тэн хагас, шинэ компанийн нэг тэмдэгтийн оронд хоёр тэмдэгтийг Каупервуд аваад бүх юмыг хуучин хэдэн компанид худалдаад өөрөө тэр салбарын ажлаас бүр гарах болов. Энэ хэлэлцээ Каупервудад маш олз омогтой байснаар барахгүй Маккенти, Эддисон болон ер нь хамтран ажиллаж байсан хүмүүстээ ч их арвин хишиг хүртээжээ. Гайхалтай сайхан ажил болж гэж Маккенти, Эддисон хоёр нь хэлжээ. 

	Тэр ажлыг тийнхүү дуусгавар болгоод Каупервуд одоо өөр ямар ажил эрхэлбэл ашиг орлого ихтэй байх бол? гэж хайх болов. Нэг талаар тийнхүү ялж дийлсэн боловч нөгөө талаар Каупервуд Эйлин хоёр Чикагогийн ихэс дээдсийн дотор нэр төрийн талаар их хохирч эхэлжээ. Каупервудад чадуулсан Шрайхарт түүний өст дайсан болов. Шрайхарт тэндээ бас нэр нүүртэй хүн. Нори Симмс хуучин түншийнхээ талд байлаа. Хамгийн хорлонтой юмыг Мэррилл хатагтай л хийсэн, юу гэвэл Каупервудынх шинэ байшиндаа орж, хийн үйлдвэрийн асуудал яг ид хурцадсан үед Мэррилл хатагтай Нью-Йорк хот орж яваад Филадельфийн хуучин танил Марин Вокер хатагтайтай тааралджээ. Тэр хатагтай, Каупервудынхыг Филадельфийн ихсийн хүрээлэнд багтах санаатай оролдож байгаад нэгмөсөн баларсан үүх түүхийг мэдэх ажээ. Симмс хатагтай болон бусад нэлээд хүн Каупервудын урьдын паянг сураглаж сонирхож байдгийг мэдсэн болохоор түүний талаар тэр найзаасаа асуужээ. 

	— Мартсан, чи Филадельфид байсан Фрэнк Алжернон Каупервуд гэдэг нэг хүн, тэрний эхнэрийнх нь тухай мэдэх үү?

	— Мэдэлгүй яах вэ, Нелли минь! гэж Мэррилл мэтийн тийм цуутай хатагтай хүртэл тэдний тухай юуны учир асуух болов гэж гайхширсан Вокер авгай дуу алдан хэлээд:

	— Арай танай Чикагод очоод төвхнөчхөөгүй биз дээ? Тэрний Филадельфийн паян, наагуур хэлэхэд, тун ч хэл амтай байсан юм. Тэр чинь хотын няравтай хамсаж таван зуун мянган доллар идчихээд хоёул шоронд орсон юм. Тэгээд зогссон бол бас яамай! Бас Батлерын охин нэг залуухан хүүхэнтэй нууц амраг болоод... Тэр хүүхэн нь одоо манай тэндхийн их том хүн Оуэн Батлерын дүү юм гээд нүдээ том болгож гянданд сууж байхад нь тэр нууц амрагийн нь эцэг нас барж гэр бүлийнхэн нь тал тал тийшээ бутрах нь тэр. Тэр ч байтугай өвгөн ноён амиа хорлосон гэж би дам дуулсан юм даг. (Эйлиний эцэг Эдвард Малиа Батлерыг хэлж буй хэрэг). Шорон гяндангаас гарч ирээд Каупервуд зүг чиггүй алга болсон, сүүлд нь сонсвол Өрнө нутагт явсан, эхнэр хүүхдээ ч хаясан дуулдсан, хожим нь дахиад гэрлэсэн гэнэ лээ. Хуучин эхнэр нь Филадельфид хаана ч юм хоёр хүүхэдтэйгээ байдаг гэнэ билээ гэхэд Мэррилл хатагтай маш их гайхаж байсан боловч түүнийгээ мэдэгдэхгүйг хичээн их сонин түүхтэй юм болжээ! гэж нэлээд цэнүүн хэлэхдээ тэр Каупервудынхтэй нэг их ойртож сүйд болоогүй маань ч оножээ, одоо тэднийг хэрээ мэдэж бяраа танивал таарна гээд ахиулахгүй байхад мөн ч аятайхан боллоо гэж дотроо бодож байснаа: 

	— Чи тэр хүүхнийг нь үзсэн үү? гэхэд цаадах нь:

	— Үзсэн байлгүй, гэвч хаана үзсэнээ би мартжээ. Филадельфид байхдаа дандаа тэргээр юм уу мориор зугаалж явдаг хүүхэн байсныг би мэдэж байна гэв. 

	— Улаан шаргал үстэй байл уу?

	— Тийм тийм, цагаан царайтай. 

	— Тэрний тухай байж таарах нь байна шүү. Сонинд тэдний тухай эртээдхэн бичсэн байх нь. Дахиж үзэх юм шүү, лав тэд мөн байх. 

	Мэррилл хатагтай сүүлд Каупервуд, Эйлин хоёрын тухай хорон үг хэлэхээ одоогоос бодож бэлдэж эхэллээ. 

	— Бодвол тэд Чикагогийн ихэс дээдсийн эгнээнд багтах гэж одоогоос оролдож байгаа биз гэж Вокер хатагтай дооглонгуй хэлэхдээ Каупервудыг ч, Чикагогийн ихэс дээдсийг ч дооглосон янзтай байв. 

	— Дорно мужуудад тиймэрхүү оролдлого амжилт олдог байж мэдэх юм. Харин манайханд зангүй шүү гэж Мэррилл хатагтай хариуд нь ёжлов. 

	Энэ хариу үг амыг нь тагласан болохоор тэр хоёрын яриа тэгсхийгээд зогсжээ. Мэррилл хатагтайг Нью-Йоркаас ирсэн хойно Симмс хатагтай тэднийд очоод Каупервудын тухай болгоомжгүй үг дуугарахад буюу өөрөөр хэлбэл Каупервуд, Эйлин хоёрын тухай сонин хэвлэлд дэгдсэн шуугианы тухай дурдахад тэр хоёрын тухай үзэл бодлыг түүнд нэгмөсөн тохоосон болой. 

	— Хэрэв чи миний санаа бодлыг мэдье гэж бодож байгаа бол тэр найз нараасаа холхон явбал дээр байх шүү гэж би хэлэх байна гэж Мэррилл хатагтай өөдөөс нь ямар ч сөрөх үг гарахын аргагүй өнгөөр хэлээд

	— Би тэдний тухай бүгдийг дуулсан. Чи харин яагаад тэднийг анхнаасаа танихгүй байдаг бил ээ? Тэд хэзээ ч дээдсийн хүрээлэнд орж чадахгүй гээд цааш нь олон таван үгээр тайлбарлах ч хэрэггүй гэж боджээ. Гэвч Симмс хатагтай төдхөн нөхрөөсөө хамаг үнэнийг сонсон маш их зэвүүцэхийн хамт айх шиг ч болжээ. Хэнээс болов? гэж Симмс хатагтай дотроо бодоод Эддисоных л танилцуулсан, тэднээс л боллоо гэж бухимдах боловч Эддисоных ихсийн дотор тэргүүн биш ч гэлээ дархан байртай айл. Тэгэхлээр Каупервудынхтай л танил тал гэхээ больё гэж шийджээ. Каупервудынх нэр төрөөр муудсан нь гэнэт биш аажим болсон бөгөөд тийм болж байгаагаа Каупервуд, Эйлин хоёр өөрснөө мэдэж байв. Юуны өмнө өдий төдийгөөрөө ирдэг байсан урилга, нэрийн хуудас эрс цөөрч эхэлжээ. Лхагва гарагийг Эйлин гийчид урьдаг өдөр болгон яаравчлан тогтоосон бөгөөд одоо тэр өдөр тэднийхээр ирэх хүн тун цөөхөн болжээ. 

	Эйлин саяхан над дээр нэртэй төртэй олон хүн ирдэг байснаа одоо яагаад больж байна, бүр тоохоо байх нь уу гэж гайхах болов. Шинэ байшинд ороод гуравхан долоо хоног өнгөрч байхад тэднийхээр ирдэг буюу нэрийнхээ хуудсыг орхидог далан тав буюу тавиад хүн байдаг байснаа дөнгөж хориодхон хүн болж цөөрсөн бол бас нэг долоо хоногийн дараа дөнгөж арав болж нэг сар болоход тэднийхээр ер нь шагайх хүн бараг байхгүй болжээ. Каупервудын хуучин хэвээр үнэнч үлдсэн хэдэн цөөн хүн бий боловч тэр нь нөлөө багатай, эсхүл тэдний нөмрөг нөөлөгт байдаг, эсхүл Каупервудтай худалдаа наймааны холбоотой Тэйлор Лорд, Маккиббен мэтийн улс байсан боловч тэд нь тэдний эл хуль болсон амьдралыг улам лавшруулан бататгах мэт үзэгдэнэ. Эйлиний уур хилэн бадарч уушги зүрх нь амаар гарах дөхөж, ичих гайхах зэрэгцэж, зовж цөхрөөд, зүс царайгаа алдаж байлаа. Зорилгодоо хүрэхийн тулд ямар ч зовлонг давж, ямар ч доромжлол дарлалыг хүлцэн давдаг, зодож байсан ч хирс бухын арьс шиг бөх, дарлаж доромжлуулсан ч төмөр мэт хатуу зүрхтэй тийм улс байдаг. Гэтэл Эйлин тийм хүн огт биш юм. Эйлин анх өөрөө нийтийн ёс журмаас гажиж давилуун зан гарган Каупервудын авааль эхнэрийн сэтгэлийн зовлонг тоомсорлоогүй мөртөө өөрийн ирээдүйн амьдралын төлөө зүрхээ шимшрүүлэн, санаагаа зовоож, өнгөрсөн паянт явдлаасаа ичиж байв. Залуу халуун насны хөнгөмсөг гэмээр шунал тачаал, Каупервудын сайханд автагдаж тийнхүү ухаан жолоогүй, зоригтой явж дээ. Хэрэв чингээгүй бол Эйлин хүн амьтанд муу хэлүүлэх юм гаргалгүйгээр өөр хүнтэй аятайхан амьдрах байсан биз ээ. Гэтэл одоо өөрийнхөө нэрийг нэгмөсөн засрахгүйгээр хөөдсөн учир гагцхүү Чикагогийн ихэс дээдсийн хүрээлэнд багтаж чадах юм бол өөрийгөө ч, Каупервудыг ч гэсэн цагаатган үзэж болох юм гэж бодох болов. Гэртээ Лхагва гарагт зохиодог байсан албан ёсны биш хүлээн авалтад нь хүн ирээгүй анхны тэр орой Эйлин бойдаа Луисдээ, 

	— Та сэндвичээ хүйтэн хайрцагтаа хийлгэчих. Цэцгүүдээ больниц руу явуулчих. Жимсний ус, ундааны зүйлээ, яах вэ, зарц шивэгчид ууна биз. Бялуунаас үдийн хоолонд оролцуулаарай гэж гар хүрээгүй хоол унд, сайхан таваг саванд хийсэн идээ будааны зүйлийг харж ажиж байснаа хэлжээ. 

	— За тэгье, хатагтай минь гэж бойдаа нь толгой гудайлган хэлэхдээ эзэгтэйнхээ сэтгэлийг засах санаагаар: — Гадаа тэнгэр их муухай байна, тэгээд улс амьтан ирэхгүй байгаа бололтой гэхэд Эйлиний уур дүрсхийн:

	«Дуугүй л хийдэг ажлаа хий! гэж хэлэн алдсанаа:

	— Магадгүй гэж аяархан хэлээд өрөөндөө оров. 

	Хэрэв ганц удаа ийм юм болоход зарц нар ч юм хэлэхэд хүрч байгаа бол үнэхээр муу ёр шүү. Ямар ч гэсэн тэнгэр үнэхээр муухайгаас болж хүн ийм цөөн ирэв үү, үгүй юу, ер нь хүн амьтан ингэж тоохоо болив уу гэдгийг Эйлин дараачийн лхагва гарагт мэдье гэтэл бүр ч цөөн хүн ирж, урьж ирүүлсэн дуучдаа гэр гэрт нь тараан явуулахад хүрчээ. Хотоор тарсан хов живийг сайн мэдэж байсан Тэйлор Лорд, Маккиббен хоёр тэр болгон ирэх боловч цаанаа нэг л цэнүүр, гирвэшүү, сэтгэл зовсон байдалтай байх болжээ. Эйлин, үүнийг ажиглан мэдэв. Тэр хоёроос гадна Вэбстер Израэлс, Хенри Хадлстоун хоёр хатагтай иржээ. Цаанаа нэг л биш дээ. Эйлин бие муу байна гэж уучлалт гуйгаад өрөө рүүгээ оров. Дараачийн удаад улам ч ичгүүртэй юм болох байх гэж айсан Эйлиний бие тун ч муу байна гэж урьдаас хаяагаа манажээ. Нэрийн хуудас хэд үлдэж вэ гэж үзвэл гуравхан байлаа. Ингээд төгсөл болжээ. Эйлиний Лхагва гарагийн хүлээн авалт тийнхүү бүтэлгүй болон баларчээ. Мөн тэр үеэр Каупервудад хүмүүсийн итгэл улам алдагдсанаар үл барам дайсагнах явдал улам нэмэгдсээр байлаа. 

	Каупервуд, чин үнэн байдлыг будаалгын үеэр л сайн мэджээ. Эйлин итгэл найдвар бүрэн тасраагүй байсан учраас урьд нь хүлээж авсан урилгаараа нэг айлд очиж сүүлд нь амаа барьсан юм. Урилга ирүүлсэн айл нь нэг их дээгүүр ордоггүй Сандерлэнд Слэдийнх байжээ. Хотын хов жив нэг бол тэдэнд хүрч амжаагүй байсан юм уу, эсвэл хүн амьтан Каупервудынхныг огт өөрөөр үздэг болсныг мэдээгүй байсан байж болох юм. Гэтэл Каупервудын бусад танил Симмс, Кэнд, Коттон, Кэнгслэндийнхэн бараг бүгдээрээ түүнийг уучлахын аргагүй алдаа хийлээ гээд Каупервудынхыг хүлээж авахгүй бодолтой болсон байжээ. Тэд бас урилгатай байсан боловч Каупервуд, Эйлин хоёрыг очих юм гэж дуулцгаагаад хоорондоо яг хэлэлцэж үгссэн юм шиг очиж чадахгүй болсондоо «хязгааргүй харамсаж байна» гэх мэтээр уучлал гуйцгаасан байв. Слэдийнд Каупервуд, Эйлин хоёроос гадна тэр хоёрт нэг их таалагддаггүй эр, эм хоёр Станислау Хоксем л иржээ. Тун базаахгүй орой болжээ. Эйлин толгой өвдлөө гэж шалтаг заагаад нөхөртэйгөө харив. 

	Хэд хоногийн дараа урьд хөрш байсан одоо ч харьцаа сайтай байдаг Хатштадынд очих урилга аль хэдийн аваад байсан боловч очоод бас л дэмий юм болж магадгүй гэж эмээж хулчийсаар юу ч болтугай очжээ. Гэрийн эзэд тэр хоёрыг найрсаг нөхөрсгөөр угтсан авч бусад гийчид нь хүйтэн гэхээ байг цаанаа л нэг тоомсоргүй байв. 

	Урьд Каупервуд, Эйлин хоёрыг очиход шинэ шинэ томчуул уулзаж танилцдаг байсан сан. Олон гийчдийн дотроос Эйлиний гоо сайхан нь ялгарч эр эм хоёр содон байдаг байлаа. Гэтэл энэ удаа яагаад ч юм (Каупервуд Эйлин хоёр нэгэнт гадарлажээ) ганц ч хүн тэр хоёртой танилцах гэсэнгүй. Гийчдийн дотор урьдын танил зөндөө байсан бөгөөд зарим нь ярилцаж байвч гол дийлэнх нь тэр хоёроос дөлж зугтаагаад байлаа. Каупервуд энэ байдлыг шууд ойлгожээ. Эртхэн шиг явъя даа. Энд нэг л базаахгүй байна гэж Эйлиндээ хэлээд Эйлинийг гэрт нь хүргэж өгөөд өөрөө илүү дутуу юм ярихгүйн тул хотын зах руу яваад өгчээ. Тэр тухай Эйлинтэй ярилцахыг нэг хэсэгтээ хойшлуулахаар боджээ. Баярын өмнөхөн нэгдсэн холбооноос зохиосон хүлээн авалт дээр тойруу замаар ч гэсэн Каупервудыг ёстой чаджээ. Эддисон нэг өглөө Нэйшнал Лэйк Бэнк дээр уулзаад гэнэт маш нууцлан ингэж хэлжээ:

	— Каупервуд аа, би чамд нэг юм хэлэх гэсэн юм. Та одоо Чикаго хотын ихэс дээдсийн талаар гадарлах болсон байх. Би таны өөрийн чинь над ярьсан урьдын паянгийн тухай ямаршуу бодолтой байдгийг та мэднэ. Одоо та хоёрын талаар түүнээс өөр юм ярихаа бүр больжээ. Та бид хоёрын харьяалагддаг хоёр клубт янз бүрийн хоёр нүүртэн, бялдууч зусарч этгээд чихэж гүйцжээ. Тэд л сонинд бичсэн элдэв шалдвын юмыг дэвэргэн давсалж байна. Хийн компанид хувь нийлүүлсэн таван хүн энэ хоёр клубийн дээр үеийн гишүүн юм, тэд л таныг хөөлгөх гэж үхэн хатан хөөцөлдөж байдаг юм байна. Тэд таны урьдын будилаантай тэр үүх түүхийг ухаж мэдээд клубийн захиргаанд гомдол гаргах гэж байгаа юм байна. Түүнээс юу ч олж долоохгүй, тэд тэр тухайгаа надтай ч ярьж байна билээ. Харин одоо болох үдэшлэг дээр очих эсэхээ өөрөө мэдээрэй, яавал дээр болохыг бодож үзээрэй. Тэд та хоёрт урилга өгөхгүй байж чадахгүй л дээ, заавал өгнө, гэхдээ цаанаа учиртай шүү дээ (Каупервуд учрыг нь ойлгожээ). Миний бодоход энэ бүх явдал нэг намдах байлгүй. Би чадах ядахаараа л оролдоно, гэвч одоохондоо.. гээд Каупервудыг нөхөрсгөөр харахад цаадах нь инээмсэглэн:

	— Үнэнийг хэлэхэд Жүд минь иймэрхүү юм болж мэднэ гэж аль хэдийн боддог байсан юм шүү. Миний төлөө битгий санаа зовоорой. Би бүгдийг нь мэдэж байна. Аль зүгээс салхи хөдөлж байна, дарвуулаа хааш нь болгохыг би андахгүй мэднэ гэхэд Эддисон Каупервудын гарыг барьж:

	— Та юу гэж шийдлээ ч гэсэн клубээс гарах өргөдөл битгий өгөөрэй. Тэгвэл таныг хулчийж байна гэж бодно шүү, таныг яавч тэгэхгүй гэж тэд бодож байгаа. Тэгж болохгүй. Хатуу зогсоорой. Энэ байдал нэг намдана, танд л атаархсандаа тэгцгээж байгаа юм гэв. 

	— Би тэгэхгүй. Намайг хөөх ямар ч үндэс тэдэнд байхгүй. Тэгсхийгээд намдана гэж би бодож байна. 

	Гэвч иймэрхүү яриа Эддисонтой ч гэсэн ярилцахад хүрнэ гэдэг бол өөрт нь их доромжлолтой санагдана. Олон хүн гэдэг чинь хүнийг эрхэндээ оруулдгийг Каупервуд хойшид ч нэлээд олон юман дээр ойлгоход хүрсэн юм. Нэлээд хожуу дуулсан ч гэсэн Симмс хатагтай Эйлиний талаар эвгүй юм гаргаж байсанд л Каупервуд хамгийн их хорсоно. Эйлин нэг өдөр тэднийхээр очтол өөдөөс нь «Симмс хатагтай гэртээ байхгүй» гээд буцаажээ. Тэдний гадаа гийчдийн хөсөг тэрэг өдий төдийгөөрөө байгаа хэр нь Эйлинийг явуулсан явдал маш их доромжлол байсан юм. Эйлин тэрнээс болж бүр өвдөж хэвтсэн удаатай юм санж. Каупервуд тэр үед учрыг нь мэдэхгүй, хүүхнээ яагаад өвдсөн юм бол гэж сэтгэл түгшиж байжээ. 

	Хэрэв Каупервуд хийн үйлдвэрийн талаар өрсөлдөгч этгээдээ бүрмөсөн ялж гялалзсан амжилт олоогүй бол байдал тун ч базаахгүй байх байлаа гэлээ ч гэсэн олон нийтээс Каупервудыг зэмлэхээс намайг илүү зэмлэж байна. Ингэхээ болих ч үгүй байх гэж бодсон Эйлин сэтгэл санааны талаар ихээхэн дорой байжээ. Каупервуд, Эйлин хоёр сүүлдээ: манайх хэчнээн сайхан айл гэж байгаад нэмэр алга, бусдад үнэндээ гологдлоо гэдгээ хоорондоо ний нуугүй ярих болжээ. Дотно улс ийм юмыг хоорондоо ярихад хүрнэ гэдэг бол бүр ч шаналгаатай хэрэг. Хүн хүнийхээ дотор санаа бодлыг таних гэж оролдовч мэдэж авдаг нь маш цөөн билээ. 

	Каупервуд нэг өдөр гэртээ хүрээд ирэхэд Эйлин орондоо орчихсон, нүд нь улайчихсан бөгөөд тэр өдөр шивэгчнээ чөлөө өгөөд явуулчихсан тул гав ганцаараа байж байв. Каупервуд орных нь хажууд суугаад:

	— Юу болж байгааг би сайн мэдэж байна. Эйлин минь. Үнэнийг хэлэхэд ийм юм болж магадгүй гэж би аль хэдийн боддог байсан юм. Чи бид хоёр дэндүү яарч дэндүү аг даггүй хөдөлсөн юм даа. Гэвч ингэж сэтгэлээр унаж болохгүй шүү, хонгор минь. Тэмцэл төгсөөгүй. Би чинь чамайг их зоригтой хүн гэж боддог, чи миний хэлдэг үгийг мартсан бололтой. Мөнгө л хамаг юм шийддэг болохоор учиртай гэдэг шүү дээ. Сая би дийллээ, хойшид ч дийлнэ. Намайг тэднүүс царайдсан. Хайрт минь, ингэж бухимдаж бачимдаж болохгүй. Чи залуу байна, нас байна хойно ялна. Энэ Чикагогийнхонд гайгүй үзүүлээд өгөмз, хариугаа авах нэгээс нь авна гайгүй. Чи бид хоёр баян байна, улам ч баяжна. Тэгэхлээр л болоо, өөр юу хэрэгтэй билээ. За одоо уруу царайлахаа болиоч дээ. Сэргэж үз, хонгор минь. Ихэс дээдсийн хүрээлэнгээс өөр сайхан амьдрал бишгүй их бий. За босоод хувцасла, хоёул гаръя, нэг газар очиж хоол идье. Би чинь чамтайгаа байхад юу гэсэн үг вэ, хамгийн чухал нь биш бил үү? Аан? гэхэд Эйлин шүүрс алдаж:

	— Тийм ээ тийм, хайрт минь гээд өндийснөө дахин хэвтээд өгөв. Нулимс нь гүйлгэнэж, Каупервудын мөрөнд нүүрээ наан уйлж эхлэв. Каупервуд сэтгэлийг нь засаж эелдэг үг хэлсэнд уярч, хүссэн санасан нь бүтсэнгүйд гонсойхдоо уйлж буй хэрэг ажээ. 

	— Би ганц өөрийгөө бодоогүй, чиний төлөө ч бас мөрөөдөж явсан шүү гэж мэгшин уйлсаар хэлэв. 

	— Мэдэж байна, хайрт минь. Харин одоо чи элдвийн юм бүү бод. Мөд дажгүй болно. За бос бос хоёул явъя гэлээ. Каупервуд Эйлиний урвалзаж хулчийж байгааг таашаасангүй ерөөсөө хулчгар занд дургүй хүн шүү дээ. Хэзээ нэг цагт Чикагогийн тэр этгээдүүдээс хариугаа гайгүй сайн авна даа гэж бодож байв. 

	Эйлин жаал тайвширч сэргэв. Каупервудын зориг хатуужилтай байгааг Эйлин хараад өөрөө гуньж, урвайсандаа ичиж байв. 

	— Фрэнк чи хэзээд ийм тайван байх юм гэж Эйлин хэлэхэд Каупервуд:

	— Гуньж гутрахын хэрэг юу байна? Чикагод болж өгдөггүй юм бол өөр газар болгоно биз! гэж баясгалантайгаар хэлэв. 

	Хуучин компанийнхныг, Шрайхартыг яаж сайхан дөнгөсөн, цаашид ч тэр мэтээр ажил төрлөө амжуулж явах тухай бодол түүний тархи толгойноос гарахгүй болжээ. 

	 

	МУНДАГ ЭР – 2 (e-nom.mn)

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Исмаил гэж Христосын хөлгөн судрын дотор өгүүлснээр Абрахам, Хейгэр хоёрын дундаас гарсан хүү юм. Хейгэр бол Абрахам ханы нууц амраг, хатных нь шивэгчин байжээ. Түүнээс Исмаил хүү төрсөн. Хааны хатан хардаж занаад хүүгийнх нь хамт эзгүй цөлд цөлжээ. Түүнээс хойш нийгэм, ихэс дээдэст ад шоо болсон хүнийг Исмаил гэх болжээ.




	[←2]
	 Хөлгөн судрын дотор «хөлгийн хурднаар түрүүлдэггүй хүчний ихээр дийлдэггүй» гэснийг энд сөргүү утгаар нь хэрэглэжээ.




	[←3]
	 Зохиол бүтээлдээ шинийг эрмэлзэж хуучны хөшингө хойрго чанарыг эвдлэхийг зорьж байсан Шотландын их бичгийн хүн, яруу найрагч Роберт Бернстей (1759—1796) зүйрлэжээ.




	[←4]
	 Цезарь. Гай Юлий (Ceaser) (100— 44) Ромын их жанжин




	[←5]
	 Евприд (Eupirides) (480— 406) эртний грекийн жүжгийн зохиолч.




	[←6]
	 Вавилон — Эртний еврей нарын хот; Трой-грекийн эртний балгас, Нинева-ассирчуудын хот. Зохиогч, Чикаго хотын далайцтай хөгжлийг тэдгээртэй зүйрлэжээ.




	[←7]
	 Хээрийн өргөн гудамж гэсэн үг.




	[←8]
	 Умард эргийн догол гудамж гэсэн үг




	[←9]
	 Үнслэг газар гэсэн үг.




	[←10]
	 Виа Аппиа гэж эртний Ром хотоос Брундизум буюу Бриндики хүртэл тавьсан засмал замын нэр бөгөөд одоо бол гол гудамж гэсэн утгаар хэрэглэх болжээ.




	[←11]
	 (1829—1837) АНУ-ын ерөнхийлөгч байсан хүн




	[←12]
	 (1777—1852) америкийн уран илтгэгч, улс төрийн зүтгэлтэн.




	[←13]
	 (1786—1836) америкийн улс төрийн зүтгэлтэн.




	[←14]
	 (1815—1888) америкийн сэтгүүлч, Чикаго хотын дарга, Улсын их хурлын гишүүн байсан хүн. Тэр гурав гурвуул их өндөр, хүдэр чийрэг хүмүүс байжээ.




	[←15]
	 Корнер гэж санхүү, биржийн газарт хэрэглэдэг үг. Мөнгөн тэмдэгтийг хэлсэн үнээрээ зарж чадах байдалд орохыг хэлдэг ажээ.




	[←16]
	 Панч-Жудийн эрүү гэж маш ээтгэр эрүүг хэлнэ. Английн гудамжны шийн голлон тоглогч нь Панч гэгч нуруу бөгтөр, хамар том дэгээ мэт, матрын эрүү мэт шөнтгөр тийм хүн байна. Эхнэр нь бас гол үүрэг гүйцэтгэн тоглох бөгөөд нэр Жүдий гэнэ. Ерөнхийдөө гэр бүлийн эмгэнэлт амьдралыг шог байдлаар харуулдаг ший юм. 
 




	[←17]
	 Бушель гэж 35,33 литрийн багтаамжтай хэмжээ




	[←18]
	 Библи сударт гардаг Христосын арван хоёр шавийн нэг бөгөөд Христийн амилахыг өөрийн биеэр үзэн үзтэлээ юунд ч итгэхгүй эргэлзэн байсан гэдэг.




	[←19]
	 Диаборн Стрит гэж Хайртны төрсөн гудамж гэсэн англи үг. (Орч).




	[←20]
	 Мусульман шашныг үндэслэгч Магомед буюу Мухамедыг (570—632) хэлсэн үг.




	[←21]
	 Намхан өсгийтэй, өлмийдөө товч, оосортой шаахай

